




Ёз та хёссын мё уды нуазён дзагёй
Нё адёмён. Нё сын фёдён сёрён,
Фёлё сё цуры иунёг бон дёр фаг у – 
Мёлынён уа, цёрынён уа –
Мёнён!..

ÆМДУГОНЫ ХЪУЫДЫТÆ

ФЫДЫБӔСТӔЙӔН ЙӔ ЦӔРӔНБЫНАТ – 
ЗӔРДӔЙЫ!

Зӕххыл цы бирӕ хорздзинӕдтӕ ис, уыдонӕн сӕ сӕйрагдӕртӕ 
сты цард, сӕрибардзинад ӕмӕ лӕджы кад. Хуыцауӕн бузныг, кӕй 
та ныл сбон вӕййы, кӕй та скӕсы хур нӕ сӕрмӕ, кӕй нын балӕвар 
кӕны хъарутӕ цӕлхдурты сӕрты хизынӕн, нӕ удӕн зынаргъ ӕмӕ 
адджын адӕмӕн балӕггад кӕнынӕн.

Сӕрмагонд ӕфсӕддон операцийы архайгӕйӕ цардӕн ӕндӕр 
хуызӕн цӕуы аргъгонд. Ам лӕгӕн нӕй бар лӕмӕгъдзинад ра-
вдисынӕн, кӕд сылгоймӕгтӕ стӕм, уӕддӕр. Хъуамӕ уай ныфсы 
хос дӕ алыварс адӕмӕн, де ‘мкусджытӕн, чи фӕцӕф, уыцы ӕфсӕд-
донтӕн. Арӕх нӕ бахъӕуы ӕхсӕвыгӕтты кусын дӕр. Ӕндӕр гӕнӕн 
нӕй. Тыххӕй нæ ничи рарвыста ардӕм. Уый у нӕ равзӕрст фӕндаг, 
ӕмӕ йыл хъӕуы размӕ цӕуын.   

Ахуыры рӕстӕгӕй мӕ зӕрдыл бадардтон нӕ ахуыргӕнӕджы 
ныхӕстӕ. Уый загъта: «Цӕфты куы ӕрбаласынц госпитальмӕ, 
уӕд уыдон, фыццаджыдӕр, фӕкӕсынц уӕ цӕстӕнгасмӕ, уӕ алы 
сныхасмӕ. Тӕригъӕд сын кӕй кӕндзыстут, уӕ цӕссыгтӕ сын кӕй 

равдисдзыстут, уымӕй ӕнӕниздӕр нӕ фӕуыдзысты. Уымӕ гӕсгӕ, 
цыфӕнды зын уавӕры дӕр алы фезмӕлдӕй дӕр архайын хъӕуы 
рынчыны ныфс бауадзыныл». Уыцы ныхӕстӕ мӕ риуы ӕвӕрдӕй 
дарын ӕмӕ сӕ архайын ӕххӕст кӕныныл дӕр.

Ам, цард ӕмӕ мӕлӕты ‘хсӕн, мах иууылдӕр кӕрӕдзийӕн ӕппӕтӕй 
хиуондӕр стӕм. Мӕхӕдӕг, куыд ныййарӕг, цӕфты куы фенын, уӕд 
фыццаджыдӕр ахъуыды кӕнын, ныр йӕ бинонтӕ куы базоной, фӕцӕф 
ис, уӕд куыд тыхсдзысты, цы ӕвзарӕнты ацӕудзысты, зӕгъгӕ. Цӕстыты 
раз бирӕ нывтӕ сæвзӕры.  Уымӕ гӕсгӕ госпиталы хиуыл ауӕрдынӕн 
бынат нӕй. Уый свӕййы нӕ иумӕйаг рис. Арӕх нӕм ӕрбаласынц 
ирӕтты. Уайтагъд сӕ сӕ хуызӕй базонын. Мадӕлон ӕвзагыл сӕм куы 
сдзурын, уӕд сӕ цӕстыты цӕхӕрӕй бӕстӕ ныррухс вӕййы.

Ӕз ӕфсӕддон службӕйы фӕдыл уыдтӕн фӕсарӕнты дӕр, фӕлӕ 
уӕддӕр Фыдыбӕстӕйӕн балӕггад кӕнын удыбӕстӕ у, уый ӕндӕр ад 
кӕны. Мӕ ныййарджытӕ мӕ сахуыр кодтой райгуырӕн бӕстӕ уарзын, 
аргъ ын кънын. Раст зӕгъгӕйӕ, ӕз ӕндӕр ран цӕрын дӕр нӕ базонин. 
Цыбыр ныхасӕй, мӕ райгуырӕн бӕстӕ мӕнӕн мӕ мидӕг ис! Кӕддӕр 
зӕрдӕйы арфы куыд ӕрцард, афтæ уӕдӕй фӕстӕмӕ мемӕ рӕзыд 
ӕмӕ, кӕмфӕнды куы вӕййын, уӕддӕр кӕрӕдзийӕ нӕ хицæн кӕнӕм. 

Мартъи у царддӕттӕг, цинтӕ хӕссӕг, уӕлахизтӕм хонӕг! Уый 
иннӕрдӕм рафӕлдахы нӕ миддуне, байдзаг нын кӕны нӕ зӕрдӕйы 
рӕбынтӕ арф ӕнкъарӕнтӕ ӕмӕ рухсӕй. 

Иунӕг ныййарӕджы, иунӕг сылгоймаджы зӕрдӕ дӕр макуы 
фӕриссӕд. Бӕстӕ сабыр уӕд. Мӕ алыварс Сӕрмагонд ӕфсӕд-
дон операцийы чи архайы, уыдон иууылдӕрдӕр тагъд рӕстӕджы 
уӕлахизимӕ  сӕ бинонтыл ӕнӕниз ӕмӕ зӕрдӕрухсӕй куыд 
сӕмбӕлой, уый Дунескӕнӕг зӕгъӕд! Хуыцауы фӕдзӕхст ут!

ХУЫГАТЫ Оксанё 
Хуыгаты Оксанӕ кӕд сылгоймаг у, уӕддӕр нӕлгоймӕгты ӕмсӕр 

дысвӕлдӕхтӕй ӕххӕст кӕны йе ‘фсӕддон хӕс. Йӕ бирӕ лӕггӕдтӕ, 
хъӕбатырдзинад ӕмӕ ӕхсардзинады тыххӕй хорзӕхджынгонд у ахём 
хёрзиуджытёй: «Жуковы майдан», «Мӕлӕтӕй ирвӕзынгӕнӕджы 
майдан», «Хӕстон сгуыхтдзинӕдты майдан», Хӕстон ӕхсардзинады 
I къӕпхӕны майдан», «Хӕстон ӕхсардзинады II къӕпхӕны майдан», 
«Суворовы майдан», майдан «Ирыстоны Намысӕн». Оксанӕ Сӕрмагонд 
ӕфсӕддон операцийы архайы ныр цыппӕрӕм аз. Уымӕй размӕ та арха-
йдта Сириаг Араббаг Республикӕйы Уӕрӕсӕйы ӕфсӕддон операци-
йы. У 19-ӕм мотоёхсёг дивизийы сӕрмагонд батальоны медицинон 
службӕйы сӕргълӕууӕг.

Ё Л Б О Р Т Ы Б е л л ё

Ц Ы И С Н Æ Ц А Р Д Ы У А Л Д З Æ Г Æ Й
 Х У Ы З ДÆ Р!..

                     О Д Æ  У А  Л Д ЗÆ Г Æ Н

О, з а р æ г а у æ в и д и г æ, æ г æ р о н
З æ х х ы л ц æ р æ г æ н ц а р д ы т ы х д æ т т ы с,
Д з ы н д з ы й ы ‘ р т т ы в д, у æ л т æ м æ н ы ц æ х æ р а у
Р æ у м о н ц б æ л л и ц т ы б а з ы р д ж ы н к æ н ы с.

Æ р в о н р у х с т а м æ з æ р д æ м æ н ы к к а с т и,
Ц ъ æ х д з а с т у а л д з æ г, ы с к о д т а й м ы н к æ л æ н.
М æ л и р æ т а з æ р д æ р а й г æ æ р и с т о н –
Æ н æ з а р æ г н æ й а з æ х х ы л ц æ р æ н.

Д æ  к о м у лæ ф т æ й д у н е р а й г а с н о г æ й,
Й æ р и у ы д з а г ы с у л æ ф ы д и з æ х х.
Д ы р г ъ б æ л æ с т æ х æ м п у с д и д и н æ г к а л ы н ц,
Й æ у æ л ц ъ а р з æ х х æ н а х у ы р с т а у ф æ ц ъ æ х.

Т æ р к к ъ æ в д а т æ т а ф е м æ х с т ы с т ы а р в æ й,
Ф æ х ъ æ р д æ р и ц æ у г æ д æ т т ы у ы н æ р.
С æ д æ м ы р о н х ъ æ л æ с æ й м æ р г ъ т æ з а р ы н ц, –
Ц ы и с н æ ц а р д ы у а л д з æ г æ й х у ы з д æ р!..

С ы р х м æ т æ д ж ы æ н æ м æ л г æ х æ р з д æ ф д æ,
Й æ д и д и н с ы ф ы л р а й с о м ы æ р т æ х,
З æ р и н х у р ы т ы н, у р с м и г ъ ы б ы н д з ы г д æ,
Æ х с æ р д з æ н ы æ н æ у р о м г æ т æ х.

М æ з æ р д æ й ы ц и н б у ц у а л д з æ г, д æ ф æ р ц ы,
Д æ  т а в и цæ й ы с в æ й й ы н æ з ц æ р д у д.
У æ л м о н ц æ й т а м æ л и р æ й ы л æ р ц а г ъ т о н,
Д ы у а л д з æ г а у – æ н æ к æ р о н р æ с у г ъ д!..

Æ р  т æ æ м д з æ вг æ й

                       ОДÆ ДИДИНÆГÆН
О дидинæг, цъæх гауызыл хæдныв
Дæу бакодта кæлæнгæнæг – цъæх уалдзæг.
Рыст зæрдæйæн æвдадзы хос фæдæ,
Æрдзы фидауц, лæварæн айс мæ зарæг.

Йæ комулæфтæй райхъал кодта дæу,
Зæрдæскъæфæн рæсугъддзинад дын радта,
Адджын тæфæй фæхайджын кодта дæу,
Ыстæй дыл уæд йæ цæстысыг ныууагъта.

Ныккæсы дæм мæйрухс æхсæвты мæй.
Дæу Бонвæрнон – сæууон ыстъалы – уарзы.
Дæ дидинсыфыл уаз æртæх – тæнгъæд.
Йæхи сæм арвæй хуры тын ивазы.

Рæубазыр дымгæ – быдырты зæлдæф –
Мæйрухс æхсæв йæ хъæбысы дæу узы,
Ныссабыр вæййы æрдз дæр, цыма раст
Авдæны зарæг – а-лол-лаймæ – хъусы.

Кæй цæст æрхæцыд фыццаг хатт дæуыл,
Кæй зæрдæ байдзаг ронджы кæхцау уарзтæй,
Кæмæн разылд дæ хæрздæфæй йæ сæр,
Дæ дидинсыфты чи бафсæста батæй?

Хæрздæфгæнаг сырх дидинджыты баст,
Куынæ фенид сымах мæ цæст æмпылдæй.
Куы уæм кæсин цæрæнбонтæм, уæддæр
Нæ зæгъин никæд: «Бафсæстæн уæ уындæй».

Мæ ингæнæй дæр иуафон кæддæр
Ысдардзæн рухсмæ дидинæг йæ буц сæр.
Тæхуды ‘мæ куы зæгъид исчи уæд:
«Ды дидинджытæн – се ‘ппæтæй рæсугъддæр!»

                ОДÆ ЦÆСТЫХАУТÆН
Сымах, уæлтæмæнады суадон!
Кæй зæрдæ райы уæ, кæй уд,
Æмæ йæхинымæр фæзæгъы:
«Куыд тынг мæ зæрдæмæ цæут».

Сæ цæст уыл ‘рæвæрдтой поэттæ,
Æниу уæм чи æрхæсдзæн фау?!
Уæлмонцад уæ цы исой алкæд,
Ахæм тых раттæд сын Хуыцау!

Цæстыты уарзты монц куы ссудзы,
Уæд ыл рæудымгæйау дымут,
Сæ алыварс артуадзæг цæстытæн
Раст цыма «сисдымæнтæ» стут.

Зырзырагæн йæ дидинхаутау
Ыстут зæлдаг æмæ рæсугъд.
Æмæ куыд нæ райа уæ фæндæй
Лæгæн йæ зæрдæ ‘мæ йæ уд!

Фæлæ, куы уыл фенын цæссыгтæ,
Сæууон æртæхтау уæд зынут,
Арвæрдыны хуызæн фæлгъуызтæй
Цыма тыбар-тыбур кæнут.

Сымахыл чи снывæнда зарæг,
Уый фод йæ зарджыты хуыздæр,
Куыд кæной арфæтæ йын адæм:
«Фылдæр ын бантысæд, фылдæр!»

СЕКЪА

СТЫР ХЪУЫДЫ ЦЫБЫР НЫХАСЫ
Секъа фыста: «Æнцад-æнцад фæцæуы кæйдæрты къухмæ нæ 

бæстæ». Нæй быхсæн хæддзу æлдарæн, æхсины лæгтæн, бæстæ 
уæйгæнджытæн, фыдæлты зæххæн нæй сафæн, йæ сæраппонд 
хъæуы тох кæнын.

Секъа фыста: «Хорз лæгæн йæ кой нæ сæфы. Йæ хъуыддæгтæ 
нæ мæлынц. Хорз лæджы фæстæ мæргътæ дæр тæхынц».

Секъайы граждайнаг позици: «Адæмы цард чи уарзы, уый 
нæ уыдзæн ныгъуылдау». 

Поэты хуыздæр фæдзæхст: «Алы бонмæ дæр хорз хъуыддаг 
цæттæ кæн». 

Секъайæн бæлвырд у иу хъуыддаг: «Хорзгæнæг лæг дуне 
сæтты».

Секъайы æхсæнадон æмæ этикон идеал: «Адæм кæрæдзи 
руаджы цæрынц, хорз адæмтæм уæрст ницы ис».

Секъа нымайы адæймаджы цæсгомгæнæг минциуджытыл 
зонд, куыст, æгъдау. Зæгъы: «Цард кусæг лæджы уæхскыл бады».

Секъайы этикон æмæ эстетикон домæн: «Ма фæтæрс, лæг, 
нæртон кæд дæ, /Дæ удæн та цы хицау ис?!/ Радзур дзæбæх дæ 
зарджытæ – /Фыдæлты кад, ныры намыс».

Уд æмæ зонд хъуамæ сæрибар уой. Ис буар амарæн, нæй 
хъуыды амарæн.

Секъайæн поэт æмæ гражданины идеал у Къоста – «нæ 
зонды мæсыг», «нæ номы гæнах», рæстдзинадыл удуæлдай тох-
гæнæг, мæлгъæвзаг поэт, адæмы фæтæг.

Секъайæн Терк у «Ирыстонæй гуырд цæстысыг».

ГÆДИАТЫ СЕКЪА: 170 АЗЫ

(1855 – 1915)

Ехх! Ныр сёрибарёй ацёр нё уалдзыгон бонты, 
Цёргёсау дё зёрдё уёлёуёз тёхёд. 
Ныссадз ныр ныфсджынёй дё худ къул,  
                                            дё къухтё дё синтыл, 
Дё цард дём йё мидбылты худгё кёсёд.

ГЁДИАТЫ Секъа

ХО ÆМÆ ÆФСЫМÆР
Радзырд

Кавказы хохы сынæгыл райдианæй нырмæ бирæ адæмы мыг-
гæгтæ царди æмæ цæры, фæлæ се ‘хсæн иумæйаг хъуыддаг аразæн 
– тæрхондон – никуы уыд. Иу адæм иннæйы нæ зыдтой, кæрæдзи 
нæ уарзтой, кæрæдзимæ лæбурдтой, кæрæдзийы фос тыхæй тардтой, 
кæрæдзийæ уацайрæгтæ хастой, кæрæдзи цагътой. Гуырдзыстоны пад-
дзахад æныгуыс-æдых уыди æмæ сæ уромын нæ фæрæзта, афтæмæй 
кæрæдзи цыбырæй-цыбырдæр кодтой.

Гуырдзыстон Уырысимæ баиу кæныны агъоммæ Чысаны доны хæд 
сæр иу къæдзæх сынæгыл царди иунæг хæдзар, Битæрты Ахмæт, зæгъ-
гæ. Уыцы рæстæджы Гуырдзыстоны паддзахадæн йæ тых асастой Турк, 
Перс æмæ Лекъ. Уырыс та цæугæ нæма æркодтой, æмæ адæм кæрæдзийы 
мидæг схылы-мылы сты. Иу дзырдæй, тынг змæст рæстæг уыди.

Ахмæтæн йæ кæстæртæ – дыууæ ‘фсымæры, йæхицæн чызг æмæ 
лæппу – Тамар æмæ Хъазара. Тынг хъæздыг царди: фос, хæзна – бирæ, 
сæ хъæздыгады кой – дардыл хъуыст.

Иу уалдзыгон бон хур скаст, хохæй хохмæ тын анывæста. 
Фæскъæвда хур боны бæстæ цъæх адардта. Хурзæрин арвы астæу 
тыбартыбургæнгæ фæцæйтахт. Хъазара сæрвæтæй фосы дзуг сæухиз 
дуцынмæ æртардта. Бинонтæ иууылдæр фос дуцыныл ныллæууыды-
сты, алкæмæн йæ къæрта йæ разы æхсырæй урс танхъа хаста. Иннæ-
рдыгæй дынджыр цæхгæры æхсыр фæрсыгътой, тæсчъыйас цыхтытæ 
тæбæгъты ахстой. Цард сæм йæ мидбылты худти, гуылф-гуылф кодта. 
Фос дыгъд нæма фесты, афтæ хъæды къохæй фынддæс лæджы æрба-
зынди. Ахмæт сæм кæсæнцæстытæй акасти æмæ афтæ зæгъы:

– Хуыцау нæ фесæфта! Лекъ нæм æрцæуынц, хæсдзысты нæ!
Цалынмæ бинонтæ ракæ-бакæ кодтой, уæдмæ лекъ фосы алыварс 

амбырд сты. Бæстæ гæрах сси. Топпыхъæр кæмтты арыдта. Ахмæт 
фæцæф ис, былæй асхъиудта æмæ хæмпæлæй хъæр кодта:

– Хæмпæлмæ, Хъазара, хæмпæлмæ! 
Фæлæ Хъазарайы лекъ рацахстой, Тамары дæр, æмæ сын сæ къух-тæ 

синагæй фидар абастой. Иннæ бинонтæ – сылгоймагæй, нæлгоймагæй 
хæмпæлы амбæхстысты. Лекъ Ахмæты хæдзары цыдæриддæр ссард-

той – фосæй, хæзнайæ, Тамар æмæ Хъазара дæр семæ – Дагъыстанмæ 
сæ афардæг кодтой.

Ахмæт кæд уæззау цæфтæ фæцис, уæддæр æндон стæг æмæ 
тугæфсæст буар тагъд сдзæбæх ис, фæлæ, цæмæй цардаид, уый йын 
нал уыди, æрмæст иунæг фыс йеддæмæ, уый дæр, фосæй чи фæ-
дзæгъæл ис, ахæм. Фæлæ цард кусæг лæджы уæхскыл бады. Ахæм хорз 
кусæг лæг, – хæдзар та уайтагъд йæ былтæй акалд фосæй, хæзнайæ, 
æппæт дæр бирæ. Фæлæ Ахмæты Тамар æмæ Хъазарайы маст домдта, 
йæ зæрдæ йын хордта.

Тамар æмæ Хъазарайы лекъ акодтой Дагъыстанмæ. Хъазарайы 
Дагъыстаны иу æнæзæнæг Наиб балхæдта. Тамары дарддæр акодтой, 
Авары бæстæм æмæ уый дæр уым ауæй кодтой. Хъазара – куыстуарзаг, 
уынаффæджын, коммæгæс лæппулæг. Исдуг йæ фыдыбæстæ, йæ мад, 
йæ фыды мысыд, стæй Наибы хæдзарæн хицау сси. Æнæ Хъазарайы 
бафæрсгæ Наиб хæдзары хъуыддæгтæй иу дæр нал кодта, базыдта йын 
йæ зæрдæ, йæ хъару æмæ йæ йæхицæн лæппу скодта. Хъазара бирæ 
хæттыты лидзыны фæнд дæр скодта, фæлæ та-иу æй Наибы уарзон-
дзинад баурæдта. Сахуыр ис лекъагау, базыдта сын се ‘гъдæуттæ, 
æмæ йæ адæм бирæ бауарзтой. Иу дзырдæй, Хъазарайæн Дагъыстан 
дыккаг райгуырæн бæстæ сси.

Тамар йе ‘фсымæры мысыди, Авары бæсты зыбыты иунæгæй йæхи 
бынсæфтыл нымадта, æгоммæгæсаг, фыддзых, фыдуаг сси. Йæ хицау 
æй фæстæмæ дагъыстайнагæн ауæй кодта. Уымæ дæр куыддæртæй 
фондз азы фæцарди, стæй та йæ уый дæр уæймæ ракодта æмæ, раст 
Хъазара цы Наибмæ уыди, уый дуæртты æрцыд. Наиб дуармæ бан-
доныл бадти, йæ кæрц йе уæхсчытыл, æмæ йын афтæ зæгъы:

– Кæдæм кæныс уыцы чызджы?
– Уæймæ.
– Цас уыдзæн йæ аргъ?
– Дыууадæс сыгъзæрины.
Наиб чызгмæ бакасти æмæ афтæ зæгъы:
– Хорз, зынаргъ нæу, кæд не ‘фсины зæрдæмæ фæцæуа, уæд, – æмæ 

йæ усмæ бадзырдта. Ус рацыди, æмæ йын Наиб афтæ зæгъы:
– Фен-ма, уыцы чызг Хъазарайæн усæн сбæздзæн æви нæ? 
Ус чызджы федта æмæ афтæ зæгъы:
– Хорз, дзæбæх чызг у.

Наиб чызджы хицауæн дыууадæс сыгъзæрины радта, æмæ Тамар 
уыдонмæ баззади.

Хъазара хæдзары нæ уыдис, хуым кæрдынмæ ацыд. Изæры куы 
æрцыд, уæд ын Наиб афтæ зæгъы:

–Бакæс-ма, Хъазара, цы ус дын æрхастон! Аварханы чызджы 
хуызæн! – Хъазарайæ хъазыд.

Тамар уырдыг лæууыд, æмæ кæрæдзимæ бакæстытæ кодтой, фæлæ 
кæрæдзи нал базыдтой. Тамарæн йæ чызгон хуыз сивта, цæсгом 
гæзæмæ æндæргсыд фæткъуыйау сцъæх ис, дыууæ æрфыджы астæу 
фæугард, æрмæст ма йæ сæвджын ныхыл сау æрфгуытæ чызджы 
рæсугъддзинад хъахъхъæдтой. Хъазара дæр йæ хуыз аивта, йæ зачъе-
тæ ‘рцыдысты, цæсгом фæлæгхуыз ис, йæ лæппудзинады нысæнттæй 
йæм ницыуал уыдис, æмæ Тамаримæ кæрæдзийæн æнæзонгæ систы. 
Æхсæвæр бахордтой, Наиб æмæ йæ усы схуыссын кодтой æмæ сæ 
уатмæ ацыдысты.

Хъазара сынтæгыл æрбадт, Тамар йæ разы уырдыг лæууыд, æмæ 
йын Хъазара афтæ зæгъы:

– Раздæр базонæм кæрæдзи. Нæ дыууæ дæр кæцондæр, кæйдæр 
бæсты баиу стæм, зæгъ мын, кæцон дæ, кæм бæстаг, кæй чызг дæ?

Тамар йæ кæлмæрзæны хаутæ асхъаудта æмæ афтæ зæгъы:
– Чысан хуыйны мæ бæстæ, ирон адæмæй мæ мыггаг, Битæрты 

Ахмæты чызг дæн, – æмæ йæ кæлмæрзæны къабазæй йæ цæстысыг 
асæрфта. Æмæ та афтæ зæгъы: – Куыдзы дæндаг бахæрæнт, лекъ нæ 
рахастой ме ‘фсымæримæ. Ме ‘фсымæры иу ран ауæй кодтой, мæн 
– иннæ ран. Нæ зонын, ме ‘фсымæр цы фæци, æгас у æви нæ, уый 
бæрæг нæ зонын. Батадтæн, бахус дæн уый мæтæй. Мæ уд æрдуйæ 
нарæгдæр сси.

Хъазара иудзæвгар ницыуал сдзырдта, хъуыдыты аныгъуылди. 
Сæрымагъз уылæнтæ кодта. Зæрдæ фыр цинæй анæрст, фæцæйскъуыд. 
Хурхыуадындзтæ адымстысты, цæстысыг æркалд. Иу дзырд дæр йæ 
бон нал уыдис. Стæй афтæ зæгъы:

– Ис Аллах, æгайтма тæригъæд нæ ракодтам. Æз де ‘фсымæр дæн, 
Ахмæты фырт Хъазара.

Тамар фыр цинæй йæхи нал баурæдта æмæ Хъазарайы æфцæджы 
атыхст æмæ йын ныпъпъатæ кодта.

Уымæн дæр цинæй йæ цæстысыг æркалд æмæ æнæдзургæйæ, кæрæ-

дзи ‘фцæджы тыхстæй бирæ, бирæ, тынг бирæ алæууыдысты. Стæй 
сынтæгыл æрбадтысты, æмæ Тамар афтæ зæгъы:

– Мæ уд дæ нывонд, мæ сæр дæ фæхъхъау, мæ зæрдæ мын сæфтау 
æмæ йæ ахæр, ацы хабар Наибæн ма зæгъ!

– Цæуылнæ? – загъта Хъазара.
– Цæуылнæ, уый дын зæгъдзынæн. Хицæутты зæрдæ афтæ 

у, хорзæй, æвзæрæй цы сфæнд кæнынц, уый сæ фæндыл куынæ 
цæуы, уæд уыцы хъуыддаг халаг сты. Чи зоны, æмæ куы базона, 
мах хо æмæ æфсымæр стæм, уый, уымæн та йæ фæнд æндæр уыди, 
куы фæмæсты уа, искæй нæ куы ауæй кæна, уæд та фæхицæн уы-
дзыстæм. Фæлтау уадз æмæ афтæ цæрæм. Чи сæ фæрсы? Кæй цы 
хъуыддаг ис?

Хо æмæ æфсымæр кæрæдзи бавдыстой, цæмæй макæмæн зæгъой 
сæ хабар. Раст æмбисæхсæвмæ фæдзырдтой, сæ зындзинæдтæ, сæ ха-
сты хабæрттæ, сæ царды уынаффæтæ, стæй хъæбыс-хъæбыс фæлмæн 
лыстæн уатыл афынæй сты.

Райсомæй хур скасти, уаты рудзгуытæ хид авæрдтой. Тамар æмæ 
Хъазара фестадысты. Хъазара хуым кæрдынмæ ацыди, Тамар та хæ-
дзары зылд райдыдта.

Афонтæ цыдысты. Рæстæг хатти. Адæмæй афтæ, Тамар æмæ Хъаза-
ра ус æмæ лæг сты, уыдон та – хо æмæ æфсымæр. Фондз азы сыл 
ацыди. Иубон Наиб йæ усæн афтæ зæгъы:

– Хъазарайы усæн зæнæг нæ гуыры, æмæ йын дыккаг ус æрхæссæм. 
Наибы ус дæр уæлдай ницы сдзырдта. Цæмæйдæриддæр, Хъаза-

райы сæхи фыртæй дæр фылдæр уарзтой æмæ Хъазарайæн дыккаг 
ус æрхастой – лекъаг чызг. Уыцы усæй Хъазарайæн дыууæ лæппуйы 
райгуырди – Умар æмæ Ахмæт.

Тамар йæ фыццаг цæрæнбынæтты кæд фыдуаг, фыдæгъдау уыди, 
уæддæр уый йæхи аххос нæ уыди, фæлæ йе ‘фсымæры мæстæй, йæ 
мад, йæ фыды мысынæй йæ зæрдæ сырды хуызæн сси; иу дзырд, иу 
ныхас никæмæн барста, йæ цардæй йæм мæлæт хуыздæр касти æмæ 
бирæ уæйтæ дæр уымæн фæци. Ныр Наибы хæдзары ‘йе ‘фсымæри-
мæ куы баиу, уæд йæ зæрдæ схорз, сфæлмæн, хæдзары зылдæй йын 
амонын ницы хъуыд, æнæрæнцойæ куыста, архайдта, æмæ йæ уый 
тыххæй Наиб æмæ йæ ус фылдæр бауарзтой. Иу дзырдæй, хæдзары 
мидæг уынаффæ йын иууылдæр йæ къухмæ радтой.

Адæмы аразгæ дæр уарзондзинад кæны, сафгæ дæр.
Хъазара йæ усы уæлдай бирæ уарзта. Цыдæриддæр хъуыддагæй 

сусæгдзинад æм уыди, иууылдæр ын сæ-иу дзырдта, фæлæ Тамаримæ 
хо æмæ æфсымæр сты, уый йын никуы загъта, никуы схъæр кодта. 
Хъазарайы ус та дис кодта Хъазара æмæ Тамары цардыл. Уый тыххæй, 
æмæ уыдонмæ ус æмæ лæджы ‘гъдæуттæй ницы уыди.

Иуæхсæв сын цыдæр бæрæгæхсæв уыди, æмæ хъæлдзæг æхсæв 
адæм хъæлдзæг ныхас фæкæнынц. Хъазарайæн йæ ус уатыл афтæ 
зæгъы:

– Иунæг Хуыцауы тыххæй, дæ устытæй кæй фылдæр уарзыс?
– Дæу, æндæр кæй...
– Хуыцауы тыххæй, раст зæгъ, дин Иманы тыххæй.
– Уæллæй, Тамары фылдæр уарзын, уый хуызæн ус лæгæн ссарæн 

нæй.
Айта, ус дын загъд самадта, стæргай ис æмæ уаты къуымы уыджы 

бадт скодта. Лæг æм дзуры:
– Дæу фылдæр уарзын, рацу схуысс, – хъазы дзы.
Нæй, нæ хуыссы, загъд кæны.
Иннæ уаты æртæаздзыд лæппу Тамары цур хуыссыд, уымæ дæр 

базгъордта æмæ йæ æрбаскъæфта. Æхсæв-бонмæ загъд фæкодта. Рай-
сом дæр афтæ. Сæ загъд сын Наиб дæр фехъуыста. Дыккаг æхсæв дæр 
загъд райста: «Ахæм усæн дын ссарæн нæй?» – хъæр кодта. Куынæуал 
уагъта Хъазарайы, уæд ын афтæ зæгъы:

– Нæй, нæй йын ссарæн ахæм усæн, уый тыххæй æмæ мæ хо у.
– Куыд дæ хо у? Ныры онг дæ ус уыд, ныр та дæ хо фестад?!
– Ныры онг дæр мæ хо уыди, ныр дæр, æмæ амæй фæстæмæ дæр 

мæ хо у.
Тамар дæр сæм æрбацыди иннæ уатæй сæ хъæрмæ, æмæ райдыдтой 

усимæ дзурын суанг сæрæй: лекъ сæ куыд рахастой, куыд сæ ауæй 
кодтой, Тамар кæмыты уыд, уыдæттæ йын фæдзырдтой æмæ йæ бау- 
уæндын кодтой, æмæ бафидыдтой. Æртыккаг бон Хъазарайы усы 
Наибы ус фарста: цæуыл хыл кодтой, куыд бафидыдтой, уыдæттæй.

Хъазарайы ус ын Тамар æмæ Хъазарайы хо æмæ æфсымæрдзинады 
хабар радзырдта, Наибы ус та сæ йæ мойæн фæдзырдта. Наиб дæр дис 
фæкодта.

Диссаг хъуыддагыл адæм дис фæкæнынц. Айхъуысти дзыллæйыл 

Тамар æмæ Хъазарайы хабар. Кæй уырныдта, кæй – нæ. Иубон Наиб 
Тамар æмæ Хъазарамæ басидти æмæ сын афтæ зæгъы:

– Гормæттæ, цæуылнæ мын загътат, хо æмæ æфсымæр стут, уый. 
Сымах дыууæ æнæаипп бæлоны дзæнæты дуар хъазуатæй бакодтат. 
Æз та зæрондæй тæригъæды хъуыддагæй хицæн нæ уыдтæн. Хуыцау 
уæ фæлвæрдта, æмæ къæдзæхæй фидардæр разындыстут. Хæйрæджы 
хызы тыхст уыдыстут æмæ нæ бакуымдтат хæйрæгæн сайын. О, æнæ-
сæтгæ хох, о, фидардзинады къæдзæх! Цы уæ хъæуы мæнæй хæрзиуæг, 
зæгъут мын æй, абон мæ гуырæн бон у!

Тамар æмæ Хъазара Наибы раз дæлгоммæ æрхаудтой, æрзоныгыл 
кодтой, зæххы онг ын бакуывтой æмæ загътой:

– Дæ уындæй хуыздæр хорз махæн дунейыл ницы ис, фæлæ ма 
нын фенын кæн иу хатт нæ ныййарджыты, – æмæ зæххыл дæлгоммæ 
æрхаудтой.

Наиб сæм бавнæлдта, сыстын сæ кодта æмæ афтæ зæгъы:
– Домбайы хъæвдын хъæргæнгæ агуры йæ Фыдыбæстæ. Сæххæст 

кæндзынæн уæ курындзинад, – æмæ сын арфæ ракодта.
Хорз лæгæн йæ кой нæ сæфы, йæ хъуыддæгтæ нæ мæлынц. Наиб 

йæхи дард балцмæ цæттæ кæнын райдыдта æмæ сын загъта, æмбалæн 
йемæ куыд ацæуой, афтæ. Хорз лæджы фæстæ мæргътæ дæр тæхынц. 
Иууылдæр сразы сты æмæ иу бонмæ æмгъуыд скодтой.

Тамар æмæ Хъазарайæн лæвæрдтæ фæкодтой: хæзна, топпытæ, 
цæуаг бæхтæ, дарæсы хæрзтæ... Се ‘мгъуыды бонмæ сбадтысты дæс 
барæгимæ. Наибы ус сæ фæстæ кæугæ рацыд. Наиб дæр кæлмæрзæнæй 
йæ цæстысыгтæ асæрфта. Хъазара Наибы усæн дзырд радта, мæ фыды 
фендзынæн, кæд ма æгас уа, уæд, æмæ фæстæмæ Наибимæ раздæх-
дзынæн, зæгъгæ, ууыл ын ард бахордта,

Умар æмæ Ахмæт дæр сæ фыды фæдыл куыдтой, фæлæ Наиб йæ 
бæхæн æртæ цæфы ныккодта, æмæ дард фæндагыл араст сты. Раст 
цыппæрæм боны Ахмæты хæдзармæ бахæццæ сты Чысаны доны сæр 
æмæ хæдзары фæстæ хуымы фæзы æрхызтысты. Ахмæт фыццаг афтæ 
æнхъæлдта, цыма та тыхгæнджытæ сты, йæ топп йæ къухы, сæ размæ 
бацыд, фæлæ йын Хъазара хæццæиронау куы радзырдта, йæхи куы 
бацамыдта, Тамары йын куы базонын кодта, йæ чызг æмæ йæ лæппу 
кæй сты, уый йын куы загъта, уæд фыр цинæй скуыдта, сбогъ-богъ 
кодта æмæ сæ йæ хъæбысы ныккодта. Уый фæстæ Наибы къух райста 

æмæ йын йæ къухы уæлæрмтæн ныпъпъатæ кодта, зæххы онг ын ба-
куывта, зырзыргæнгæ сыстад æмæ афтæ зæгъы:

– Бузныг дæ дæн, æлдæртты æлдар, мæнæн мæ зæнæг чи фенын 
кодта. Уый фæстæ бузныг дæн Иунæг Хуыцауæй, дæуæн ахæм хорз-
дзинады зæрдæ чи радта. Кад дæттын дæ райгуырæн бонæн, лæгъстæ 
кæнын дæ мæлæты сахатæн. Сомы дын кæнын уарзондзинадæй, ард 
дын хæрын æцæгдзинадæй, ацы хорздзинад фенынмæ æнхъæлмæ кæй 
нал кастæн, æмæ та йын йæ къухы уæлармæн ныпъпъатæ кодта.

Наиб дæр æм йæ мидбылты худгæйæ касти. Уый фæстæ хæдзармæ 
бацыдысты æмæ æгъдауæй æрбадтысты.

Æхсæвы сын Ахмæт нæл фыс аргæвста. Æхсæвæр цæттæ кæнын 
райдыдтой. Фæлæ иу аххос уыди, æмæ Ахмæтмæ дзуринæгтæ бирæ 
уыди, æмæ йын, куыд хъуыд, ахæм тæлмац нæ уыди – Хъазара æмæ 
Тамар иронау хорз нал зыдтой, æмæ-иу кæд Ахмæт бирæ фæдзырдта, 
уæддæр Наибæн æрдæг дæр нæ фæрæзтой зæгъын. Фæлæ Наиб ахæм 
æвронг зонды хицау уыди, æмæ Ахмæты ныхæстæ, хъуыдытæ дæр 
æмбæрста.

Теуайы уаргъ, загътой, афтæ ма ныккæла, æмæ дзы бæхы уаргъ 
ма равзæра. Ахмæт кæд уыцы хасты фæстæ фæцудыдта, фæмæгуыр, 
уæддæр та йæм фаг фæллой æрæмбырд, мæгуыр нал уыди. Æхсæвы 
сæ хорз федта – хæрд, нозт – минас фæкодтой æмæ схуыссыдысты. 
Ахмæт дæр йæ чызг æмæ йæ лæппуйы ‘хсæн хъæрмонæджы хуыст 
скодта, йæ цæнгтæ сын сæ нывæрзæн ауагъта æмæ сæ йæ хъæбысы 
аныуæрд-аныуæрд кодта, фыр цинæй йæ цæстысыг цъæх бинаг нымæ-
тыл хуырызгъæлæгау калди.

Райсом раджы фестадысты. Нæл фыс та сын аргæвстой. Уазджытæ 
дæр сыстадысты, сæхи цæхсадтой, Хуыцаумæ бакуывтой, аходæн 
сцæттæ, æмæ минас фæкодтой.

Хæстæг сыхаг хъæутæ дæр фехъуыстой Ахмæты уазджыты хабар. 
Уыдон дæр сæ суазæг кодтой. Чи сæ йæхимæ ахуыдта, чи уырдæм 
хуынтæ хаста. Цыппар боны сæ нæ ауагътой.

Цыппæрæм бонмæ Наиб цæуын æрымысыди. Ахмæт Наибæн 
æртæ æстдæсы аргъ хæзна топп ралæвар кодта, йе ‘мбæлттæн дæр ын 
фæлæвæрттæ кодтой уæды рæстæджы æгъдаумæ гæсгæ – чи цухъхъа, 
чи куырæт, чи басылыхъхъ. Хорз сæ барæвдыдтой.

Æцæг загъта апостолминæвар: «Лæг ныууадздзæн йæ мад æмæ йæ 



19

фыды æмæ баиу уыдзæн йæ усимæ». Хъазара кæд йæ зæронд мад æмæ 
фыды федта, сæ уарзондзинадæй йæ зæрдæ срухс, цин кодта, уæддæр 
æм йæ ус æмæ йæ зæнæджы уарзондзинад фæфылдæр, æмæ æмбæрзæн 
æвæрдта йæ мад æмæ йæ фыды ‘хсæн æмæ афтæ зæгъы:

– Æз Хуыцауы раз дзырд радтон Наибы усæн, мæ кæнгæ мадæн, 
фæстæмæ кæй æрцæудзынæн, зæгъгæ, ууыл ын ард бахордтон. Ард 
фæсайын та зын хъуыддаг у, фæлæ, æгас куы уон, уæд дæуæй дæр хæс 
дарын, Наиб æмæ йæ усæй дæр. Хуыцауы куы фæнда, дард бæстæй 
хæстæг скæндзыстæм, кæрæдзи алы аз дæр уындзыстæм, – æмæ йæ 
цæсты сыгтæ асæрфта.

Ахмæт дæр скуыдта æмæ афтæ зæгъы:
– Мæнгард лæг уæлæуыл дæр сæфт æмæ мæрдты дæр. Ма басæтт 

дæ ард, фæлæ мæн дæр ма ферох кæн.
Кæрæдзийæн ныхъхъæбыстæ кодтой æмæ скуыдтой. Наиб дæр йæ 

цæсты сыгтæ асæрфта. Кæрæдзи къухтæ райстой, фысымæн «хæрзбон» 
загътой æмæ дард фæндагыл араст сты. Тамар баззад йæ фыды хæ-
дзары.

Раст цыппæрæм бон Дагъыстанмæ ныххæццæ сты, æмæ та алчи 
дæр йæ царды æгъдаумæ гæсгæ цæрын райдыдта.

Хорз адæймаг адæмæн царды хос хæссы, йæ кой та мыггагмæ нæ 
сæфы. Тамар æмæ Хъазара Наибы руаджы хъуыддаг афтæ скодтой, 
æмæ фæсхох иры лекъ æппындæр нал хъыгдардтой, иу дзыллæ, иу 
адæмы хуызæн систы. Лекъ ирон адæмы ‘хсæн базар кæнын рай-
дыдтой: цыллæ, зæлдаг уæймæ хастой. Фæсхохы ирон адæм дæр 
æдасæй сулæфыдысты. Наиб æмæ Хъазара алы аз дæр Ахмæт æмæ 
Тамармæ хуынды цыдысты, лæвæрттæ сын хастой, лечъы хуыздæр 
адæмты иримæ лымæн кодтой. Афтæ Ахмæт æмæ Тамар дæр Наибмæ 
хуынды цыдысты, ирон адæмы лекъимæ лымæн кодтой. Æмæ лекъæй 
иры ‘хсæн иу тых, иу лæбурд дæр нал цыд, уарзонæй цардысты.

Афонтæ цыдысты, рæстæг ивта. Гуырдзыстон Уырысимæ баиу 
сты. Фæлæ ма Кавказы хохы адæмтæ змæлыдысты. Уырысæн сæхи 
нæ лæвæрдтой. 1830 азы Абхадз хохы адæмты æрсабыр кодта, фæлæ 
ма Шамил хæцыд. Уыцы змæст рæстæджыты кæрæдзи нал федтой иу-
къорд азты. Ахмæт хæрз зæронд баци, фезмæлынæн нал уыди, фæлæ 
Тамарæн Хъазарайы уындмæ бæллын йæ зæрдæ сыгъта, уырыдта. Иу 
æрæгвæззæг Тамар хуын сцæттæ кодта: хæрд, нозт, дарæстæ, хуынæн 

цы хъуыд – æппæт. Йе ‘рвадæлтæй æртæ лæгимæ сбадт æмæ Дагъыс-
танмæ Хъазара æмæ Наибы уынынмæ фæцыд. Фæлæ хъуыддаг афтæ 
уыд, æмæ, Наиб цы хъæуы цард, уый æфсæдтæ басыгътой. Наиб æмæ 
Хъазара йæ фыртимæ хæсты мард фесты. Наибы ус йæ фыды хæдзар-
мæ ацыд. Æрмæст ма Наибы хæдзары къултæ сыгъды сау æндæрг 
хастой. Тамар фæкуыдта, фæхъыг кодта, йе ‘фсымæры ингæн дæр нал 
федта æмæ кæугæ фæстæмæ йæ хæдзармæ æрцыд.

САФИАТ
Радзырд

Гуырдзыстон Уырысимæ куы баиу, æмæ Георги XII йæ æнæхъару-
дзинады тыххæй йæ паддзахад куы ныууагъта, уæд Уырыс алы бæс-
ты се ‘гъдæуттæ æрæвæрдтой. Адæмы тæрхондæттæ фехæлдысты. 
Уырысы хицæуттæ уынаффæ кæнын райдыдтой. Адæм сæм сæхи хæс-
тæг ласын систой, æмæ цард уырысы æгъдæуттæй зилын райдыдта.

Раст уыцы рæстæджы Уæлладжыры комы Нузалы цардысты мæ-
гуыр ус æмæ лæг Сауаты Саукуыдз æмæ йæ ус Сæниат. Саукуыдз 
æмæ йæ усæн райдианы зæнæг нæ уыд, стæй иукъорд азы фæстæ ус 
басывæрджын. Саукуыдз – зæнæгмæ цыбæл адæймаг – лæппуйы рай-
гуырдмæ æнхъæлмæ каст, фæлæ хъуыддаг афтæ нæ рауад.

Иу зымæгон фыдæхсæв цæгат фарсы тымыгъ риуыгъдтытæ систа. 
Уадтымыгъы æхситт кæмттæ арыдта. Митфæлдзæгъдæн хæдзары 
къултыл халас æвæрдта. Хæдзары астæу артдзæсты мæхъийы сæт-
тæнтæй гæзæмæ арт фæрухс-фæмынæг кодта. Саукуыдз йæ кæрцы 
зæронды арты фарсмæ бандоныл фæлдæхтæй лæууыд. Хæдзары къуы-                           
мы фæсдуар хъæмпы уæлæ хуыссыд Сæниат, хъæрзыдта, йæ арын 
афон æрцыд, æмæ катæйттæ кодта. Сыхаг устытæ йæ цуры бадтысты 
æмæ йын ныфсытæ æвæрдтой. Уалынмæ фервæзтис – чызг ныййардта. 
Устытæ фæхъус сты, чызг кæй райгуырд, уый тыххæй. Æрæджиау иу 
зæронд ус афтæ бакодта:

– Æппын нæйы бæсты чызг дæр хорз у.
Сæниат ныхъхъæрзыдта æмæ афтæ зæгъы:
– Чызгæн йæ гуырæн бон дæр – сау æмæ йæ мæлæн бон дæр.
Чызгæн йæ райгуырдыл авд боны рацыд, афтæ йын йæ мад 

авдæнбæттæн скодта, сыхаг устытæм дæр бадзырдтой æмæ йыл ном 
сæвæрдтой Сафиат.

Æнæзæнæг ус æмæ лæг – Саукуыдз æмæ Сæниат – сæ иунæг 
чызджы тынг буц дардтой, дарæс, хæрдхъуаг æй нæ уагътой. Кæд 
чызг уыд, уæддæр дзы лæппуйы мондагæн сæхи рæвдыдтой. Чызгыл 
æвддæс азы ацыд, чындздзон, алцæмæй æххæст. Йæ рæсугъддзина-
ды кой айхъуыст. Йæ сау цæстытæ дзедыры нæмыгау сау æндæрг 
хастой. Йæ сау æрфгуытæ лæгъз фæтæн ныхыл кæрæдзимæ сæ ных 
сарæзтой. Йæ сау дзыккутæ сынты базыртау рæтæны стæвдæн, 
зæвæттæ æмбæрзтой. Йæ фидауцджын тæнæг былтæй æнгом дæн-
дæгтæ миты хъæпæнау урс æрттывд кодтой. Йæ нарæг астæу, сæв-
джын фæтæн риу лæджы зæрдæ йæхимæ скъæфтой, иу дзырдæй, 
рæсугъддæртæй рæсугъддæр уыд.

Сафиатмæ алы бæстæй курджытæ цыдис, фæлæ никæмæн куымдта. 
Бирæ саг лæппу уый тыххæй хæхты дзæгъæл цыд æррайы хуызæн. Йæ 
фыд дæр æй никæмæн лæвæрдта. Чызджы рæсугъддзинадæй йæ зæр-
дæ схъал, сбæрзонд ис, арвы милтыл йæхи асæрфта, æмæ йæ чызгæн 
никæй аккаг кодта. Æвæццæгæн, æнамонды цæлхдур йæ разы хъен 
лæууыд æмæ йын йæ фæндаг æхгæдта.

Зæрæстон хуым, загътой, дурæппарæн, идæдз усы хæдзар – адæмæн 
æмбис. Æрыдоны цард иу зæронд ус, Айсæт, зæгъгæ. Айсæтæн уыд 
иунæг лæппу Гæди. Айсæтмæ уырысы хицæуттæ, сæудæджертæ арæх 
цыдысты, йæхимæ сæ хæстæг дардта, цæмæй йын йæ иунæг лæппуйы 
сахуыр кæной сæудæджеры куыстыл, хицæутты хъуыддагыл. Гæди, 
лæппулæг уæвгæйæ, уырыссагау тагъд базыдта, хицæуттимæ дæр 
слымæн æмæ сæудæжер кæнын райдыдта.

Уарзондзинад адæймаджы хаттæй-хатт сафгæ дæр фæкæны, рæс-
тагыл арæзт куынæ фæуа, уæд. Уæлладжыры хохы цард Тулатæй Бибо, 
зæгъгæ, хорз барæг, хæтæг лæг. Бирæ лымæнтæ йын уыд кæсæгæй, 
цæцæнæй, мæхъхъæлæй. Тулатæ уыдысты рагон туджджын Сауатæй, 
Саукуыдзы мыггагæй. Бибо æмæ Саукуыдзы чызг та кæрæдзи тынг 
бирæ уарзтой, фæлæ, туджджын кæм уыдысты, уым сæ уарзондзинад 
уыдис сусæг уарзт. Бибо Сафиаты ракурыныл сдзурын адæмæй нæ 
уæндыд, æфсæрмы кодта Сауатæй, туджджын кæй уыдысты, уый тых-
хæй, æмæ сæ уарзондзинад Сафиатимæ адæмы ‘хсæн æргом нæ уыд.

Рæстæг уыцы иухуызон хаста. Уырысы хицæуттæ стыхджын сты. 
Айсæт йæ фырт Гæдийы хицæуттæн афтæ бауарзын кодта, æмæ æнæ 
Гæдийæ  къахдзæф дæр никæдæмуал кодтой. Иубон Гæди пъырыс-

тыфимæ Нузалмæ бацыд, хъазты ‘хсæн Сафиаты федта æмæ йæ тынг 
бауарзта. Гæдийæн уарзондзинады цæхæрæй йæ зæрдæ ссыгъд, хурхы 
уадындзтæ адымстысты, иу дзырд дæр йæ бон нал уыд æмæ хъазты ас-
тæу цавд дурау лæууыд. Сафиат-иу хъазты лæгъзы тæхгæ пакъуыйау 
куы атахт, уæд-иу Гæдийы цæхæр цæстытæ йæ фæстæ дзагъырæй 
аззадысты. Сафиаты уарзон цæстæнгас, хъазгæ мидбылтыхудт бирæ 
саг лæппуты зæрдæтæ басыгъта, фæлæ дзы йæхи ничи бафсæста, ничи 
барæвдыдта. Дыккаг бон Гæди æмæ пъырыстыф фæстæмæ Æрыдонмæ 
æрцыдысты.

Гæдийыл сау æндæрг хуыз схæцыд. Сафиаты уарзондзинады мæстæй 
нал куыста. Йæ хъуыдытæ иууылдæр Сафиаты уарзондзинады хызы 
стыхстысты, æмæ-иу куыстмæ дæр йæ зæрдæ нал ради. Гæдийы мад 
Айсæт – фæлтæрд зæронд ус – Гæдийы хабар сбæрæг кодта. Хæххон 
мæгуыр чызджы кæй бауарзта, уый куы базыдта, уæд ын ныры дуджы 
царды ныхæстæ радзырдта: амонд æрмæст хъæздыгдзинады кæй ис, 
уый, æндæр амонд агурын никæцæй хъæуы, зæгъгæ йын загъта. Мады 
ныхæстæ тынг фæцыдысты Гæдийы зæрдæмæ æмæ зæрдиагæй ныл-
лæууыд сæудæджеры куыстыл æмæ хицæуттимæ лымæн кæныныл.

Раст уыцы рæстæджы Нузалы цард иу гæды лæг, Кукус, зæгъгæ. 
Уыцы гæды лæг базыдта, Гæди Сафиаты кæй бауарзта, уый æмæ сæм-
иу гуыбын æнхъæл арæх дзырдтæ хаста, æхсызгон ныхæстæ Сафиаты 
тыххæй, æмæ кæддæриддæр Кукусæн Гæдийы хæдзары дуар гом уыд. 
Афтæмæй рæстæг хатти.

Иухатт та Гæди пъырыстыфимæ Нузалмæ бацыд. Фæндагыл Гæди 
пъырыстыфæн радзырдта, Сафиаты ракурын йæ зæрды кæй ис, уый. 
Пъырыстыфæн дæр æхсызгон уыд йæ уарзон лæджы фæнд, æмæ 
йын ныфс дæр бавæрдта, хъуыддаджы уый дæр кæй бацæудзæн. 
Нузалмæ куы бацыдысты, уæд уым пъырыстыф хъазт скæнын кодта. 
Æрæмбырд сты хъæуы чызджытæ, фæлæ Сафиат нæма æрцыд, æмæ 
цыма хъазт цыдæр хъуаг уыд, нæ фидыдта. Уалынмæ Сафиат хæдзары 
фисынæй разынд, йæ дыстæ фæйлаугæ хъазты чызджыты астæу 
балæууыд. Хъазт стæвд. Фæндыры хъæр къæдзæхтæ арыдта. Æм-
дзæгъды тъæпп-тъæпп дардмæ хъуысти. Уалынмæ Бибо дæр хъазтмæ 
ссыд йæ мæхъхъæлон уазджытимæ. Кукус та хъазты уынаффæгæнæг 
уыд – дежурнæ. Сафиат-иу куы ракафыд, уæд-иу ын Гæдийы йемæ 
скафын кодта. Иухатт куы уыд, уæд Бибо йæ уазæджы Сафиатимæ 

скафынмæ ракодта. Кукус ыл фæстæмæ ахæцыд. Бибо уый мæстæй 
Кукусы хъазтæй раппæрста.

Хъазт ахæлиу, ацыдысты. Ныхасы адæм хынджылæг кодтой 
Кукусæй, хъазтæй дæ ратардта, зæгъгæ. Уый мæстæй Кукус ба-
ртхъирæн кодта Бибомæ, æз дын ацы æфхæрд нæ ныууадздзынæн, 
зæгъгæ. Кукус æцæг сæххæст кодта гæды дзырдтæй йæ хъуыддаг, 
фæлæ фæстагмæ йæхицæн дæр хорз нæ уыд.

Пъырыстыф куы ныццыд фæстæмæ, уæд Саукуыдзмæ басидт, 
æмæ йын радзырдта, Гæди йын йæ чызджы кæй куры, æмæ уый хорз 
хъуыддаг кæй у, Гæди хицæуттимæ лымæн кæй у, æмæ йын æххуыс 
кæй уыдзæн, уыдæттæ. Кæй зæгъын æй хъæуы, уыцы рæстæджы 
хицæутты дзырд арвы цæфау тыхджын уыд. Саукуыдз пъырыстыфы 
дзырдыл уæлдай ницыуал загъта, фæлæ ма афтæ бакодта:

– Уый чызджы фæндон дæр у, æмæ...
Кукусы Бибо хъазтæй кæй раппæрста, уыцы хæрамæн Кукус ба-

бадти дондæттæны, Сафиат дон кæцæй хаста, уым, æмæ Сафиат æмæ 
Бибойы ныхæстæм хъуыста. Йæ фыд æй Гæдийæн куыд дæтты. Гæди 
дзæгъæлдзæуаг куыд у, ахæм æвзæр дзырдтæ Бибо Гæдийæ фæкодта 
Сафиатæн.

Кукус Æрыдонмæ æрцыд æмæ радзырдта Айсæт æмæ Гæдийæн, Бибо 
æмæ Сафиатæй цыдæриддæр фехъуыста, уый. Айсæт Кукусы йæ хæдзар-
мæ бахуыдта, хорз æй федта æмæ йын фæдзырдта, йæ лæппуйы хуызæн 
æй кæй уарзы, æмæ Бибойæ Кукусы маст кæй райсын кæндзæн, уый. 
Æрмæст хъуамæ Кукус мæнг æвдисæн ныллæууа, цыдæриддæр Гæди 
Бибойыл гæды дзырдтæ равдиса хицæутты раз, ууыл. Кукус дæр сразы ис.

Айсæт Гæдийæн загъта:
– Усы байст уды айст у, æмæ йын йе ‘хсыры цъыртт хæрам скæн-

дзæн, Бибойы хицæуттæм хорз куынæ банымудза æмæ дзы йæ маст 
куынæ сиса, уæд.

Гæди сразы ис æмæ йæ мадæн дзырд радта.
Уыцы изæр Кукус Гæдийы æххуырстимæ – Мæхæмæтимæ – фæ-

хыл, æмæ Мæхæмæт Бибомæ арвыста, хицæуттæн æй кæй ахсын 
кæнынц, уый.

Бибо фæтарст æмæ абырæг алыгъд.
Дыккаг бон пъырыстыфмæ Гæди æвзæр банымыгъта Бибойы: 

мæхъхъæлимæ бæхтæ давы, лæгтæ мары, ахæм дзырдтæ фæкод-

та. Æцæджы тыххæй та æвдисæн ныллæууыд Кукус. Пъырыстыф 
хъазахъхъы арвыста Бибойы ахсынмæ, фæлæ Бибойы не ссардтой 
æмæ афтидæй æрцыдысты.

Иубон Саукуыдз Дзæуджыхъæуæй раздæхт æмæ Æрыдоны Гæдимæ 
бафысым кодта. Кæй зæгъын æй хъæуы, Саукуыдзы Гæди хорз федта, 
цыбæл хæринæгтæ, нуазинæгтæй йæ фæхынцта. Дыккаг бон Саукуыдз 
Нузалмæ куы бацыд, уæд фæрынчын æмæ йæ чызгæн лæгъстæ кодта, 
цæмæй Гæдийæн бакома, Гæдийы ус куы уа, уæд амондджын кæй уы-
дзæн, уый йын дзырдта. Фæлæ чызг не сразы ницы амæлттæй, æмæ 
йæм йæ фыд схæрам, æлгъыста йæ.

Иу къуырийы фæстæ Саукуыдз амард. Уыцы рæстæгмæ гæсгæ 
йæ ингæн æртæ ‘хсæвы хъахъхъæнинаг уыд, æмæ хæдзары нæлгой-
маг нал уыд, чи йæ бахъахъхъæдтаид, æмæ Сафиат ацыд йæ фыды 
ингæн хъахъхъæнынмæ. Фæндагыл халæттæ йæ сæрмæ тахтысты, 
фыдæхсæв скодта, ныммæйдар. Сафиат йæ фыды ингæн хъахъхъæд-
та. Æвиппайды федта йæ фыды аууон. Аууон æй ралгъыста, æмæ 
Сафиат сæрра.

Дыккаг бон Нузал хъæугуывд кодтой: дзуары бын æрæмбырд сты 
æмæ ныхас кодтой. Зæронд лæг Тасолтан нæма æрцыд, бафæстиат, 
æмæ йæм æнхъæлмæ кастысты. Куы ‘рцыд, уæд сын хабар радзырдта, 
цæй тыххæй бафæстиат, уый æмæ загъта:

– Уæлæ Æрхы Сафиат сæрра, æмæ йæ дзуармæ кæнын хъæуы. 
Фæсивæд ацыдысты, дзуармæ йæ æркодтой, æмæ дзуары цур басур, 

фæлæ йæ дзуарæн куы бафæдзæхстой, уæд æрчъицыдта æмæ адæмæй 
хицæнæй слæууыд.

Уыцы рæстæджы хъæдæй сау нымæтджын сау лæг хъуынджын 
худы рацыд æмæ Сафиатæн загъта:

– Цом, Къасарайы базондзынæ дæ амонд.
Сафиат æмæ саунымæтджын ацыдысты Къасарамæ. Саунымæт-

джын уыд Бибо. Бибо афтæ хъавыд, æмæ Къасарайы къæдзæхæй сæхи 
куыд аппæрстаиккой – фыццаг Сафиаты, стæй та йæхи. Бибо Сафиаты 
раздæр къæдзæхæй аппæрста, стæг дзы стæгыл нал фæхæцыд. Бибо 
йæхи къæдзæхæй аппарынмæ куы хъавыд, уæд ахъуыды кодта, æмæ 
йын Кукус æмæ Гæди маринаг кæй уыдысты, уый тыххæй йæхи 
фæурæдта æмæ йе ‘мбæлттæм æрцыд.

Радзырдта сын йæ зæрдæйы мæстытæ æмæ загъта:

– Кукус æмæ мын Гæди маринаг сты, æмæ сæ агурын хъæуы.
Æрыдоны Гæдийæн йæ мад амард, æмæ иунæгæй баззад. Гæди 

Сафиаты мард куы фехъуыста, уæд ыл æртæфстысты, уый тыххæй цы 
хинтæ æмæ æвзæр митæ фæкодта, уыдон. Иубон ыл æрбафтыд Кукус,  
æмæ йын Гæди афтæ зæгъы:

– Ацу, мæ цæст дæ куыд нæ уына, афтæ. Атæппæт бæллæхтæ дæу 
тыххæй æрцыд.

Кукус ын загъта:
– Нæ дыууæ дæр зылын стæм, æмæ нæ фыдуагдзинæдтæ адæмæн 

мауал хъæр кæн.
Гæди загъта:
– Хорз, мæ хæдзар, мæнæ дын уат æмæ схуысс. 
Кукус уаты схуыссыд, фæлæ Гæдийы цæстæнгасы цыдæр фыд-

былызы хъуыддаг равзæрста æмæ йæхи бæсты йæ уаты Гæдийы æх-
хуырст Мæхæмæты схуыссын кодта. Гæди бацыд æмæ Кукусы æфсон 
Мæхæмæты амардта.

Кукус алыгъд æмæ Бибомæ ссыди, цæмæй Гæдийы банымудза 
Бибомæ, фæлæ, Бибо Кукусы куы федта, уæд æй рацахста æмæ йæ 
бæласыл сбаста. Кукус ын балæгъстæ кодта, ма мæ амар, зæгъгæ, 
фæлæ йæ бирæ радзур-бадзуры фæстæ кардæй æркъуыхтæ кодта. 
Бибо уырдыгæй ацыд, æмæ Æрыдоны Гæдиимæ кæрæдзи амардтой.

Сафиаты сау дзыккутæ Къасарайы къæдзæхыл ауыгъдæй бирæ 
азты хъеллау фæкодтой.

СЕКЪА

                   ЗОНДЫ НЫХÆСТÆ 

                           * * *
Мæгуыр кусæг йæ къæбæрæй 
Кæйдæриддæр рæвдауы, 
Магуса та йæ къæйныхæй 
Кæмдæриддæр фæлгъауы. 

                           * * *
Топпы цæф тагъд дзæбæх кæны, 
Æвзаджы цæф – æрæгмæ, 
Фыдæвзагæй бæстæ хæлы, –
Макуы йæ ‘рхæсс дæ сæрмæ. 

                           * * * 
Лæг бонгусæг у: 
Бакус æмæ дæ мызд райс, 
Хæлæг, хæрам, æвзæр митæй 
Алы бон дæр дæхи лас. 

                           * * *
Хæрзгæнæг лæг дунейы сæтты, 
Æвзæргæнæг бон дæр тæрсы, –
Æхсæв-бонмæ хъæугæрæтты 
Æрра куыдзау дзæгъæл лæсы. 

                           * * *
Де ‘взаг æмæ дæ цæст сыгъдæг 
Куыд уой, ууыл дæхи бахъар, 
Уæд æгасæй дæ буар дæр 
Сыгъдæг уыдзæн, гъе уый бамбар. 

                           * * *
Дæхæдæг дæхи куы сæттай, 
Уæд адæмæй тыхджындæр дæ. 
Мæгуырæн кæрдзын куы дæттай, 
Сцин кæндзæн уæд дæ зæрдæ.

18-аздзыдæй бацыд Коммунистон партимæ æмæ активонæй арха-
йдта Цæгат Ирыстоны советон хицауад æрфидар кæныныл. Дыгуры 
æххæсткомы зылды политрухсады хайады кусгæйæ хъæуты æв-
дыста кинонывтæ æмæ каст лекцитæ, Хохаг республикæ сæнди-
дзыны фæстæ уыд партийы обкомы инструктор. Уæд райдыдта 
публицистон уацтæ фыссын газеттæ «Кермен», «Беднота» æмæ 
«Рæстдзинад»-мæ. 

Мæскуыйы журналистикæйы паддзахадон институты ма куы 
сахуыр кодта, уæд зонындзинæдтæ, куысты фæлтæрддзинад æмæ 
организаторы курдиат æххæстæй «сæ кæрæдзийы ссардтой». 
Къосырайы-фырты хъæппæрисæй Мæскуыйы Пролетарон фысджы-
ты ассоциацийы цур 1924 азы арæзт æрцыд ирон пролетарон 
фысджыты секци «Зиу». Афæдзы фæстæ уыцы горæты рухс федта 
секцийы литературон альманах «Зиу»-ы фыццаг чиныг. Иннæ 
авторты æмрæнхъ æм хаст æрцыдысты æрыгон фыссæджы радзырд 
«Бон-изæрмæ» æмæ Мамин-Сибирякы «Ак-Базат» йæ тæлмацæй. 

Уæдмæ секци йæ куыст Дзæуджыхъæумæ раивта æмæ Ирыс-
тоны Цæгат æмæ Хуссары сфæлдыстадон тыхтæ æрбангом кодта. 
Журналистикæйы университеты рауагъдон сси республикон газет 
«Рæстдзинад»-ы редактор. Уым стыр æргом здæхта ног литературон 
фæлтæрты хъомыладмæ – йæ редакцийæ рацыд альманах «Зиу»-ы 
дыккаг чиныг, газетмæ та æрыгæттæ фемхиц сты йæ литературон 
фæрсты руаджы. Ирыстоны фыццаг литературон журнал «Фи-
диуæг» Хуссары фæзынд, æмæ йæхæдæг та уый иудадзыгон автор 
сси.

1934 азы Фысджыты цæдисы оргкомитеты сæрдар Къосыраты 
Сæрмæт нысангонд æрцыд Цæгат Ирыстоны автономон облæс-
ты Фысджыты цæдисы правленийы сæрдарæй æмæ литературон 
журнал «Мах дуг»-ы фыццаг редакторæй. Ирон литературæмæ ног 
комулæфт хæсджыты раздзæуæг ма Фæрниаты Къоста, Дзанайты 
Иван (Нигер) æмæ Дзесты Куыдзæгимæ иумæ историйы баззад 
Советон фысджыты фыццаг Æппæтцæдисон съезды делегатæй. 
Съезды радзырдта ирон литературæйы уавæр æмæ нысанты тых-
хæй.

Уыцы азты æвæллайгæ разамонæг уыд Дыгуры районы газет 
«Тох»-ы (абоны «Дигори хабæрттæ») фыццаг редактор, Цæгат 

Ирыстоны педагогон институты (абоны Хетæгкаты Къостайы 
номыл паддзахадон университет) æмæ Цæгат Ирыстоны драмон 
театры фыццаг директор.

1937 азы Къосирайы-фырт æнаххосæй бацарæфтыд репресситы 
азарæй. Бацарæфтыд, фæлæ, цы хъæппæристы райрæзтыл архай-
дта, уыдон иууылдæр цæрæццаг рауадысты, ирон культурæйыл 
ахъаззаджы æндæвд бакодтой. 

1964 азы Дзæуджыхъæуы рухс федта Къосыраты Сæрмæты 
уацты æмæ радзырдты æмбырдгонд «Сырх тырысаимæ». Сарæзта 
йæ фыссæджы æфсымæры лæппу Къосыраты Юри, разныхас та 
йын ныффыста нæ литературæйы разагъды минæвæрттæй иу – 
Плиты Грис. Мæнæ куыд зæгъы йе ‘мсис развæдгæнæджы тыххæй: 
«Зын, уæззау уыдис, Сæрмæт кæй кодта, уыцы куыст, стыр эн-
тузиазм æмæ фидар зæрдæ хъуыдис уыцы куыстæн. Ахъуыды-ма 
кæнут: æндæрæбон Сæрмæт кодта газет уадзыны куыст, знон арха-
йдта ног журнал рауадзыны фæрæзтыл, абон Ирыстоны хъæуты 
зилы адæмон аивады олимпиадæтæ аразыныл, суинаг театрæн 
актертæ æмбырд кæныныл, аивадон ансамблæн кафджытæ æмæ 
зарджытæ æвзарыныл… Уыдонимæ йæ фыссын хъуыдис æр-
вылбон иронау æмæ уырыссагау уацтæ газеттæ æмæ журналтæн 
литературæйы алы фарстатыл, æвзаджы тыххæй, фыссæджы 
дæсныйадыл. Тæлмац кодта уырыссаг классикон литературæйы 
уацмыстæ. Æмбырд кодта, чи амардис, уыцы фысджыты лите-
ратурон бынтæ, фыста дæсгай æмæ сæдæгай писмотæ алырдæм, 
суанг ма фæсарæнты цæрæг ирон кусджытæм дæр, цæмæй дунейы 
алы къабæзтæй æмбырд кодтаид хабæрттæ, зæххыл цы цæуы, уый 
тыххæй æмæ сæ уагътаид мыхуыры». Ирон дзыллæйæн йæ сæйраг 
лæггæдтæй иуыл ма нымайы йæ архайды ахæм къабаз: «Иттæг 
ахъазы куыст та бакодта Сæрмæт ирон адæмы хъæбул Къостайы 
литературон бынтæ ссарыныл. Суанг Фыдыбæстæйы Стыр хæсты 
онг нæм Къостайы къухфыстытæй æмæ бынтæй цы уыдис, уыдон 
стæмтæй фæстæмæ уыдысты Сæрмæты ссард æмæ æрæмбырдгонд 
– уый сæ фервæзын кодта фесæфынæй. Къостайы зонæг адæмæй 
ма цардæгас чи уыдис, уыдоныл канд Ирыстоны нæ, суанг нæ 
Цæдисы къуымты алы рæтты фæзылдис Сæрмæт æмæ сын йæхи 
къухæй фæфыста сæ мысинæгтæ нæ поэты тыххæй, æрæмбырд 

ын кодта бирæ цыдæртæ йæ уæлæдарæсæй, йæ дзаумæттæй æмæ 
сæ радта музеймæ». 

Къосырайы-фыртæн йæхи сфæлдыстадыл ныхасгæнгæйæ 
сразы уыдзыстæм Плийы-фырты иннæ хъуыдыимæ: «Кæд ныр 
Сæрмæты публицистон фæллæйттæй бирæтæ тынг нал агайынц 
чиныгкæсджыты зæрдæтæ, уæддæр уыдон сæ заманы иттæг ахъаз 
фесты царды ног хъуыдытæ ныффидар кæнынæн, ирон лите-
ратурæйы рæзтæн, нæ мыхуыры хъуыддаджы рæзтæн». Зæгъæм, 
уац «Нæ ног литературæйы тыххæй»-ы Къосыраты Сæрмæт хæссы 
Ирон литературон къорды иунæг чиныг «Малусæг»-ы редактор, 
фыццаг ирон литературон критик Бекъойты Дзипкайы (Георги) 
раздзырдæй ахæм ныхæстæ: «Къорд йæ зæрдæ дары нæ фæси-
вæдыл, æнхъæл у, фæзындзæн нæм ахæм фысджытæ, кæцытæ 
нывы хуызæн нæ цæстыты раз æрæвæрдзысты нæ адæмы цард, нæ 
зæрдæйы конд, нæ зонды ахаст, кæцытæ афтæмæй равдисдзысты 
иннæ адæмтæн нæ зынаргъ хæзнатæ: нæ бæсты уаг, не ‘гъдæут-
ты бæрзонддзинад, не ‘взаджы хорздзинад, не ‘хсар, нæ намыс». 
Ацы рухсмæ тырныны нысаниуæгимæ хъуыдыйы бындурыл 
автор æмæ къорды уæнгты цæмæдæр гæсгæ хоны «кълассон 
знæгтæ, буржуазийы фарсласджытæ». «Фурды чи фæцæйдæлдон 
кæна, уый ма йæ мæлæты размæ йæ къухтæ куы сцæгъда, уыйау 
ирон буржуази фæстаджы æппæрст ракодта «Малусæг», – ацы 
карз азым-тæрхон раст нæу, уымæн æмæ æмбырдгонды уыд ног 
цардыл дзурæг, йæ æвæрццæг миниуджытæ йын уынæг фысджыты 
уацмыстæ дæр. Уæдæ, иннæ сфæлдыстадон кусджытæй дзыллæйы 
æмæ ног цардарæзты ныхмæ исты хъуыдытæ зын ссарæн кæмæ 
у, уыдонæн уайдзæфыл дæр арæх нæ ауæрды, фæлæ уыдæттæм 
абоны цæстæй кæсын бынтон раст нæ уыдзæн. Сæрмæт йæ дуджы 
хъæбул уыд, йæхицæй æмæ иннæтæй дæр домдта йæ идеалтыл 
зæрдæйæ æууæндын, æмæ уый хъуамæ уа хъуыдыйаг не ‘мдугон 
иртасджытæн.

Уыимæ кæуылты актуалон у ныртæккæ, зæгъæм, уац «Ферох 
кæндзыстæм?»-æй ахæм хъуыды: «Йæ хорз æмæ æвзæры удæ-
гасæй чи нæ равзары, уыцы адæмыхаттæн сæ царды дуæрттыл 
стыр æхгæнæнтæ ис. Афтæ-иу дзырдта æппæт дунейæн номдзыд 
гермайнаг фыссæг поэт Гете. Уыцы ныхас мах, ирон адæмы, зæр-

дыл тынг бадарын хъæуы. Мах нæ æхсæны кусджытæй, нæ ном-
хæсджытæй бирæтæн нæ бафæрæзтам равзарын сæ удæгасæй сæ 
арæхст. Бирæтæ ацух сты æнæ ном ныууадзгæйæ, бирæтæ байрох 
сты махæй…» Ахæм зондыл хæст уæвгæйæ, æрцæуы мæнæ ахæм 
хатдзæгмæ: «Къоста не ‘хсæн нал ис, фæлæ йæ фæстæ базмæлыд 
ирон фæсивæды фылдæр, бацагъта йæ базыртæ æмæ, Къостайы 
фæндагыл цæугæйæ, ног арæнтæм рахæццæ, ног хуртæ федта». 
Уыцы «ног хуртæ» уынæн та ис фæлтæрты бастдзинады руаджы, 
æмæ уыцы бастдзинад дæр Къосырайы-фырты хуызæн патриотты 
руаджы фидар кодта. 

Багъæраты Созыры чиныг «Зæрди дуар»-æн та сси цæстуарзон 
редактор æмæ разныхасы автор. Йæ уац «Налхъуыт-налмас»-ы 
дзы загъта ахæм ныхæстæ: «…йæ зондæй тынг арфмæ хъуыста 
æмæ Æхсынтты зылангау дзуаппы зыланг лæвæрдта царды алы 
хъуыддагæн дæр. Ирон фысджытæй бирæ нæ разындзæн, Созыры 
хуызæн чи бафæрæзтаид цард алы æууæлæй дæр равдисын, сæр-
гом кæнын». Ома, уынæм фыссæджы хæс æмæ нысан Къосыраты 
Сæрмæтмæ гæсгæ.

Йæхи сфæлдыстадыл бæстон кусынæн ын бирæ рæстæг нæ уыд, 
уый уæлдæр бафиппайдтам. Уыимæ курдиатæй, мадæлон æвзагыл 
фæлгонцтæ нывæндыны хъаруйæ цух нæ уыд. Йæ радзырд «Бон-
изæрмæ»-йы уынæм ахæм ныв: «Йæ уæрыччытæ сæууон æртæхы 
хизынц цъæх нæууыл. Газакк дæр сбадти иу дурыл æмæ Бонвæрнон 
стъалымæ кæсы, – уый дæр фиййау у, йæ алфамбылай цы мигътæ 
ис, уыдон та – йæ фыстæ. Уыцы фыййаумæ бирæ урс фыстæ æмæ 
уæрыччытæ и.

– Цымæ уый дæр йæ фыстæ хизынмæ райсом раджы æнæ хæр-
гæйæ ратæры? Чи зоны, æмæ афтæ уыдзæн, æндæр цæмæн ныф-
фæлурс и?

Уайтагъд Бонвæрнон стъалы æрбайсæфт, уымæн æмæ хур скаст. 
Цæуыл афтæ цинæй зарынц цъиутæ къутæрты? Уыдонæн циу 

– сæ фæлмæн бумбулиты сæ цас фæнда, уыйас фæхуыссынц. 
Алкæмæн дæр сын цæттæ фынг. Мæтæй мæлынц… Фыййау лæп-
пуйы хуызæн, мыййаг, стонг куынæ æвзарынц». Мæгуыр æххуырст 
лæппуйы хъысмæт, адæймаджы иудзинад æрдзимæ æвдыстæуы аив 
æмæ зæрдæмæхъаргæйæ. 

Йæ иннæ радзырд «Фæндагыл»-ы дæр æвдыстæуы, зæронд ду-
джы фидæн кæмæн нæ уыд, ахæм æрыгон лæппуйы. Фæлæ Гæвди 
йæ хъысмæт йæхи къухмæ райста æмæ ног цардарæзты руаджы сси 
æхсарджын хæстон, ротæйы командир. 

Радзырд «Театр – скъæты» – уый сæйраг хъайтар та, ног советон 
дуджы руаджы культурæйы рухсмæ чи фемхиц, уыцы зæронд 
Ацæмæз у.

Хуымæтæг фæлгонцтæ, фæлæ сыл бæрæг у, автор сæ цардæй кæй 
райста, æндæра сæ архайд, сæ психологи æмæ тырнæнтæ уырнинаг, 
чиныгкæсæгмæ хæстæг нæ уаиккой.

Алы азты Къосыраты Сæрмæты тыххæй фыстой Плиты Грис, 
Бæдоаты Хъазыбег, Богазты Умар, Дзесты Куыдзæг, Малиты 
Васо, Туаллæгты Æхсар, Къæбысты Зауыр, Хохойты Энвер, иннæ 
фысджытæ, журналисттæ æмæ иртасджытæ, æмæ йын йæ цардвæн-
дагыл афæлгæсæн ис уыдоны куыстыты руаджы. Фæлæ йе сфæл-
дыстадон сурæт æххæст нæу, цалдæр радзырды æмæ æрдæгфыст 
роман «Къуылых цæргæс» йеддæмæ йын литературон уацмысы 
охыл нæ къухы ницы ис. Разына ма исты, уый зын зæгъæн у, фæлæ 
уыимæ нæ рæбыны сты йæ тæлмацтæ, ирон литературæ, аивад 
æмæ культурæйы тыххæй уацтæ. Афон у æрæмбырд, æрбæстон сæ 
кæнынæн…

ГУСАЛТЫ БАРИС: 85 АЗЫ

(1940)

Ахём стыр ёмё уёрёх зёрдё кём уа лёгён, 
ёмё ирон дзырд ёмё бёстём йё уарзт кём 
бацёуа, стёй сё бирё мёстытён быхсон, 
фёразон чи разына.

3 Мах дуг №3 2025

ГУСАЛТЫ Барис

КÆЙ ФЫРТ НÆ ЧИ У…
Памфлет

Хатырæй фæуæд, Стыр Къоста, фæлæ, зæгъæм, нырæй фæстæмæ 
ахæм диалог цæринаг фæуæд: 

– Кæй фырт дæ?
– Толайы… Уау, Толайы нæ, фæлæ Ирон Дзырды, Мадæлон æвза-

джы уарзон хъæбул фырт…
– Æмæ куынæ зонай иу иронау дзырд дæр иронау рæстмæ, æнæхъæн 

æвзаджы кой ма чи кæны, уæд та чи дæ – кæй байзæддаг бындар дæ? 
– Уæд та – магъа… Не знаю, что сказать, как себя позиционировать. 

Хорз, æмæ паспорты ахæм бæрæггæнæн нал ис, ахæм пункт…
…Айфыццаг дын цавæрдæр лæппулæгимæ такси дыууæйæ бах-

хуырстам – иу бæрæг ранмæ нæ цæуын хъуыд. Гъемæ куы цæй тыххæй 
дзырдтам, куы цæй, стæй, адæмæн дæр арæхæй-арæхдæр сæ ныхасы 
сæр цæуыл свæййы, махæн дæр уыцырдæм аздæхт: ирон æвзаджы 
абоны бынтон тæссаг уавæрмæ.

– Нæ йæ ахсы мæ мæгуыр сæр, – дзырдта ме ‘мбæлццон хорз 
уырыссаг æвзагыл, – кæмæй сæ схуындæуа, йæ мад-фыды ‘взагыл 
йæ къух чи ауыгъта, ахæм уæлбикъонты.

– Æмæ ды та дæхæдæг  æппындæр нæ дзурыс иронау? Стæй æмбар-
гæ дæр нæ кæныс?

– Нæ дзурын. Æмбаргæ та… Мæ мæгуыр мады мын куы ра-
лгъитынц, уæд уый…

– Æмæ ирон у дæ ныййарæг мад?
– О.
– Æмæ дæ фыд та?
– Уый дæр. Стæй мæ мадымад æмæ мæ фыдыфыд дæр – сыгъдæг 

ирæттæ.
– Æмæ гуыргæ та кæм ракодтай, горæты?
– Хъæуы. Фæлæ скъола та горæты фæдæн. Æмæ мæ ирон уроктæм 

мама нæ уагъта…
– Уæдæ, уæдæ, ахæм мадæлты мадæлон æвзаг дæр нын уымæн нæу.
– Елхотæй дæлæмæ, дам…
– Уый Елхотæй уæлæмæ, бæргæ, сæхæдæг нæ хъæуынц уыцы 

джауыр мадæлтæ. Ирон æвзаг та Хуыцауы æхсызгонæй хъæуы æмæ йæ 
уымæн афтæ дæсны скодта табутæ Йын кæнынмæ æмæ Йын кувынмæ. 
Карз тæрхон хæссы æфхæрд Дзырд, Дзырд-Хуыцау: кæй туджы нæй 
йæ мадæлон мыр, уымæн йæ цæрæнуат кæй уды рæбын нæй, уый…

– Уый ирон дæр нæу, нæ? Мæнæ мæнау, и?
– Раст хахгæнæг дæ…
– Æмæ уæдæ уæд æз чи дæн, кæмæй дæн, кæцытæй?
Шофыр нæм йе уæхсчы сæрты разылд æмæ уыцы цæхгæрæй 

фæкодта:
– Басарнятæй! Æндæр кæмæй!
– Æмæ мын уæдæ уартæ Цугун хиды бæстастæу бауром – æз уым 

хизын, нал цæуын фаллаг фарсмæ, Дзæугы ирон былгæронмæ. Тæккæ 
райсом тæхын нæхимæ… Ой, какое там нæхимæ! Владивостокмæ, 
æмæ уым, Находкæйы, ирон бинонтæ дыууæ ис, бынтондæр ирæттæ, 
гъемæ кæд уыдоны фæрцы суон тугæй дæр, æвзаджы ахастæй дæр 
ирон, уæд ма сыздæхдзынæн Цугун хиды бæстастæумæ æмæ дæлæ 
Терчы их донæй бануаздзынæн, науæд!.. – æмæ æцæгдæр уым ахызт.

Уый та дын фæндаггон æнæнхъæлæджы фабулæ-сюжетгонд, фæлæ, 
зæрдиаг ныхасгæнгæйæ, цавæр уаид уæддæр нæ хатдзæг, Мадæлон 
æвзаджы иузæрдион цот?

Алцы дæр хицæн лæджы номы кад, намыс æмæ цытæй аразгæ у, – 
лæджы масштабæй, – æвæццæгæн. Зæгъæм, Гæздæнты Гайто чердæм 
ирон уа – йæ туг æмæ стæгæй, йæ уаг æмæ æгъдауæй, йæ зондахас-
тæй? Нæ дзырдта, нæ фыста иронау, фæлæ уæддæр æмæ уæддæр нæ 
нацийæн номгæнæг у, нæ культурæйы хæзна? У, дам, æмæ, уый хъуыды 
кæнгæйæ, нæ ныфс бахастам йæ ном ын Æвзонгты чиныгдонæн ра-
ттынмæ.

Æз зæгъын: иттæг хорз хъуыддаг!
Æз, цæхгæрмæгуырд æмæ цæхгæрмæзонд фыссæггонд, исты 

ахадгæ бынатæн Гоккийы ном дæр нæ бавгъау кæнин…
О, Гайто иуахæмы йæхи афтæ бацамыдта. Ивгъуыд æнусы 

æртынæм азты кæрон – æртын æстæм уыдаид æви фарæстæм, уымæн 
йæ бæлвырд нал хъуыды кæнын, – Парижы Бунинимæ сæмбæлдысты 
æмæ литературæйыл мидисджын ныхасы бацыдысты. Уалынджы дын 
æй Иван куы афæрсид:

– Уый дын цавæр æнахуыр ном у – Гайто?

– Æз ирон дæн…
– А-а-а, Ирыстон Кавказы куы ис, нæ?
– О…
Гъемæ йæ ныр мах дæр схонæм ирон? Цæмæ гæсгæ, цы нымайгæйæ, 

цæй бындурыл?
Æндæр адæмыхæттытæй дæр нæм иу æмæ дыууæйæ нæ зонынц 

иронау. Фæлæ сæ ирæттæ схонæн нæй, кæд нын цыфæнды æхсызгон 
у сæ хъæппæрис, уæддæр.

Алы мæстытæ мæ дæргъвæтин царды ауайæнтæ, хæтæнтæ æмæ 
рæсæнты фагæй чысыл фылдæр федтон. О, мæхæдæг дæр Хуыцауы 
хъарм ронæй не ‘рхаудтæн, фæлæ-иу кæд æз иу хатт азымджын уыд-
тæн, уæд-иу мæ дæс хатты та мæстджын иронау сыгъдæг дзурджытæ, 
ирон ныййарджыты зæйц фæкодтой. Æмæ сын-иу æппæтæй фылдæр 
нæ фаг кодта мидæфсæрм, мидæгъдау, æцæг ирон уаг. Бирæ цыдæртæ 
исы мæ зæрдæ абоны онг ирон фарнæй, ирон царды фæзилæнтæй, 
фæлæ цæмæндæр сабыр уæвгæйæ дæр ме знæт туг базмæлы, ацы ныв 
та мæ цæстытыл куы ауайы, уæд:

– Уæ æлдар! Ма мæ ‘рцæв дæ ехсæй – нæ дын æй ныббардзынæн: 
æз дæр ирон лæджы фырт дæн!

Æмæ та йæ дæсæм хатт сфæзмон нæ адæмы хатдзæг: «Барон-барон 
– лæджы фырт, æгæр барон – куыдзы фырт!»

…О хатыргæнæг Хуыцау!
Ныр мæ Дзырды хъомысыл дæр куы фæндыд ногæй-ногмæ та 

ныхас бацайдагъ кæнын, уæд… уæд…
…Гъемæ æцæджы хъуыддагæн æгæрон хъомыс æмæ тых кæй ис 

Дзырды мидæг, уый фæдыл иу бердзенаг таурæгъæй æвдисæн… Цæвиттон, 
ног нымады дуджы размæ стыр хæсты хъæбатыр эллинтæ састы бынат-
мæ цыдысты. Æмæ уæд фæдисон æххуысагур арвыстой сæ разамындмæ, 
фæлæ уымæн йæ фадат нæ амыдта æфсадæй сын феххуыс кæнын. Æмæ 
дын сæм, цыма сæ мæстæй мардтой, уыйау къуылых поэт Тирцейы куы 
арвитиккой. Фæлæ Хуыцауы диссаг æрцыд: ацы Тирцей чи у, уый дын 
ныфссаст æфсæдтæн куы бавдæлид йе ‘мдзæвгæтæ дзурынмæ. Æмæ ахæм 
разæнгардгæнæг тыхæй хайджын басгуыхт поэты Дзырд, æмæ…

Æмæ грекъæгты æфсад размæ алæгæрста, се знаджы сæргой фæ-
кодта.

О, æцæг аивадон нывæфтыд Дзырды тых æфсадæххуысау кæй у, 

уымæн Фыдыбæстæйы Стыр хæсты цаутæ дæр – ирд æвдисæн: уый 
дын æмæ А.Твардовскийы поэмæ «Василий Теркин», К.Симоновы 
«Жди меня», А.Сурковы «Землянка», уæлдайдæр та зарджытæ 
«Священная война», «Катюша», «Враги сожгли родную хату»…

Уæдæ аивадæй иттæг ифтонг Дзырды тыххæй аккаг ныхæстæ 
зæгъынмæ хорз фæцарæхст Николай Гумилев дæр: 

В оный день, когда над миром новым
Бог склонял лицо свое, тогда
Солнце останавливали словом,
Словом разрушали города.
… … …
Но забыли мы, что осиянно
Только слово средь земных тревог…

Æрмæст мын уæддæр иу зарæг æмæ йе ‘рхъуыдыгæнæджы тыххæй 
сæрмагондæй цалдæр арфæйаг ныхасы æнæ зæгъгæ нæй – уадз æмæ 
ма хауæд аивадон бæрзонд литературæмæ дæр …

Сæдæ ссæдз азæй фылдæр уал ыл сæххæст, æмæ цæрæццаг уы-
дзæн, цалынмæ Ног аз Стыр Уæрæсейы бæрæгбоныл нымад цæуа æд 
рæсугъд фæлгонцгонд заз бæлæстимæ, уæдмæ.

Уæдмæ, уæдмæ, цалынмæ ацы зарæг зæла сабиты цъæхснаг хъæлæс-
тæй, сæ зæрдæтæ сын цард-цæрæнбонтæм рухс кæнгæйæ: 

В лесу родилась елочка,
В лесу она росла…

Фыдыбæстæйы Стыр хæст ма йæ тæккæ цæхæрыл уыдис, афтæ 
дын иубон Советон Цæдисы Фысджыты Цæдисы хæдзары Александр 
Фадеевы кусæн уатмæ мæгуыргур арæзт зæронд ус бацыд, йæ къухы 
къубалбаст дзæкъулгонд, афтæмæй.

Салам куы радта, уæд æй Фадеев фæтчыгъæдæн фæрсы:
– Исты бæлвырд хъуыддаджы фæдыл мæм æрбацыдтæ?
– Тынг æвадат, æвæрæз цардæй цæрын, Александр Александрович, 

æмæ мæм иучысыл исты хуызы фӕкаст куы уаид…
– Æмæ йед… Ды дæр истытӕ фыссыс…фыссæг уыдтæ? 
– Иу чысыл чиныг у мæ фыст, «Степка-растепка», зæгъгæ. Стæй 

ма-иу ме ‘мдзæвгæтæ дæр хатгай мыхуыры фæзындысты…

– Гъы, гъы… Гъемæ ма мын дзы уыдонæй искæцы радзур, æцæг, 
сæ цыбырдæртæй иу…

Æмæ уæд зæронд ус дæр райдыдта:

В лесу родилась елочка…

– Цы, цы?! Уый ды ныффыстай, ды?! – Фадеевы дисæн кæрон нал 
уыд, йæ хъæбысы дæр æй, чи зоны, ныттыхтаид, ус ахæм бызгъуыртæ 
уæлæдарæсы куынæ уыдаид, уæд. – Æмæ йед… Дæ ном, дæ мыггаг 
та куыд у?

– Раисæ Адамовнæ Кудашева…
Уæд Фадеев дæр Цæдисы Правленийы уæнгты æвæстиатæй æрба-

хуыдта, базонгæ сæ кодта æнусты æнæмæлгæ зарæджы сфæлдисæги-
мæ æмæ сын афтæ: 

– Алы ракæ-бакæтæ уал фæуадзæм æмæ Раисæ Адамовнæйы ацы 
цæфыл Цæдисмæ райсæм, æндæр ма уæдæ кæд!.. Йæ царды уавæртæ 
уæд хъуамæ фæнывылдæр уой…

Цард йе ‘нæнхъæлæджы хорздзинæдтæй дæр тæхудиаг у, уæдæ нæу, 
кæд æрæджиауы хорзæх вæййынц хатгай, уæддæр.

Раисæ райгуырд Мæскуыйы 1878 азы 15 августы, чи фæмæгуыр, 
ахæм литвайаг кънйазы хæдзары, йæ мыггаг – Гедройц. Гимназы ма 
куы ахуыр кодта чызг, уæд бавдæлд æмдзæвгæтæ фыссынмæ саби-
тæн, ноджы йын ахæм дзæбæх уыдысты, æмæ йын сæ сывæллæтты 
журналтæ мыхуыр кодтой. О, йæ мад Софьяйы чызгон мыггаг та уыд 
Холмогорова – бахъуыды йæ кæнæм.

Йæ фыд куы амард, уæд Раисæйы уæхсчытыл æрæнцад йæ дыууæ 
кæстæр хойыл мæт. Йæ амондæн æй унæутæй, ома гувернанткæйæ, 
райста тæтæйраг зæронд кънйаз Кудашев, идæдз лæг. Уыд ын æнахъом 
фырт Алешæ. Гъемæ уымæн 1903 азы Ног азы æхсæв Гедройцты чызг 
ныффыста æмдзæвгæ заз бæласы тыххæй, стæй йæ радта журнал 
«Малютка»-йы редакцимæ; ныммыхуыр ын æй кодтой, йæ сæргонд 
та – «Елка».

Бонтæ цыдысты, афæдзтæ ивгъуыдтой, ахицæн зæронд кънйаз, 
Фыццаг дунеон хæсты фæмард йæ фырт Алексей, уæдмæ фæуæлахиз 
Стыр Октябрь, Раисæйы федде кодтой йæ райдзаст хæдзарæй, æмæ йæ 
кæстæр хоимæ батымбылтæ сты иу чысыл къуымы. Йе ‘мдзæвгæйæ 
цы зарæг рауад композитор Леонид Бекманы фæрцы, уый та æрмæст 

хъæутæ æмæ горæтты нæ зарыдысты алы Ног азы бæрæгæхсæвты, 
фæлæ ма суанг Кремлы дæр!

Иузаман дын Раисæ хъусы радиомæ йæ мадыхо Холмогороваимæ 
æмæ: «Передаем песенку про елочку. Слова и музыка композитора 
Леонида Бекмана…» Æмæ райхъуыст:

В лесу родилась елочка…

Йæ мадыхо дзы бадомдта, цæмæй, цы рагон гæххæттытæ æмæ 
йæм журналтæ баззад, уыдоны фæрцы æрдома йæхион. Æмæ йæм 
æмдзæвгæйæн суанг йæ сау къухфыст дæр ма разынд! Тæрхондоны 
уынаффæмæ гæсгæ райдыдта исын гонорар, йæ зарæг ын иудадзыг 
кæй зарыдысты, уый сæрмæ…

Раисæ Адамовнæ Кудашева ахицæн 1964 азы. Йæ цыртыл эпитафи-
йы бæсты фыст ис: «В лесу родилась елочка…» 

Иунæг æмдзæвгæ дæр свæййы йæ ныффыссæгæн тъымы-тъымамæ 
номгæнæг, зæгъæм:

Сёныккён хизёнёй фесёфт йё мад…

Кæнæ иу уацмыс: «Горе от ума». Йе та иу чиныг: «Овод»…
Цард æнхъизы, ивынц йæ уавæртæ, æрмæст, адæймаг куыдæй 

цъысымгонд цæуы, уыдæттæ фæлтæрæй-фæлтæрмæ уыцы ‘мхуызонæй 
баззайынц, ноджы ма, дам, нæ бон нæ вæййы ивгъуыды цаутæ рæстмæ 
бамбарын, – ахæм у йæ тыхстагдæр мæт стыр фыссæгæн. Стæй сразы 
вæййы, Шекспиры трагедийы цы хъуыды ис, – «Макбеты», – уыимæ 
дæр: «Цард у уацау, дзургё та йё иу идиот ракодта, йё тёккё дзаг 
рауайы уынёр ёмё фыцгё мастёй, афтёмёй та йёхёдёг мур дёр 
ницы ахады». 

Афтæ нæ бæллиццаг цардæй загъдæуы – ам зæрдыл бар-æнæбары 
æрбафтынц æрыгонæй базæрондуæвæг, æнæрай цардæй бастайæг 
Лермонтовы рæнхъытæ: «И жизнь, как посмотришь с холодным вни-
маньем вокруг, – такая пустая и глупая шутка…»

Кæнæ Пушкины зæрдæрæхуыст: «Дар напрасный, дар случайный, 
/ Жизнь, зачем ты мне дана?»

Уыцы хуызы дæр ис зæгъæн, æмæ фыссæг цырагъдар нæу – цырагъ 
у йæхæдæг, цыренгондæй судзгæ цырагъ. Æмæ фылдæр рæстæг куы 
рухс фæкæны, куы та йæ рухс фæздæджы аууон фæвæййы, кæнæ йæ 

авг смила вæййы. Æрмæст уæддæр фыссæджы чиныг Библи кæнæ 
Хъуыран нæу, ницæмæй дæ тæрсын кæны – зæгъæм, зындонæй; ни-
цæмæй дын зæрдæ æвæры – зæгъæм, дзæнæтæй; уæдæ, цæрынтæ куыд 
байдайын хъæуы æмæ дарддæр дæхи куыд дарын æмбæлы, уыдæттыл 
ахуыр кæнын дæр йæхицæн хæсыл нæ нымайы – ома аивад сыдывд, 
ихсыд ныхæстæй дзаг дидактикæ нæу. У æнкъарæнты æвæрæн – алчи 
дæр дзы искæцы хорз йæхицæн миниуæгæн райсы æмæ йæ йæхион 
бакæны, уый арæнты нал бауадзы йæхи ахизын, йе ‘фсармæй йын 
ахæм мидцæлхдур рауайы. Дурмæ дæр цы лæгъз дзырд хъары, уыйау 
лæджы зонд, зæрдæ, туг æмæ удмæ дæр хъары æмæ дзы мыггагмæ 
сбынатон вæййы Аивадон Дзырд, йæ фарн æнæсихсигæ, æвидигæ 
рауайы, арфæйаг, йæ ралæваргæнæг та – Хуыцауы буцгæнæг…

…Кусыс, рагзаманты амæй-ай номдзыддæр фысджыты сфæл-
дыстад æмæ цардвæндагыл цыдæртæ хæрз цыбырæй зæгъын фæл-
варыс, æмæ дæ уыцы иу рæстæг та дæ мидсагъæстæ ‘вдæрзынц: 
дуне – тугамæст, рæзинæгтæ, цардхъуæгтæ цардбарæгæй сæ тæккæ 
хъуыддагхуызæй, сæйрагдæр та, бынтон æнахъомтæ дæр цагъды кæ-
нынц, адæмты хъысмæтæн йæхи барджыныл чи банымадта, уыдоны 
азар æмæ азимагæй, ды та… Литературæ æмæ, дам, аивад, культурæ 
æмæ, дам, Хуыцауы комытæфæй хъулон хайджын Дзырд, афтæмæй 
та ногæй-ногмæ, иу хорз лæг иннæйы фаг хорз нæ, фæлæ фыдвæнд 
æмæ фыдгæндыл банымайы, сæ кæрæдзимæ топпы хъавæнæй ныхъ-
хъавынц, карды цыргъæй сдзурынц æмæ ерысы бацæуынц, чи нæ 
кæмæй фылдæр ныццæгъдид, зæгъгæ.

Кæй цот сты, кæй хотæ æмæ ‘фсымæртæ, кæй ныййарджытæ дæр 
ма, уыдон та сæндæтты бадынц, бæрæг рæтты зарынц æмæ кафынц, 
уарзынц æмæ сæ кæрæдзийæ се сæфт уынынц – нæдæр сын Библи 
фæахъаз сæ зондахаст æмæ удыскондæн мингай азты дæргъы, нæдæр 
дунейы развæлгъауы чиныг Хъуыран мин азæй дзæвгар фылдæр 
дугты, ды та сын зондамонæнтæ æмæ уд сыгъдæггæнæнтæ æмæ зæр-
дæтæвæрæнтæ æмæ ныфсы фидæрттæ лæхурыныл сдæ, мæгуыр дæ 
бон! Фæлæ…

Фæлæ иугæр алы æхсæндзарды уавæрты дæр фыдуаг, фыдбылызы 
гуырæн адæймаг не стайы-фæллайы йæ хæрæмттæй, не ‘рхуды йæхи-
уыл, нæ фæсмойнаг кæны, уæд хæрззонд, хæрзуаг, хæрзтæм бæллæг 
æмæ тындзæг адæймаг дæр хъуамæ æнæбасæттон уа фыдæй-фыртмæ, 

нæрæмон, хуыздæр, нывылдæр фидæныл æнæ гуырысхойæ æууæн-
дæг, науæд царды кæрон æрцыд, науæд æцæгдæр фæсмойнаг кæны 
Хуыцау, адæймаджы кæй сфæлдыста æмæ йæ ‘ппæт цæрæгойтæ æмæ 
зæххон хъуыддæгты сæргъы кæй сæвæрдта, «венец творения» йæ кæй 
рахуындæуыд, уыдæттыл…

Царды хъыджы цæугæйæ, æрмæст йæхи гуылы бын æндзарыны 
мæт кæй ис, уыдон сæ кæрæдзи уайсахат дæр бамбарынц æмæ æм-
вæнд-æмвосæй сæ сау, сæ хæраймаг хабæрттæм дысвæлдæхтæй ба-
вдæлынц, хæрзахаст, хæрзвæнд æмæ хæрзгæнд адæм та гуырысхотыл 
схæцынц æмæ сæ кæрæдзимæ æнæнхъæлæджы фемхæццæгонд фыстау 
ракæс-бакæс фæкæнынц, иу сем сын сем никæд свæййы, афтæмæй. 

Литературон æвзыгъд Дзырд та тæрхгонгонд у йæхи адæйма-
джы хæрзæбонæн нывондæн хæссын, æмæ, – цыфæнды куы фæуа, 
куыдфæнды куы фæуа! – уæддæр йæхи хъардта, хъары æмæ хъардзæн, 
цæмæй адæймаг ма рох кæна, Хуыцау æй йæхи нывтæ-фисынтыл 
амадæй кæй сфæлдыста, уый. Цалынмæ йæ мидæг бæллиццаг фи-
дæныл æууæнк нæ байсыса, нæ бахуыскъ уа, уæдмæ. Ныфсытæвæрæн 
та йын уыцы уавæр кодта, кæны æмæ кæндзæн, тæхудиаг сомбоны 
цæджындзтæн уæддæр æмæ уæддæр Хуыцауы уарзон адæм кæй ис, 
уыцы фæтк!

…Фæлæ та уæддæр мах, мах – разагъды ирæттæ!.. Ромы Папæйæ 
католиктæдæр, Маркс-Энгельс-Ленин-Сталинæй дæр коммунисттæ-
дæр: иугæр нæ ныхтæ искæй арф ныссадзæм, уæд ын Хуыцауы хатыр 
дæр нал бакæндзыстæм нæ фыдæхмæ здæхт зæрдæ æмæ хуыдалынг 
зондæй – мыййаг дын цыдæр фæлмæнзæрдæ æмæ бараг норвейæг-
тæ куынæ стæм. – Коллаборационист Кнут Гамсунæн дæр ма ныб-
барджытæ!..

Уымæн, æмæ махæн Родина æмæ Государство, Райгуырæн бæстæ 
æмæ Паддзахад иу æмбарынад сты, тождественные понятия. Фæлæ – 
о! – иугæр æддагон знаг, цы паддзахады цæрын, уый ныхмæ у, уæд мæ 
Райгуырæн зæххы ныхмæ дæр у, æмæ мæ нæ хъæуы йæ тыхæйсадзгæ, 
бегарагондау дзæнæт дæр!

Уыйадыл никуы уыдзынæн йæ фарсласæг, æцæг, кæд хæсты размæ 
Паддзахад мæ зæрдæмæ нæ цыд, нæ мæ хъуыд йæ алы фæтк, æгъдау, 
закъæттæм гæсгæ, уæд мæ уыцы æрбалæбурæг знагыл фæуæлахизы 
фæстæ дæр нæ хъæуы. Уымæн мæ нæ хъæуы, æмæ ницæмæй фæзæр-

дæзæгъгæдæр йæ уаг. Уый нæ, уый, фæлæ ма фæкарздæр, фæналатдæр, 
æгъатырдæр фæцис: уæззау цæфтæй, науæд та, æндæр гæнæн ын нал 
уыд, афтæмæй уацары чи бахауд, уыдоны Сыбыры бинаг къæйы хай 
кодта, ногæй та алы мидызнæгты мысыд æмæ сæ дзырдхæсджыты 
цинæн ахста æмæ сæфта, колхозонæн та йæ бæстæйы гражданины 
паспорт дæр нæ аккаг кодта…

Фæлæ мæм уæддæр Гокки гадзрахатæй цæуæгыл нымад нæу ахæм 
паддзахадыл дæр, кæд æцæг хъæбулы уарзтæй йæ æбар Райгуырæн 
бæстæ уарзта, уæддæр. Сси, мæнмæ гæсгæ, «невозвращенец». Æр-
мæстдæр. Стыр зонды хицауæй стыр ахуыргонд дурæхсæнæй дæр не 
‘рбахста, цы паддзахад нæ уарзта, уый! Æви? И?

Нæй, нæ ивы нæ мидæг уидаг, нæ миддуне: дзырдыскъæфы дам-
думæн, нымудзæнтæн та – фыццагон кад: уыцы фыссæгæн, дам, цы 
цæсгом, цы фынæй зондæй дæттут Хетæгкаты Леуаны фырт Къостайы 
номхæссæг литературон преми, кæд æмæ уый уæлæрвтæм систа æмæ 
йæ дæлдæр нæ уадзы йæ Райгуырæн бæстæ уæйгæнæг Гоккийы, уæд, и, 
и, и?! Кæд æз мæхæдæг та графоманты бынæйласгæдæр графоман дæн, 
уæддæр æз ПАТРИОТ дæн, æмæ мæнæн æмбæлы уыцы тæригъæд-
джын, æлгъыстытæ-фидистæ баййафæг хæрзиуæг!.. 

Мæнмæ, Гусалты цæхгæрмæгуырд Барисмæ гæсгæ та дзырдхæссæг, 
нымудзæг, рæстад лæгыл тугтæмысæг суанг гадзрахатæйцæуæгæй 
дæр æлгъагдæр æмæ тæссагдæр у: уымæн йæ хъавд иудадзыгдæр æмæ 
кæддæриддæр адæмы хуыздæртæм у – цæсты сындз ын сты!

Куыд ома нæу кæддæриддæр, кæдфæнды дугты-замана заманты 
дæр цард вазыгджын, хъулæттæ, бæрн домаг, æмæ дзы адæмы цæсты 
та лæгау лæгæй цæрын та куыд ома нæ уыд зын цæрæн. Гъемæ, дам, 
макæуыл бахуд, æмæ дыл мачи бахуда, макæмæн у тæрхонгæнæг, æмæ 
дын дæхицæн дæр тæрхон мачи хæсса.

Ау, æмæ уæд цы уавæрты-фæлгæтты цæргæ у – алкæмæ дæр æмæ 
алцæмæ дæр хъæдын цæстытæй кæсгæйæ – ничего не вижу, ничего 
не слышу, ничего никому не скажу??

Цы бачындæуа, йæ æдылы зондæй лæг цынæ тæрхæтты бацæуы…
Ацы дзыбандытæ æмæ зæрдиаг ныхæстæ куыд фыстон, афтæ 

дын куы бавдæлин Дзырды ахадыны тыххæй дунейы алы адæмты 
æмбисæндтæм дæр ме ‘ргом аздахын, уæлдайдæр, мæ къухы бын уыдис 
ахъаззаг чиныг, хъæздыг æмæ иттæг аивæй Китайы джиппы рауагъд 

– «Пословицы народов мира», 2013 аз, йæ саразæг А.Ю.Кожевников. 
Куыд дзы нæ разынд 70 адæммæ, мæн чи бахъуыд, ахæм цыргъзонд 
æмбисæндтæ – рафыстон дзы къорд, фæлæ сæ ме ‘рмæджы нал спайда 
кодтон: бирæвæрсыг куы сты нæхи ирон, Гуытъиаты Хъазыбеджы 
æмбырдгонд æмбисæндтæ, уæд ма нæ ирон фурды кæмæдæр донагур 
кæдæм æрвитын, зæгъгæ.

Дзырды бæрны чи бацæуы, ууыл куыд архайын æмбæлы, уый 
тыххæй, æвæццæгæн, хуыздæр зæгъæн нæй: «Дзырдæн Додзийы дурау 
авд æвæрæны ис».

Додзи та, дам, уыд мæсыгамайæг, дæсныты дæсныдæр – дур-иу 
цалынмæ авд фæлдæхты не скодтаид алырдæмты дæр, уæдмæ йæ 
мæсыджы къулы не ‘вæрдта. Ма хæла мæсыг йæхи дурæй…

Уæдæ дзырдарæхсты тыххæй дæр хуыздæр куыд зæгъдзынæ: 
«Арвы ком уидыгæй хæргæ скæны йæ ныхасыхъæдæй».

Æмæ куыд цъаммар хъомысджын у дзырд, уый та: «Цалынмæ сæ 
иу кардмæ згъордта, уæдмæ йæ дыккаг ныхасæй сæргæвста».

Стæй куыд фадатджын, куыд фæрæзджын у, уый дæр мæнæ нæу: 
«Мæ дзыхы хорзæх мæ куы уа, уæд истæмæй цæрдзынæн».

Мæнæ ахæм æппæлæн ныхас та – хорзæхты кадджындæр: «Битарты 
хорз Хъайтыхъо – хуссары мырмыраг æмæ цæгаты булæ- мæргъ».

Иратаманæй нырмæйы диссæгты диссагдæр абоныккон хабар: 
«Мæ ныййарæг мады риу мæ нæ хъæуы – Ирон Дзырды æвдадзы хос 
æхсыр…»

Æмæ уый та комкоммæ мах азым у – зондамонæг мад æмæ 
хъомылгæнæг фыды!

СЕКЪА

СТЫР ХЪУЫДЫ ЦЫБЫР НЫХАСЫ

           * * *
Фæрсынæй рæдыд никæуыл æрцыд. 

«Уасджырджи ёмё ёртё ’фсымёры»

           * * *
Дæ хистæры коммæ кæс, 
Йæ дзырдтæ дæ зæрдæмæ хæсс! 

«Байраг ёмё йё мад»

                      * * *
Æмдзырд адæмæн 
Сæ фæнд нæ хæлы – 
Куы фæхицæнтæ уой, 
Уæд сæ бындз дæр фæтæры. 

«Сусёны мёй»

                   * * *
Хæтæг-хæтæг цæл ары, 
Æгæр хæтæг цæф ары. 

«Арт ёмё аг»

           * * *
Гæртам куы исай, уæд æй зон: 
Иу хатт дæм ссардзысты æфсон. 

«Куыдз ёмё гёды»

           * * *
Дæхи хъахъхъæ лæджы хинтæй, –
Бæстæ сафы хæрам æвзаг. 

«Хъёбатыр»

           * * *
Фесæф, фесæф, нæ фæсивæд, 
Хъæмпæй хосы не ‘взарыс. 
Дæ цины дæр дæхи ‘взагæй 
Зæрдæрухсæй не сзарыс. 

«Ирыстон»

                * * *
Ирон фæдæ, уæд у фæрнæй; 
Æфсарм – дæ ном, лæгуарз – дæ мыггаг, 
Æндæртыл баивæн сæ нæй.

«Ир – мё ныййарёг»

                * * *
Дæу нæ хъæуы кæйдæр цытæй мур дæр, 
Кæн дæхицæн дæ хъаруйæ цыт.

«Ныстуан Теркмё»

                * * *
Кæд лæг дæ, уæд дæ зæрдæйæн ма цу йæ фæдыл 
Æмæ бамбæхс дæ риуы дæ цинау дæ рис...

«Мё фыдён»

                * * *
Æз разы дæн: фæлваргæ у æппæт, 
Цæмæй лæгæн йæ фидæн къухы бафта…

«Хуымётёджы фиппаинаг»

                * * *
Лæджы зæрдæ куынæ кала цæхæртæ, 
Уæд дзурынæй æнæ дзурын хуыздæр у.

«Диалог»

                * * *
Лæг кæм дæн, уым тæхудытæ нæ уарзын, 
Ироныл та нæ фидауы уæлдайдæр.

                * * *
Нæ уаз хæхтыл цы намысы зынг судзы, 
Уый сцырын кæн дæ сонт туджы æртахæй!

                * * *
Лæг дæ, уæд у фидæрттæй, 
Дæхицæн дæр ма ракæн макуы дæ хъæстæгтæ.

                * * *
Дон куы аивылы иннæрдæм, 
Уæд арфдæр ныссадзынц сæ уидæгтæ бæлæстæ.

                * * *
Циу амонд? Мах царды хуыздæрыл 
Нымайæм цыбыр уысмы фарн.

БАСИТЫ Зёлинё

                    ХАДЖЕТЫ ТАЙМУРАЗÆН
Сыгъдæгзæрдæ поэзийы ыстъалы! 
Сæрибаруарзаг базырджын цæргæс! 
Сыгъдис дæ зæрдæ рухс цырагъау тары, 
Æвæрд дыл уыд ирон поэты хæс.

Æцæг поэт! Нæртон дзырды зæрингуырд! 
Дæ хъæлæс уыд æргом æмæ зæлланг. 
Дæ уды арт æвгъау нæ кодтай никуы, 
Уыдис йæ тавс æгас дунейы фаг.

Рæстзæрдæйæ, сыгъдæг цæсгомæй цардтæ, 
Æрвон курдиатыл кодтой адæм дис. 
Фæлæ уæддæр æнцойдзинад нæ ардтай, 
Æнкъарæг уд æдзухæй дæр рыстис.

Цæй сæрыл уыд  ирон поэты сагъæс? 
Цæй фæдыл уыд ирон лæджы хъынцъым? 
Æнæкæрон зындзинæдтæ дæ алварс 
Нæ фæрæзтой дæ рухс бæллиц сæттын.

Æдзух цыдис ныфсдæттæгау дæ разæй 
Нæ фыдæлты æнæмæлгæ æфсарм, 
Æмæ сызгъæрин ирд тынтæй уæларвæй 
Дæ удмæ калд ирон поэты фарн.

Хъысмæты уаргъ... цы чындæуа хъысмæтæн?! 
Зæххыл æрцæуы алцæмæн кæрон. 
Цæры дæ уд мæрдты бæсты дзæнæты, 
Уæлæуыл та – дæ кад æмæ дæ ном.

ХАДЖЕТЫ ТАЙМУРАЗ: 80 АЗЫ

(1945 – 1996)

Мёнён та, мё хорз уа, мё цауды фёдтё
Ёвдисы нё рухс хёхты айдён.
У дуне мё райгуырён, фёлё уёддёр
Мё Иры къёсёр у мё райдиан!

ХАДЖЕТЫ Таймураз

ӔЗ ДУНЕМӔ РАЙГУЫРДТӔН
 АДӔМЫ УАРЗЫНӔН 

            * * * 
Дыууæ хорзы агуырдтон царды, 
Цæмæй уа æвæсмон 
Мæ цæсгом. 
Дыууæ хорзы агурдтон царды, 
Цæмæй уа æнæмæт 
Мæ мæлæт. 
Арт цагътон мæ удæй Амранау. 
Мæ сæрыстыр уарзонæн 
Уаз уон; 
Мæ риуæй æндон мыртæ хъара, – 
Ысгуыхон фыдлæгæн 
Фыдгæнæг. 
Фæлæ мын нæ бантысти ницы... 
Мæ тухиты зæнæг – 
Къæзæнæг. 
Ызнаджы зынтæй-иу мæхицæн 
Хай кодтон: 
Лæг уыди – 
Нæ хъуыди!.. 
Æцæг-иу йæ хорзы бон никæд 
Нæ уыди уый адæмæн 
Адæн. 
Йæ сау хуыз-иу адардта цикъæ, 
Худт ризгæ хъæлæсæй 
Мæ тæсæй... 
Сылгоймаг?! Æнæвдæлон азты 
Хызта уый йæ мойы 
Мæ койæ. 
Æрмæст-иу æм тавиц нæ хастон – 
Æз уарзтон! 
Æз барстон!

Ё в ё ц ц ё г ё н, а ф т ё у ц а р д...

Н æ й а з æ х х ы л х и б а р б ы н а т, 
Д æ к ъ о н а й ы у о н г в и д а р а р т 
К æ м с у д з а з æ р д æ в æ н д и а г; 
Æ н у с т æ м у а х ъ у а м æ д æ л б а р 
К ъ у ы б а р и х æ н м æ н æ у т ы х ъ а р м, 
Æ р в о н г ц а р д æ н с о н т к у р д и а т.

 
У æ л х о х б æ с т ы с а б ы р г æ н а х 
Æ х с æ в д æ р н æ с у д з ы ц ы р а г ъ – 
Ч ъ ы р а м а д, ц æ с с ы г а у к æ л ы: 
Ф æ ц у ’ м æ æ р ц у й ы ф æ н д а г 
Д æ у æ н д æ р к æ м н æ у ы д з æ н ф а г – 
Л ы м æ н æ й л æ г ъ з ы т æ к æ н ы. 

Н ы к ъ к ъ а х- и у ф æ н д о н х о р з æ н ц ъ а й, 
Ц æ м æ й д з ы д æ а у у о н у ы н а й – 
К æ й х ъ æ у ы д æ ц æ с т ы т ы р и с! 
Ц æ у ы л м а т ы х с д з ы н æ æ н и у ?!  
Д æ у а р з т ы л ы с х æ ц д з æ н и ф и у, 
Д æ м а с т- и у к о з б а у д з ы р д т æ й и с. 

Д æ з æ р д ы л æ р л æ у у а м а к æ д 
Æ р р а л æ д ж ы р а с т у д ы х ъ æ д, 
Т ы г ъ д б ы д ы р ы у р с м и т ы л а р т, 
У æ д- и у æ й д æ х и ц æ н н ы б б а р, 
Ы с к æ н- и у д æ х ъ у ы д ы й æ у а р т: 
Æ в æ ц ц æ г æ н, а ф т æ у ц а р д.

                            * * * 
А р в й æ е х с н ы д з д з æ х с т æ в в о н г æ й д а р ы, 
Р у д з г у ы т ы л – р æ у б ы н æ р т æ х т ы к а у. 
К ъ æ в д а у а р ы. Б у р ц ы х ц ы р æ г з а р ы. 
З а р æ г у ы й н æ ф æ к æ н ы æ в г ъ а у. 

К ъ æ в д а у а р ы. А ф т и д к ъ у ы м х æ д з а р ы 
Ч и д æ р б а д ы. С с а р д т а у ы м æ н ц о й... 
К ъ æ в д а у а р ы. Б у р ц ы х ц ы р æ г з а р ы: 
– Н а л и, н а л и з а р æ д ж ы д æ к о й!.. 

Н а л ф ы д æ х д з ы р д, н а л з æ р д и а г б у с т æ. 
Д у н е – г о б и г о м б ы д ы р а у р а с т. 
К ъ æ в д а у а р ы, д з у р ы л æ д ж ы х ъ у с т ы: 
« У æ д æ м а ц ы х о р з м æ у д æ к а с т ?.. » 

А р в н ы н н æ р ы. Е х с н ы з з и л ы д а р д ы л. 
Б у ц т а ч и н æ у а з æ х х ы л ф ы н т æ й. 
А р в н ы р т т и в ы – л æ г й æ х у с к о м д а р ы 
Ц ы х ц ы р æ д ж ы у р с- у р с и д б ы л т æ м.

           * * * 
Г о р æ т а н ы г ъ у ы л д м и г ъ ы. 
Т а р æ у у и л ы й æ р æ с т æ д ж ы х а й. 
М а х х ъ æ д л а с æ д ж ы д з о н ы г ъ а у у и г ъ ы 
А ф т и д т р а м в а й... 

З æ р д æ – д о н г у ы р æ н а б о н, 
Н о г у ы м а б у х ы ц а р д æ н й æ х и н. 
Д ы – м æ ф æ с т и а т а м о н д, 
М а у а д з у а р з ы н д æ х и.

 
Р а г æ й н а л к æ н ы ц у м а 
М æ н æ н р а г б о н т ы у р с б а з ы р з æ д. 
Д ы æ р в æ р д ы н а у у ы м æ н 
Т а р у ы с м ы б æ р ц н ы р р у х с к о д т а й к æ д ? 

А ф т æ ’ х х о р м а г ф æ н д а г г о н 
С у ы н ы и у а х æ м ф а р н ы к ъ æ с æ р, 
Æ м æ р а ц æ й- р а б о н, – 
А р ы х о р д з е н т ы д з у л ы к ъ æ б æ р. 

Ис дæ тæрныхы урсыл, 
Ис кæйдæр хъыгты мадзура фæд: 
Иу уысм ивы æнусыл – 
У йын демæ æгъгъæд. 

Уыд мæ сонт уд зынрафтæн: 
Зæххæй дзабыр кæ, хурæй – хæдон,  
Фæлæ ’нувыдæй афтæ 
Нал у демæ фæцæрын мæ бон. 

Мæй дæ уадултыл бадон, 
Йе дæ цæстыты арвы цъæх и?.. 
Ды, мæ фæстиат амонд, 
Ма уадз уарзын мæ удæн дæхи!..

    ДЫДЗЫ ФÆСМОН 
Зымæг дæр нæу, нæдæр у уалдзæг,  
Æгъуыз мит бæлæстыл нындзыг... 
Æз та – дæ сабыр царды уазæг, –
Цы ’лгъыст фæдæн! – дæумæ тындзын. 

Кæрдæг куы нал зайы мæ разы, 
Уæд дæм цы фарн кæсы мæнæй? 
Æз царды тасы ран кæй хъазын, 
Дæ фæсонæрхæджы дæр нæй. 

Бæргæ дыл иу уысммæ нæ хъæцин,  
Æртæхнад дидинау – сыгъдæг!  
Фæлæ дæ сонт уды нæргæ цин 
Куы уа ысуинаг бон быгъдæг... 

Æнæсæрфат зынгуарзты охыл 
Мæ тухи нæу. Тындзын дæм æз, 
Цæмæй та зæрдæйæ уа рохы 
Мæ рох сылгоймаджы хъæлæс. 

 Хуыцау, куыд худæг у мæ конд: 
Кæй уарзтон, уый нæ зыдтон уарзын!.. 
Æгæрон денджызæн йæ бон 
Нæу урс кæсагдзауимæ хъазын. 

Æмæ къуытты бæлццон цытæн 
Хæссы йæ афтид зæрдæ уынгты. 
Цы уарзты аккаг мын уыдтæ, 
Цы рухс амонд мæм каст, мæ зынгыл!..

ИРОН МАДЫ НЫХАС ÆНÆЗОНГÆ  
САЛДАТЫ ИНГÆНЫ УÆЛХЪУС 
Ды нал дæ, æмæ де ’рдыгонау нæу 
Уæлон хъарæг. Дæ цыртыл уад ныккæуы. 
Фæлæ цы мад фæхаста хурау дæу 
Йæ ризгæ уырзтыл, уый, мæ бон, цы кæна?! 

Дæ риуыл арт сырх æвзæгтæй æнхъæвзы, 
Кæд, чи зоны, мæ фидыцы хъæбул, 
Дæ ингæныл мæнау кæмдæр ныккæрзы 
Кæйдæр мад, – сæр йæ цæссыгæй æркъул. 

Æмæ дæу дæр ныссагъта уад йæ фæттæ, 
Сæргуыбыр дзыллæ уонгуагъдæй лæууы. 
Дыууæ мады та а бæсты кæрæттыл 
Кæрæдзи фырттыл сусæгæй кæуынц. 

О Мады Майрæм! Айс уæдæ мæ табу, – 
Сæ цард – зындон, уæд сын хæлар дзæнæт! 
Цы уæлдай у, гъе уый дæр у мæ хъæбул, 
Кæд иу цæхæры басыгъдысты, уæд.

ИРОН САЛДАТЫ ФЫСТÆГ, 
МАДЫ ГУЫБЫНЫ ЧИ БАЗЗАД, 

      УЫЦЫ ФЫРТМÆ 
Фæлмæн дымгæ миттæ хæссы – 
Уый топхосы сау рын, фæздæг у. 
Лæгмæ ам цы амонд кæсы 
Атакæйы размæ, – бæрæг у. 

Сæнтулæфт – рæстæгмæ мæ бар 
Кæм цæуы мæ цардыл... О, табу! 
Къæдз-мæдзы дамгъæтæй мæ цард 
Ныффыссон дæ номыл, мæ хъæбул! 

Нæ базыдтон дæу. Ды та мæн 
Нæ базондзæ никæд. У разы 
Фыды ном æгъгъæд у фыртæн, 
Фыдтæн 
Фыд мæрдты дæр фæразы. 

Тагъд растдзæн гуымыдза мæлæт, –
Фыдбылыз у калмау йæ маргæй. 
Дæ цардыл куынæ кæнин мæт, 
Уæд уый митыл ахуыр дæн рагæй. 

Дæ сæрмæ-иу ма ’рхæсс кæуын, 
Дæ зæрдыл-иу бадар: 
Фыдцарды 
Дæ фыды нæ фæндыд мæлын, 
Уæлдайдæр та – 
Марын.

 НЫЙЙАРÆДЖЫ КУЫВД 
ПОЭТ-ХЪÆБУЛЫ НОМЫЛ 
Бынаты хицау, баххуыс кæ, 
Дæ быны 
Кæд не скæнæг хуыздæр гæнæг у, уæд, 
Тыхстдæр чи у мæ сабитæй, 
Йæ зыны 
Хуыцауы хорзæй арфæгонд фæуæд!.. 

Нæ арвы бын æцæг рæстытæ 
Нæй 
Æмæ нæ уыд. Цы хъуыддаджы у раст, – 
Рæгъмæ хæссинаг фод... 
Æмæ дæ фарнæй 
Йæ уды разæй ма цæуæд йæ маст. 

Мæнæн зæдау мæ фæдон у, 
Мæ рахиз, 
Нæ адæмтæн та – ном æмæ æхсар. 
Мæнг дзырд æмæ йæ хиуарзонæй 
Бахиз, 
Куыд нæ фæуа йæ худинаг йæ кар. 

Хæрз амæндтæ лæг агуры 
Йæ фыны, 
Æнхъæлмæгæс куыройы фыдтау мад!.. 
Йæ хорзы кой цы лæг уæнды, 
Гъе уымæн 
Уæлдай хæрзтæ, Хуыцау, мæ номæй ратт. 
 
Мæ куывд та у æхсгæ бæндæнау 
Дарддзæст. 
Бынаты хицау, бакæн-иу йæ мæт: 
Уæлон адæм ын бамбарæнт 
Йæ сагъæс, 
Аминон ыл рæстаудæн кæнæд!..

БАЛЛАДÆ НАРТЫ УАЦАМОНГÆЙЫЛ 
                            I
Уый кады фыдæлтæй фæхаста йæ фарн 
Нæ Ирмæ, нæ абоны цардмæ. 
Фæзынди-иу фынгыл, уæд арвы цæфау 
Мæнг ныхасæй тарстысты нартæ. 

Фæлитой нæ базыдта уый ронджы гъæд,  
Ныссабыр-иу карз фынгыл дзыллæ... 
Куы-иу дзырдта раст лæг, йæ былтæм ын уæд 
Рæсугъд чызгау ивæзта былтæ. 

Ныр мæнæ ныххус и фæндыры къæдзау, 
Йæ хъуыры фыцгæ ронг ысмал и. 
Быдзæуы ныхæстæм мах нал хæссæм фау, 
Æмæ дзы ысхуыпгæнæг нал и. 

Фæтчыгъæдæн ма йæ нæ фынджы кæрон 
Тæрсæгау æрæвæры кæстæр. 
Нæу хистæры тасæй ысдзурын йæ бон – 
Уæд фарны кæхц аззайы фæсвæд. 

Æмæ уæд ныккæрзы дæлфадæй æцæг: 
Кæм нæ уыди нартæм мæнгдзурæг, 
Фæлæ-иу йæ ницыйыл басасти лæг,
Бынат ма-иу ссардта сæ цуры. 

Æргом дзырд куы кæна, фыдгулæн дæр – аргъ,  
Мæлæты фæндаг æм нæ кæсы. 
Йæ бæхыл-иу ногæй уый бавæрдта саргъ, 
Фæцыд-иу æвыдæй йæ къæсмæ. 

Цы фæдæ, мæ хъæбулты рæзгæ фæдон?!  
Кæд нал у фыдбон уа, фыддуджы 
Рæстаг уды фарсмæ æрлæууын дæ бон, 
Фæцæр уæд æлгъыстау дæ хъузджы. 

Фыдвæды бæсты-иу æвæд истой Нарт, 
Сæ цин уыд æхсаргарды азæлд... 
Æгадæй кæд афтæ æхсызгон у цард, 
Мæрдты уæд 
Зындонмæ дæр 
Ма бæлл!.. 
                             II 
Гъей, дзагдар, бæстонæй цæуыл уыди дзырд? –
Кæд Иры хæрзæбон, нæ къæсыл, 
Кæнæ та рæдауыл, – мæнмæ хауы куывд, 
Æри-ма дæ кæхц, æз нæ тæрсын!..

ЗÆРДÆВÆРÆНЫ ÆМДЗÆВГÆ 
Тагъд ныллæудзæн къæвда. Бæрзæндты 
Сисдзæн цæргæс йæхи, æмæ кæс, 
Арф кæмдæр дуртæ ‘ууилгæйæ кæмтты 
Ног ныннæрдзæн дæтты хъæлæс. 

Цыма фесты сæ уындæй къæмдзæстыг, 
Арвы айдæны федтой сæхи, 
Хæхты сатæг уæхсчытæн хъуыздзæни 
Галы комы фынкау сæ хид. 

Байраг цъæх нæумæ фехсдзæн йæ дзылар, 
Мæргътæм сиддзæн сыфтæр къухæй хъæд... 
Цæй-ма, феккуырсæм мах дæр, мæ хæлар, 
Риуы айсæфа иуцъус нæ мæт. 

Зæрдæ рагон зынты ныхмæ уарт у, 
Фæлæ иубон фæзæгъын хъæуы, 
Мах нæргæ амонд агургæ царды 
Хатт æппæтдæр кæй фесафæм, уый. 

Æз куынæ уон хъысмæтимæ разы,  
Гъе уæддæр мæ нæма кæны рох: 

Кæд нæ фембылд, мыййаг, у уæлахиз, 
Йе кæронмæ нæма фæци тох!

            МЕ ‘ВЗАГ 
У иу æвзаг дæр а дунейæн фаг, 
Фæлæ нæ ивынц мады риу æндæрыл!.. 
Мæлæн дын нæй, мæ фыдæлты æвзаг! 
Кæд ма æрбайсæфт хоры нæмыг мæры?! 

Ды незаманæй ацы боны онг 
Нæ фесæфтай дæ уаз хъæлæс, дæ намыс. 
Æнус-æнус дæ сыгъдæг уды конд 
Цырен арт æмæ карды комыл бахсыст. 

Тыгъд быдыры дыл дымгæйы ныхмæ 
Лæхурдта Скиф йæ тызмæджы ныхæстæ. 
«Тох!.. Тох!..» – сæрмæттаг сабийы дзыхæй 
Ысхаудта дзырд – лæг у, æрцыд йæ рæстæг! 

Гуыпп... Мыхъхъ... Тъæпп... Дæнг, – 
                                               ныффæсус и дæ хъуыр. 
Ныццарыдта алайнаг мады хъарæг... 
Фæразон дæ, æнхъæлмæгæс, мæгуыр – 
Кæд дыл ныккæндзæн иу фæрныг та зарæг! 
 
Фæлæ дæ рæстæг а фарнæй хызта, 
Дæ сызгъæрин æй ракалын нæ фæндыд... 
Ныззарыд уæд Ирон лæппу – Къоста – 
Æмæ дæ тулдз йæ уидæгтæм нызмæлыд. 

Мæлæн дын нæй, мæ фыдæлты æвзаг, –
Дæ зæронд мад у ацы зæххы къори. 
Æмæ куы сæфай (ма зæгъæд ызнаг), – 
Дæуимæ сæфы дунейы истори!

   ÆЗ КУЫ АМÆЛОН 
                               Как умру, то поховайте...

                                                            Шевченко
Æз куы амæлон, уæд-иу мыл 
Ды, мæ хæлар, ма кæ хъарæг!  
Кæс, зæгъ-иу, тæхы æвдиуау 
Иры урс бæрзæндтыл барæг!

  ХОХАДЖЫ МАСТ ГОРÆТЫ 
Æз райгуырдтæн зæйцæуæн комы дагъы. 
Уым афтæ рæсугъд у, 
Уым афтæ зары дон, 
Æмæ дæ фыр цинæй куы сисай сау хох уаргъæн, 
Фæцудынæй дын тас нæ уыдзæни, мæ бон!
 
Уым алцыдæр дæу у: бæлас уа, зайæг халæй, 
Сырд дыл æнувыд у, 
Нæ дзы цæры мæнг уд. 
Кæсаг дын тар æхсæв ныцъцъортт кæндзæни малæй, 
Зынггур гæлæбу дын фæндагамонæг у. 

Уым цадæг арвыстон æвзонджы бонтæ адæн. 
Ныр мын ам иу хъуыддаг 
Æдзух æрхæссы маст: 
Цæмæн сахуыр ысты кæрæдзи 
Сайын 
Адæм, 
Æви сын хинты сар фæлдисагæй у барст? 

Уæд мæм зæххы къори кæм нæ фæкæсы диссаг: 
Йæ хъаруйы фæрцы 
Цы нæ ыссардта лæг: 
Æрвон тыгъдад ын – гом, йæ уæлныхты йæ систа, 
Йæ цардмæ йын кæнид фæлдисæг дæр хæлæг.

Фæлæ... Æвæццæгæн, фыдæлты ныхас раст у: 
«Æгæргæнæг æгæр кæны...» 
Æдзух 
Хъæртæ... Æртхъирæнтæ... Æхæлд атомы тасæй 
Лæууынц ныхæй-ныхмæ, æфсармыл систой къух. 

Æмæ куыд цæргæ у уæдæ зæххыл, мæ боныл?  
Йæхиуыл дæр куы нал 
Æууæнды лæг. 
Гуыдырæхгæдтæ ис сыгъдæг зæрдæйы номыл, 
Кæм чи ныгæд ис, уый куынæуал у бæрæг! 

Нæ дард фыдæлтæ-иу кæддæр куывтой Хуыцауæн, – 
Лæг хъуамæ истæуыл 
Æууæнда – уый у раст, 
Ныр ам сæ æууæнк дæр ныууæй кодтой æхцайыл, 
Кæны сæ раууатмæ æрвылбон царды тас.
 
Мæн та фæнды цæрын кæддæрау адæн, – 
Куырыхон раст хъуыды 
Куы рацæуид рæгъы: 
Нæ цардаразæг у паддзах, нæ – кусæг адæм, 
Куы сæфа зæхх, – 
Йæ дзырд 
Фæстаг салдат зæгъы!

ЗÆРДÆ ЗÆРДÆМÆ ТЫНДЗЫ
Уац

2007 азы 1 январы «Литературон газет» ныммыхуыр кодта Иван 
Евсеенкойы уац «Йё цёрёг алы адём». Ацы рёнхъ ист у А.С. Пушкины 
ёмдзёвгёйё. Литературон институты 1973 азы рауагъдон Иван 
Евсеенко мысы, ёнёхъён Советон Цёдисы алы республикётёй 
кёимё ахуыр кодта, уыдоны. Уацы уёрёх ёмё бёстон ныхас цёуы 
поэт Хаджеты Таймуразы тыххёй. 

Мæнæ куыд фыссы Иван Евсеенко: «Мæ чысыл кусæн бынаты къулыл 
ауыгъд ис Литературон институты дард 1973 азы рауагъдонты хуызист. 
Æз æм арæх фæкæсын æрхæндæг æмæ æнкъардæй, куы та æхсызгон æмæ 
цинимæ. Цин æмæ æхсызгонимæ райгæйæ, уымæн æмæ дзы бирæтæ 
систы зындгонд номдзыд фысджытæ æмæ поэттæ, æрхæндæг æмæ мыл 
æнкъард сагъæстæ та уымæн æмбæлынц, æмæ не ‘мкурсонтæй бирæтæ 
удæгас нал сты, се ‘нусон дунемæ раджы аивгъуыдтой. 

Фыццаджыдæр, уый хауы кæддæры Советон Цæдисы национ рес-
публикæтæ, Уæрæсейы Федерацийы абоны автономон республикæтæ 
æмæ облæсттæм. Прозæ æмæ поэзийæ дыууæ сæйраг семинарæй уæл-
дай (прозæйы семинары разамонæг уыд Сергей Залыгин, поэзийы 
семинарæн та разамынд лæвæрдта Евгений Долматовский) нæм уыд 
тæлмацгæнджыты цалдæр къорды: абхазаг, гуырдзиаг æмæ мордоваг. 

Сергей Залыгины семинары, кæд ма исты хъуыды кæнын, уæд 
сыгъдæг уырыссæгтæ уыдысты цыппарæй: Владимир Шириков 
Вологдæйæ, Георгий Баженов Свердловскæй, Николай Исаев Лени-
нградæй, Ярослав Шипов æмæ фæндзæм мæхæдæг, иннæтæ уыдыс-
ты национ республикæтæй; уыцы рæстæг ма социалистон лагерьты 
хæлæрттæй уыд Болгари, æмæ уырдыгæй Никола Радев (2000 азы 
уый уыд Болгарийы Фысджыты цæдисы сæрдар); Агънаты Гæстæн – 
ирон, фæстæдæр йæ æвирхъау бæллæхæй æгас дунейы кæй базыдтой, 
уыцы горæт Беслæнæй (афтæ фыст у автормæ. – Ред.); семинары курсы 
старостæ – лезгинаг Расим Гаджиев (Расим Хаджи); Бангуолис Ба-
лашявичюс – литоваг; Борис Рольник – æрдæгукраинаг, æрдæгдзуттаг. 

Долматовскийы семинары дæр уыдис иу уырыссаг – Надеждæ 
Кондакова, иннæтæ уыдысты национ республикæтæй – украинæгтæ, 
хъыргъызтæ, ирæттæ, якуттæ, кæсæг-балхъайрæгтæ æмæ æндæртæ. 
Кондакова, иннæтæ уыдысты национ республикæтæй – украинæгтæ, 

Долматовскийы поэтикон семинары студенттæй æппæты зынгæдæр 
æнæ гуырысхойæ уыд хуссарирыстойнаг Джусойты Таймураз (мах æй 
хуыдтам Тимур) – уыцы рæстæг ирон литературæйы номдзыд поэт, 
тæлмацгæнæг æмæ ахуыргонд Джусойты Нафийы кæстæр æфсымæр 
(мæнмæ гæсгæ ссæдз азы кæстæр). Суанг йе ‘ддаг бакастæй дæр – 
уæнгæй фидар, йæ хæмпæл сау къæбæлдзыг сæрыхъуынтæ æмæ, алы 
ироныл дæр æнæмæнг цы хæрз тæнæг рихитæ сфидаудзæн, уыдонимæ. 

Тимур Литинституты æппæт тæнтъихæг студенттæй дæр хицæн 
кодта, уыимæ йе ‘мзæххонтæй дæр. Уыд спорты мастер хъæбысæй 
хæцынæй æмæ-иу нæ хъæлдзæг бонты рæстæг арæх уарзта зæгъын: 
«Раздæр æз гауызыл хæцыдтæн, ныр та хæцын цардимæ».

Тимуримæ бынтон æввахс нæ уыдысты нæ ахастдзинæдтæ. Æз 
хæлардæрæй цардтæн, иу уаты кæимæ цард, мæ уыцы æмкурсон 
Агънаты Гæстæнимæ. Тимуримæ та-иу фембæлдыстæм æрмæст инс-
титуты иумæйаг лекциты рæстæг, немыцаг æвзаджы семинарты (мах 
уыдыстæм хæрзчысыл къорд: Надеждæ Кондакова, Тимур, æз æмæ, 
æмдзæрæны æдзух змæнтгæ чи кодта, уый – Владимир Максименко, 
йæ æнæгъдаудзинады тыххæй йæ дыккаг курсæй ацух кодтой инс-
титутæй, æмæ дзы уый фæстæ поэт дæр нæ рауад). Стæй фæндзæм 
уæладзыджы нæ уæттæ дæр кæрæдзи ныхмæ уыдысты. Студентон 
фынгæвæрдты-иу мах Тимуримæ хъæлдзæгæй мысыдыстæм не ‘фсæд-
дон хабæрттæ. Тимур службæ кодта арæнхъахъхъæнæг æфсæдты 
Батумийы, æз та Калининграды облæсты стратегион нысаниуæджы 
ракетон æфсæдты, фæлæ уымæй дыууæ азы раздæр, æмæ æфсады 
æгъдæуттæм гæсгæ æз уыдтæн зæронд службæгæнæгыл нымад, уый 
та – æрыгоныл. Æфсæддон закъон хохаг закъонау у, – уым афæдзы 
фылдæр службæйæн дæр ис стыр нысаниуæг. Фæлæ Тимур, æвæццæ-
гæн, мæ къæсхуыр дæргъвæтин гуырыкондмæ гæсгæ нæ разы кодта 
уыдæттимæ. Æмæ-иу уый тыххæй хынджылæгæй рабыцæу стæм. 

Тимур цы æмæ цавæр аивадон æмвæзадыл фыста, уый зонын 
мæнæн, кæй зæгъын æй хъæуы, мæ бон нæ уыд. 

Уæвгæ, уырыссагау чи фыста, уыдонæй национ æвзагыл фысджы-
тæ уыдысты хуыздæр уавæры. Уыдон уырыссаг æвзаг зыдтой (чи 
хуыздæр, чи лæмæгъдæр), æмæ сæ бон уыд мах уацмыстæ кæсын, 
зонын æмæ æргомæй сæ хъуыдытæ дзурын. Мах та сæ прозæ æмæ се 
‘мдзæвгæтимæ зонгæ кодтам, сæхæдæг-иу хатгай тынг лæмæгъ цы 
дæлрæнхъонтæ сарæзтой, уыдонмæ гæсгæ. Ахæм тæлмацты фæрцы 

сыл семинарты ныхас кæнгæйæ нæ бон уыд уыдонæн æрмæст сæ 
сюжет бамбарын, фæлæ сæ аивадон бæрзонддзинадыл нæ бон дзурын 
нæ уыд. Ам хъуыд бæрзонд аивадон тæлмац. Махмæ та уыцы рæстæг 
ахæм дæсныйадмæ нæ арæхстысты, стæй не ‘взонг цытуарзондзина-
дæй бирæхатт тæлмацы бæсты архайдтам нæхи уацмыстæ фыссыныл. 

Институты фæстæ, хъыгагæн, Тимуримæ никуыуал æмбæлды-
стæм. Йе ‘фсымæр Джусойты Нафиимæ (Нафи-иу Литинституты 
æмдзæрæны арæх уыд, æмæ нæ Тимур уым базонгæ кодта) фембæл-
дыстæм Фысджыты цæдисы съездты æмæ пленумты, æмæ-иу Ти-
мурæн салæмттæ арвыстон. Тимур-иу йæхæдæг уыцы съездтæ æмæ 
пленумты никуы архайдта. Уый ууыл дзурæг у, æмæ Тимур Фысджы-
ты цæдисы разамынды оргæнты никуы уыд, æхсæнадон литературон 
архайдмæ йæ хъус нæ дардта, фæлæ йæ тыхтæ сарæзта æрмæстдæр 
сфæлдыстадмæ. Фæлæ Советон Цæдисы, йæ хæдфæстæ та Фысджыты 
цæдисы фехæлдты фæстæ Нафиимæ дæр нал æмбæлдтæн. Съездтæ 
æмæ пленумтæ арæзт цыдысты къаддæрæй-къаддæр, куы-иу уыды-
сты, уæддæр чысыл адæмимæ кæмдæр къуымты. Нафи æмæ Тимур 
цардысты Хуссар Ирыстоны, уый та уæд хаудта Гуырдзыстонмæ, æмæ 
Мæскуымæ делегаттæй цæуын сæ бон нал уыд. 

Никуы сæмбæлдтæн Тимуры уацмыстыл литературон рауагъдæд-
ты фæрстыл дæр. Афтæ цардтæн, Тимур кæм ис æмæ цы баци, уый 
нæ зонгæйæ. Æмæ нæуæдзæм азты кæрон – дыууæминæм азты рай-
дайæнты хъусын райдыдтон тыхст æмæ сагъæссаг ныхæстæ, Тимур 
удæгас нал у, зæгъгæ. Ууыл мæ баууæндын фæндгæ дæр нæ кодта. Мæ 
сæры магъзы нæ цыд ахæм хъуыды, уæйыджы хуызæн фидар хохаг 
лæппу, сæдæгай азтæй фылдæр кæм цæрынц, уым ахæм уæнгвидар 
лæппу æрыгонæй куыд хъуамæ ахицæн уа цардæй. Кæд исты æвирхъау 
хабар, æндæр...

Уыцы сагъæссаг хъуыдытæй æнцой нæ зонгæйæ, иухатт Интернеты 
ссардтон фарс Тимуры тыххæй. Фыццаджыдæр федтон йæ æрыгон къам 
кавказаг урс нымæты сæрбæрзонд æмæ уæлкурдиат цæстæнгасимæ 
дардæй зынæг хæхты сæрмæ. Уыцы хуызист мын бирæ цæмæйдæрты 
мæ цæстытыл ауайын кодта Лермонтовы хуызист, уый дæр кавказаг 
нымæты. Дарддæр цыд цыбыр ныхас Тимуры тыххæй: «Джусойты 
Григорийы фырт Таймураз, Хаджеты Таймураз, зынгæ ирон поэт, «ирон 
Есенин». Æрмæст ныр бамбæрстон, литературæйы Тимуры номыл 
цæуылнæ искуы æмбæлдтæн, уый. Куыд рабæрæг, афтæмæй бынтон 

æрыгонæй, цæмæй йæ зындгонд æфсымæр Нафийы аууон ма уа, уый 
тыххæй йæ фыдыфыды ном – Хадже – райста псевдонимæн. 

Дарддæр ныхас цыд Тимуры сфæлдыстадыл. Нымад цыдысты йæ 
рауагъд чингуытæ – Юри Кузнецов æмæ Дмитрий Ушаков уырыссаг æвзаг-
мæ цы æмдзæвгæтæ ратæлмац кодтой, уыдонæй цалдæр. Æппæты кæрон та 
фыдохы хъусынгæнинаг: Тимур 1996 азы йæ фæндзай азы сбæрæг кæныны 
хæд фæстæ йæ цардæй кæй ахицæн, Цхинвалы йын кæй хъавынц цырт-
дзæвæн сæвæрынмæ (бюсттæ йын йæ хæлæрттæ сæвæрдтой, ныгæд кæм 
ис, уым – Ногиры уæлмæрды æмæ Къуыдаргомы Къуайсамæ бацæуæны. 
Цхинвалы йын цыртдзæвæн абон дæр нæй (К.Б.-йы фиппаинаг).

Стыр маст мæ бацыд ноджы уый тыххæй дæр, æмæ Ирыстоны 
Тимур нымад у зынгæ курдиатджын национ поэтыл, «ирон Есени-
ныл» (Тимуры райгуырды 67 азы бон бæрæг кæныны бонты йæ 
Интернеты фарсыл нымайынц стыр ирон поэтыл, иуæй-иу лите-
ратурæиртасджытæ йæ барынц ирон литературæйы бындурæвæрæг 
Хетæгкаты Къостаимæ), Уæрæсейы та Хаджеты Таймуразы поэзи 
зындгонд нæу, йе ‘мдзæвгæтыл иунæг критикон уац дæр нæ фæзынд, 
суанг Юри Кузнецовы тæлмацты фæстæ дæр. Зынгæ та хъуамæ фæ-
кодтаиккой – кæд Хаджеты Таймураз ХХ æнусы зындгонд стыр ирон 
поэт у, уæд хъуамæ зындгонд æмæ стыр поэт уа Уæрæсейы дæр æмæ, 
æцæгæйдæр, аккаг бынат æрцахса Хетæгкаты Къостайы фарсмæ. 

Фæлæ нæй, не ‘рцахста бынат Советон Цæдисы рæстæг национ 
республикæтæй йæ хистæр æфсымæр-поэттæ Расул Гамзатов, Кайсын 
Кулиев, Давид Кугультинов, Мустай Карим, Алим Кешоков, Юван 
Шесталов æмæ бирæ æндæрты фарсмæ. Æппæтцæдисон æмæ дунеон 
зынгæдзинад уыдонмæ æрцыд уырыссаг æвзагмæ тæлмацы фæстæ. 
Зæгъгæ, уыцы тæлмацтæ нæ уыдысты фылдæрхатт зындгонд уырыссаг 
поэттæ æмæ тæлмацгæнджыты фæрцы, уæд баззадаиккой стыр поэттæй 
æрмæст сæхи чысыл адæмæн. Æнæсбаргæ сты æрмæст сæ чингуыты 
тиражтæ дæр сæхи æвзæгтыл æмæ уырыссаг æвзагыл. Сæхи æвзæгтыл 
тиражтæ нымад цыдысты хуыздæр-хуыздæр минтæй кæнæ дæсгай 
минтæй, уырыссаг æвзагыл та – сæдæгай минтæй æмæ милуантæй».

Дунейæн æнæзындгонд уæвын бæллæхы иу æмбис у; дыккаг стыр 
бæллæх та уый мидæг ис, æмæ генион поэты æрмæст йе ‘мзæххонтæй 
дæр цалдæрæй кæй зонынц. 

Ирон поэзийы тæлмацы зындзинад, бæлвырддæр та Хаджейы-фырты 
поэзийы тæлмац, хицæн ныхасы аккаг у. Хаджейы-фырты бирæвæрсыг 

курдиатæн дуне саргъ кæнын базондзæн, уый дызæрдыггаг у, уымæн 
æмæ бæрзонд поэзи ратæлмац кæнын стыр зын хъуыддаг у, кæнæ та, иу 
зындгонд тæлмацгæнæг куыд загъта, «йæ ратæлмацæн гæнæн дæр нæй». 

Дарддæр автор рыстзæрдæйæ мысы, Уæрæсейы Жуковский, 
Пушкин, Лермонтов æмæ уырыссаг литературæйы классиктæ цы стыр 
цымыдис дардтой дунейы æппæт литературæмæ, уый тыххæй, Уыцы 
традици куыд адарддæр кодтой Борис Пастернак, Маринæ Цветаева, 
Николай Заболоцкий, Корней Чуковский, Самуил Маршак, Арсений 
Тарковский, Константин Симонов, Александр Твардовский æмæ бирæ 
æндæр поэттæ æмæ тæлмацгæнджытæ. 

Литературæйы тæлмац куыд ахсджиаг у, ууыл дзургæйæ Иван 
Евсеенко æрымысы, кæимæ ахуыр кодта, уыдоны, фæлæ дзы Хаджеты 
Таймуразы бæрц зæрдæрисгæ ныхæстæ никæй тыххæй фыссы.

Курдиат æдзухдæр тырны курдиатмæ, курдиат кæмæн нæ фаг 
кæны, уый та йæм дары уазал æнгас, хатгай та фыдзæрдæ дæр. Иван 
кæд Таймуразæн йе сфæлдыстадимæ æххæст зонгæ нæ уыд, уæддæр 
æй æнкъардта зæрдæйæ, йæхæдæг цы стыр курдиаты хицау уыд, уыцы 
æнæрæнцой зæрдæйæ.

Иван Иваны фырт Евсеенко хуымæтæджы нæ райста афтæ хæстæг йæ 
зæрдæмæ Хаджеты Таймуразы. Ацы уац мыхуыры куы рацыд, уый фæстæ 
ма фæцард авд азы æмæ йе ‘цæг дунемæ ахицæн 2014 азы.  1976 азы йæ райс-
той ССР Цæдисы Фысджыты цæдисмæ. Царди æмæ куысты Воронежы ли-
тературон журнал «Подъем»-ы 1997 – 2006 азты фыццаг прозæйы хайады 
сæргълæууæгæй, фæстæдæр та – журналы сæйраг редакторæй. Йæ бирæ 
радзырдтæ æмæ уацаутæ мыхуыргонд цыдысты журналтæ «Новый мир», 
«Наш современник», «Москва», «Смена», «Север», «Дон», «Роман-газета» 
æмæ æндæрты. Алы рауагъдæтты йын рацыд 20 чиныгæй фылдæр. Иван 
Евсеенкойы уацмыстæ тæлмацгонд æрцыдысты фæсарæйнаг æвзæгтæм. 
Алы азты ссис Иван Бунин, Андрей Платонов, Васили Шукшины лите-
ратурон премиты лауреат, райста Олимпаг комитет æмæ Воронежы Васили 
Кубановы номыл фæскомцæдисон премитæ. 

Зæрдæ зæрдæмæ тындзы, зæгъгæ, хуымæтæджы нæ фæзæгъынц. 
Дыууæ поэты кæд ахуыры фæстæ нал æмбæлдысты кæрæдзийыл, уæд-
дæр сæ удварны æнкъарæнтæ зилдух кодтой сæ алкæй хъуыдытимæ 
дæр, æнцой нæ уагътой курдиатæй ифтонг зæрдæты.

Ёрмёг бацёттё кодта 
КАСАТЫ Батрадз

Хуыгаты Резоимæ

Йæ ныййарджытæ Григори æмæ Хуыгаты Софья (Сопи). 1968 аз



Æфсады

Йе ‘фсымæр Нафиимæ



Йæ хотæ Ксеня æмæ Клавæимæ

Йæ хотæ Ксеня æмæ Варяимæ



Йæ цардæмбал Иринæ æмæ фырт Æфсатиимæ

Таймураз, йæ цардæмбал Юля, абхазаг ахуыргонд 
Инал-Ипайы бинойнаг Мирра æмæ Хъодзаты Æхсар. Ялтæ, 1983 аз



1983 аз



Йæ хæлар Плиты Олегимæ

Йæ хæлæрттимæ



Камал æмæ Бæгъиаты Эльбрусимæ 



Таймуразы ахуыргæнджытæ Къуайсайы скъолайы. 
Абон скъола хæссы Таймуразы ном 

Таймураз зæрдæрыстæй 
хъуыдыты аныгъуылд. 1992 аз

Йæ фырт Æфсати æмæ 
йæ фыртыфырт Алыксандр

Нафи æмæ Таймуразы номыл мысæн изæр 
Дзæуджыхъæуы Сæйраг чиныгдоны. 2025 аз



  ГУСАЛТЫ Барис:  
«Цард уын фенон – 

уарзт уын фенон!..»



Йæ фыд Хадзымустæ

Йæ хо Знаретæ Скъолайы азтæ

Йæ мад Замирæт



Йæ ахуырдзаутимæ. Заманхъул, 1965 аз

Æрыгоны бонтæ 1970-æм азтæ



Абхазаг поэт Анатолий Лагулааимæ Балхъайраг поэт Салих Гуртуевимæ

Малиты Васо, Скъодтаты Эльбрус, Хуыгаты Сергей æмæ Уалыты Лаврентимæ. 
2003 аз

Малиты Васо, Хъодзаты Æхсар, Хæмыцаты Албег, 
Хуыгаты Сергей, Тлатты Бексолтан æмæ Газданты Болатимæ. 2004 аз

ГӔБӔРАТЫ Юри

ЙӔ КУРДИАТЫ 
БӔСТЫДЗАГ РУХС

Мысинӕгтӕ 
Хъусын ӕй, зонын ӕй, фӕлӕ мӕ уӕддӕр нӕ уырны, Хаджейы-фыр-

тыл, уыцы ӕнӕрцӕф, ӕлвӕст ӕхсаргардау цӕхӕртӕкалӕг лӕппуйыл 
ныр ӕстай азы сӕххӕст уыдаид, уый... Ӕцӕг, ацы дагъытъайлаг 
дунейӕ куы ахицӕн, уӕд дӕр нал уыд ӕлвӕст ӕхсаргарды хуызӕн. 
Зындис ыл, низ ын йе уӕнгты хъару кӕй хордта, кӕй йын цыбыр 
кодта йӕ рӕсугъд, йӕ фӕрнджын царды бонтӕ – хуры зӕхмӕ чи 
ӕристаид ӕмӕ йӕ хъызт зымӕджы дӕр зӕххыл чи атулын кодтаид, 
уыцы ныфсхаст, ӕнӕрцӕф ӕмӕ сӕрыстыр лӕппуйӕн…

Фӕлӕ йӕ цавӕрӕй базыдтон, ахӕмӕй баззад мӕ уды дӕр ӕмӕ мӕ 
цӕстныдзӕвӕны дӕр. Нырма йын бакастӕн йе ‘мдзӕвгӕтӕ, ӕмӕ сӕ 
федтон, уӕдмӕ кӕй никуы банкъардтон, ахӕм поэтикон хуры рухс – 
мӕ сонт уды мын цардмӕ, дзырдаивадмӕ ӕндӕр цӕстӕй чи бакӕсын 
кодта, ахӕм рухс. Йемӕ лӕгӕй-лӕгмӕ та базонгӕ дӕн йӕ иууыл 
ӕввахсдӕр ӕмӕ курдиатджындӕр ӕрдхорд-ӕфсымӕр Гуыцмӕзты 
Алешы фӕрцы. Алеш ме стыр мады хойы чызг Кокойты Эльзӕимӕ 
йӕ цард куы баиу кодта, уӕдӕй фӕстӕмӕ арӕх ӕмбӕлдтӕн йемӕ. 
Алешы фӕрцы хӕстӕгмӕ базонгӕ дӕн Таймуразимӕ дӕр. Уый уыд 
иу уалдзыгон бон сахар Цхинвалы театры раз. Алеш нӕ базонгӕ код-
таид, уый сӕр мӕ нӕ хъуыд, чи у, уый базыдтон йӕ къаммӕ гӕсгӕ 
дӕр. Уый нӕ уыд, ӕз уӕды онг кӕй зыдтон ӕмӕ уый фӕстӕ дӕр кӕй 
базыдтон, уыцы зӕххон адӕмӕй ӕндӕр искӕй хуызӕн, йӕ Хуыцауы 
комытӕфӕй гуырд поэзи куыд никӕй поэзийы хуызӕн у, афтӕ. Фыц-
цаг цӕуыл ахъуыды кодтон ӕмӕ йӕм цы фӕхатыдтӕн, уый – йӕ 
сӕртӕг ныхасыхъӕд ӕй куыд ӕнӕрцӕф ӕмӕ хивӕндӕй ӕвдыста, 
ӕцӕгӕй ахӕм кӕй нӕ уыд. Йӕ артуадзӕг цӕстӕнгасы пиллон артау 
сыгъд царды ӕнӕрӕнцой мидзмӕлд, йе уӕнгты алы фезмӕлд дӕр – 
ӕлвӕст ӕхсаргарды ферттывдау, фӕлӕ мӕм уый ӕмрӕстӕджы фӕкаст 
хӕларзӕрдӕ, фӕлмӕн удыхъӕды хицау. 

Уыцы фембӕлды фыццаг хатт бадис кодтон, абоны онг дӕр цӕуыл 
дис кӕнын, уыцы ӕнахуыр хабарыл, ӕмӕ уӕдӕй абонмӕ фӕрсын 

6 Мах дуг №3 2025

мӕхи: цы сӕ баста кӕрӕдзийыл ахӕм ӕнувыд ӕмӕ ӕфсымӕрдзи-
нады иузӕрдион тӕгтӕй Алешимӕ?.. Таймураз – фырсӕртӕг ӕмӕ 
фырӕнӕрцӕф, Алеш – фырнымд ӕмӕ фыруӕзбын… Ӕмӕ уӕдӕй 
абонмӕ уыцы иугъӕдон фарстӕн дӕттын уыцы иунӕг дзуапп: ӕцӕг 
курдиаты бархъомыс, ӕрмӕстдӕр Хуыцауы комытӕфӕй чи гуыры, 
ахӕм дзырдаивады фарн!.. 

Таймураз, кӕй зӕгъын ӕй хъӕуы, мӕн нӕ зыдта ӕмӕ афарста 
Алешы:

– Так, Алеко, ашы лӕппу чи у, исты лӕг джы рауайджен?
Алеш та, рухс дзӕнӕты бада, куыд зыдта, афтӕ йӕхи йӕ кӕсӕнцӕс-

тытӕ сӕрфӕг фӕкодта:
– Хъуамӕ рауайа, кӕд нӕ къухмӕ бахауа, уӕд ын ӕндӕр гӕнӕн 

нӕй.
Таймураз ӕй куы базыдта, Алешӕн цы бавӕййаг дӕн, мӕ фыд фӕн-

дырдзӕгъдӕг кӕй уыд, иуӕй-иу рагон ирон зарджытӕ уый йеддӕмӕ 
кӕй ничиуал зыдта, стӕй залдайаг кӕй дӕн, уыдӕттӕ, уӕд мӕ уыцы 
лӕмбынӕг райдыдта цӕмӕйдӕрты фӕрстытӕ кӕнын. Бафарста мӕ, Зал-
дайы нӕ мыггаджы кувӕндон Лалисайы дзуары цы дурцырт ис, уымӕй 
дӕр. Цӕвиттон, дзуары фӕстӕ ис ӕмраст лыг цыппӕрдигъон дур, йӕ 
тӕккӕ астӕу цыппӕрдигъон къахт дзыхъгонды ӕвӕрд ис уыцы дурӕн 
йӕхицӕй арӕзт арсы сӕр. Дзуармӕ кувӕн бон ӕй исчи йӕ бынаты фез-
мӕлын кодта, зӕгъгӕ, уӕд, арвы ӕнӕбын тыгъдады иу мигъы бындзыг 
куы никуы зына, уӕддӕр уайтагъд ӕрбацасасдзӕн, ӕмӕ тӕрккъӕвда 
ныккалдзӕн. Таймураз кӕмӕйдӕр фехъуыста уыцы хабар ӕмӕ мӕ лыс-
тӕггай фӕфарста, ӕцӕг, дам, ис ахӕм миниуӕг уыцы дурмӕ. Куы йын 
загътон, ӕцӕгӕй афтӕ кӕй у, уӕд ноджы сцымыдис. Ӕмӕ сӕ фӕхуыдтон 
Залдамӕ. Зӕгъын, Куадзӕны фӕстӕ дыккаг майрӕмбоны вӕййы нӕ 
дзуары бон, ӕмӕ нӕм фӕзынут, уемӕ ма искӕйты дӕр ракӕнут, ӕмӕ 
уыдоны дӕр базонгӕ кӕнӕм «арсы сӕримӕ». Ӕфсӕрмӕй нӕ, зӕрдиагӕй 
сӕ фӕхуыдтон. Ӕмӕ мын фидар дзырд куы раттиккой.

Ӕрхӕццӕ Лалисайы дзуары бон. Райсом раджы мӕ фыдимӕ кусарт 
акодтам, стӕй ма, нӕлгоймаджы кӕнинаг хъуыддӕгтӕм цыдӕриддӕр 
хауы, уыдон тагъд-тагъд бабӕстон кодтон, ӕмӕ мӕ цӕстытӕ ныц-
цавтон Цъалайы фӕндагмӕ – мах хъӕуӕн йӕ тӕккӕ кӕрон цардыс-
тӕм, ӕмӕ тарстӕн, мидӕмӕ мын куы аирвӕзой, уымӕй. Ӕнӕуый 
сӕ фӕдзӕхсгӕ бакодтон, зӕгъын, куыддӕр хъӕды дзыхӕй ахизат, 

афтӕ-иу, фыццаг уӕм цы хӕдзӕрттӕ разыной, уыдоны акомкоммӕ 
ӕрлӕуут, ӕмӕ уӕ размӕ ӕрцӕудзынӕн.

Хур арвы астӕумӕ схӕццӕ, дзуармӕ цӕуынафонӕй дӕр ахызт, 
фӕлӕ, Цъалайы цыдӕриддӕр цӕуджытӕ уыдис – фистӕгӕй зӕгъай, 
машинӕйыл, – уыдонӕй нӕ акомкоммӕ ӕрлӕууӕг нӕ разындис. 
Мӕнмӕ кӕсгӕйӕ, мӕ фыд мӕнӕй тынгдӕр тыхсын райдыдта. Уый 
сӕм мӕнӕй зӕрдиагдӕрӕй ӕнхъӕлмӕ каст, нӕ йӕ фӕндыд ӕнӕ уыдон 
ракувын, фӕлӕ уазӕг хӕстӕджытӕй дӕр ӕфсӕрмы кодта, стӕй, дам, 
цалынмӕ хур уӕлӕмӕ цӕуа, уӕдмӕ хъӕуы дзуармӕ кувын… Ӕмӕ 
ӕрбадын кодта йӕ уазджыты. Дзуары номыл конд ӕртӕ кӕрдзынӕн 
цы нӕ ахӕсгӕ уыдис, ӕмӕ мӕ мад мӕ хоимӕ ацыдысты дзуармӕ, 
мӕнмӕ ӕрхауд фынгыл лӕггадгӕнӕджы хӕс, фӕлӕ иу каст фынгмӕ 
кодтон, иннӕ – Цъалайы фӕндагмӕ. Уӕддӕр мӕ ныфс нӕ саст, нӕ 
мӕ уырныдта, Алеш ӕмӕ Таймураз сӕ дзырд фӕсайой, уый. Рӕстӕг 
цыд. Дӕлӕрдыгӕй уазӕг зынӕг нӕ уыд, фӕлӕ уыйхыгъд иуафон 
уӕлӕрдыгӕй, мусы чъилӕй, ӕрыхъуыст нӕ сӕрмӕ цӕрӕг хъӕубӕсты 
фӕсивӕды фидауц Сурены хъӕр:

– Уӕ Къоста, мӕнӕ дӕ уазджытӕм ракӕс, кӕннод сӕм тыххӕй 
лӕууын ӕмӕ дын сӕ ныртӕккӕ нӕхимӕ смидӕг кӕндзынӕн!

Ӕз уайтагъд уынджы февзӕрдтӕн. Кӕсын, ӕмӕ уӕлӕ мусы чъилыл 
Суренимӕ лӕууынц Алеш, Таймураз ӕмӕ нывгӕнӕг Коцты Павел. 
Слыгътӕн сӕ цурмӕ ӕмӕ, цастӕ сӕм уӕндыдтӕн, уыйбӕрц сыл ба-
бустӕ кодтон, кӕй бафӕстиат сты, уый тыххӕй. Нозтджын уыдысты 
зӕгъын мӕ цӕст нӕ бауарздзӕн, ӕмӕ сӕ схондзынӕн сыкъадзӕфтӕ. 
Дӕлӕты бӕсты уӕлӕты куыд ӕмӕ цы хуызы ӕрцыдысты, уымӕй 
сӕ фӕрсгӕ дӕр нал бакодтон, фӕлӕ йӕ фӕстӕдӕр куыд базыдтон, 
афтӕмӕй сӕ фӕндагыл чидӕртӕ машинӕйыл ӕрбаййӕфтой. Къахет-
таг Гӕбӕратӕй уыдысты, фӕлӕ фыццаг хатт цыдысты Лалисайы 
дзуармӕ, уыдон дӕр Таймуразитӕй уӕлдай никӕй зыдтой хъӕубӕс-
тӕй ӕмӕ сӕ сӕр сӕ фыццаг фембӕлджытыл бафтыдтой. Нӕ фыдӕлты 
дзуары номыл, дам, рынчын сабийы тыххӕй фыс загътам, ӕмӕ, дам, 
уӕ хорзӕхӕй, немӕ уал, дам, дзуармӕ рацӕут ӕмӕ, дам, стӕй уӕ фы-
сымтыл дӕр сӕмбӕлдзыстут… Уыдон та, сӕхи загъдау, «ӕгъдауыл 
мард» лӕппутӕ уыдысты, ӕмӕ сӕ «ӕгъдау куыннӕ ‘рцахстаид…» 
Фӕлӕ ма Таймуразы ӕгъдауӕй уӕлдай арсы сӕр феныны бӕллиц дӕр 
кӕй баразӕнгард кодта, ууыл мын фӕстӕдӕр Алеш басаст.

Сурен мын нӕ куымдта семӕ, сӕхимӕ дунейы уазджытӕ уыд, 
фӕлӕ йӕм куы бахатыдтӕн, зӕгъын, ам ӕввӕхсты дӕуӕй хуыздӕр 
ничи зары, ӕмӕ мын Таймуразимӕ иу зард уӕддӕр бакӕн, уӕд уый 
дӕр «нӕ» нал загъта.

Балкъонмӕ фыццаг схызт Таймураз, дзуары хорзӕх уӕ уӕд, 
зӕгъгӕ, арфӕ ракодта фынгыл бадджытӕн, нырма мӕ фыды къух 
райста, стӕй иннӕты къухтӕ дӕр, ӕмӕ сыл уыцы барджынӕй йӕ 
цӕргӕс цӕстытӕ ахаста:

– Так! Махмӕ хӕрд ӕмӕ нозтӕй хатын нал хъӕуы, фӕлӕ уын фӕй-
нӕ сыкъайӕ куыннӕ хъуамӕ раарфӕ кӕнӕм? Стӕй заргӕ!..

Мӕ фыдыл хур куыннӕ хъуамӕ ракастаид ахӕм уазджыты 
фӕзындӕй – цыма йӕм уӕларв дунейӕ ӕрхаудтой, ахӕм буц каст 
сӕм кодта – сӕ иуӕй иннӕ сахъдӕр, сӕ иуӕй иннӕ фидауцджындӕр! 
Таймуразмӕ йӕ диссаджы ӕмдзӕвгӕты тыххӕй уӕды онг дӕр хъарм 
зӕрдӕ дардта, фӕлӕ ныр йӕ хӕдзары йӕхи афтӕ кӕй сбарджын кодта, 
уый тыххӕй йын ноджы цыдӕр хионы ад скодта. Павелы дӕр лӕгӕй-
лӕгмӕ фыццаг хатт федта, ӕмӕ йыл уайтагъд фӕзынд, йӕ зӕрдӕ йын 
кӕй балхӕдта йӕ аив бакаст ӕмӕ йӕ ирон уӕздандзинадӕй. Ӕмӕ 
сыл йӕ уды цин лӕдӕрсӕнтӕ кодта. Фӕйнӕ сыкъайӕ лӕугӕйӕ куы 
раарфӕ кодтой, уӕд сӕ ӕрбадын кодта фынгыл. 

– Зонын ӕй, дзуары бынӕй уӕ афтӕ ӕнцонтӕй нӕ рауагътаиккой, 
фӕлӕ ӕфсонӕн уӕддӕр истӕмӕй ацаходут, – хатыдис сӕм мӕ фыд.

– Так! Алеко, ды хӕргӕ кӕн, кӕд дӕ хъӕуы, уӕд, ӕз ӕмӕ Пъауле 
заргӕ кӕнӕм!..

Ӕмӕ, мӕ фыдӕн ахӕм зынаргъ уазджыты фендӕй йӕ зӕрдӕйы 
цин куыд ныззӕй кодта, афтӕ ныззӕй кодта сӕ зарӕг дӕр ӕмӕ уыцы 
парахатӕй комы ивылгӕ ацыд.

Дыккаг бон райсомӕй нӕ бынмӕ цӕрӕг Доме йӕ фос хизынмӕ куы 
раздӕхта, уӕд уӕлбылӕй «мӕсты» хъӕр скодта махӕрдӕм:

– Уӕ Къоста!
– Дӕ райсом хорз уа, Доме!
– Уый мын цы бакуыстай, мӕ кусарт ӕнӕхъуаджы куы фӕцис, де 

‘гӕрылӕй?..
– Цы дын кодтон, Доме, куынӕ дӕ ӕмбарын?..
– Цы мын кодтай, цы, ӕмӕ мӕ уазджытӕй фынгмӕ ничи февнӕл-

дта, дӕ уазджыты зарынмӕ хъусыныл фесты…

Ахӕм уыд Таймураз… Йӕ къах кӕм ӕрӕвӕрдтаид, иу зард кӕм 
бакодтаид, уым дӕр хъуамӕ ныууагътаид, ферохгӕнӕн кӕмӕн нӕй, 
ахӕм тӕлмӕнтӕ, ссӕуӕн кӕмӕн нӕй, ахӕм фӕд. Таймуразимӕ, Тай-
мураз кӕм уыдаид, уым цардӕн ӕндӕр хуызтӕ уыд.

Иухатт та, уый дзӕвгар фӕстӕдӕр уыд, уыцы рӕстӕг театры 
куыстон… Горӕтӕн йӕ тӕккӕ астӕу Джиоты Дауыты уынгыл цард-
тӕн фатеры, ӕмӕ-иу мӕм арӕх бауадысты. Уыцы «сывӕллоны», дам, 
абӕрӕг кӕнӕм – афтӕ мӕ хуыдтой, дзӕвгар кӕстӕр сӕ кӕй уыд-
тӕн, уый тыххӕй. Ӕнафон уыд. Телевизормӕ кӕсгӕ мӕ баййӕфтой 
Алешимӕ. Таймураз уыцы барджын ӕмӕ ӕнӕвдӕлонхуызӕй телеви-
зор ахуыссын кодта, мӕ разы ӕрбадт ӕмӕ йӕ уӕраг ӕрцавта:

– Так, райсом немӕ цӕуыс?
– Кӕдӕм? – ницы ‘мбарӕджы каст ӕм кӕнын.
Таймураз, куыд зыдта, афтӕ:
– Алеко, ай чи у?!. Хаджейы-фырт ӕмӕ дӕ Алеш семӕ кӕной, ӕмӕ, 

кӕдӕм, уымӕй дӕр ма фӕрсай!..
– Омӕ куы цӕуын, уый афтӕ фӕтджыгъӕдӕн бафарстон…
Алеш мын бамбарын кодта хабар, Таму, дам нын фалӕмӕ, ома 

Цӕгат Ирыстонмӕ ӕфцӕгыл къахӕй ацӕуыны фӕнд скодта… Ӕмӕ 
мӕ куыннӕ хъуамӕ бафӕндыдаид ахӕм балцы ацӕуын, стӕй Тай-
муразы фӕндоны ныхмӕ ӕрлӕууыны ныфс хӕйрӕгмӕ дӕр кӕм 
разындаид?.. Уыцы бон нӕхицӕй, Залдайӕ, ӕрцыдтӕн. Мӕ мад мын 
иу литруат авг арахъхъ, цыхтимӕ конд нартхоры кӕрдзынтӕ ӕмӕ 
уазал дзыкка рарвыста. Фынг сын авӕрдтон, фӕлӕ мӕ «сыбыртт» дӕр 
не суагътой, улӕфын, дам нӕ хъӕуы, адонмӕ та, дам, Хъӕцлӕуоны 
ӕрвитӕггӕгтӕм, ноджы истытӕ бафтаудзыстӕм, ӕмӕ, дам нын фӕн-
даггагӕн бабӕздзысты.

Райсомы сбадтыстӕм Къуайсамӕ цӕуӕг фыццаг автобусы. 
Къобетмӕ фӕзилӕны ӕрхызтыстӕм ӕмӕ араст стӕм къахӕй. Тай-
мураз-иу цы сфӕнд кодта, уымӕ алы хатт дӕр цӕттӕввонг уыд 
– уыцы дзӕбӕх рог дзӕкъултӕ нӕ ссардта алкӕмӕн дӕр, ӕмӕ нӕ 
хӕссинӕгтӕн сӕ уӕз хатгӕ дӕр нӕ кодтам. Алешы йеддӕмӕ. Арахъхъ 
уый дзӕкъулы уыд. Уыцы рӕстӕг ацы пластикон мигӕнӕнтӕн сӕ кой 
дӕр кӕм уыд – хӕссынӕн рог, нӕ сӕтгӕ акӕндзысты, нӕ кӕлгӕ… 
Ӕмӕ арахъхъ, нӕхицӕй йӕ цы литруат авджы ӕрхастон, уый мидӕг 
рахастам. Кӕд ма сӕ исчи хъуыды кӕны: шампайнаджы ӕвгты хуызӕн 

уыдысты, ӕрмӕст стырдӕр ӕмӕ бӕзджындӕр, афтидӕй дӕр йедза-
джы уӕз кодтой…  Къобеты хъӕуӕй дзӕвгар куы ауадыстӕм, уӕд 
Таймураз иу ран ӕрлӕууыд ӕмӕ нын уӕлӕмӕ, хурыскӕсӕнырдӕм 
амоны:

– Уӕлӕ уым та ис Морӕхы дзуар, – загъта ӕмӕ йӕ цӕнгтӕ хӕрдмӕ 
сдаргӕйӕ хъӕрӕй скуывта: – Уӕ Морӕхы дзуар, Ирыстон ӕмӕ ирон 
адӕмӕн ӕххуысгӕнӕг у!

Ӕмӕ уӕд Алеш афтӕ куы бакӕнид:
– Омӕ йын ӕххӕст Хъӕцлӕуоны арахъхъӕй скувӕм, уӕдӕ ма 

цӕмӕн рахастам ацы фӕндаггӕгтӕ.
Таймураз уыцы хъуыддагхуызӕй дзуры Алешмӕ:
– Алеко, мӕ саг ӕфсымӕр, куыд дӕм кӕсы, Хаджейы-фырт ӕй 

рагацау нӕ аскъуыддзаг кодта, кӕм хъуамӕ акувӕм, уый?.. Мах 
хъуамӕ скувӕм, Ирыстоны зӕхх дыууӕ хайыл кӕм дих кӕны, тӕк-
кӕ уыцы ран. Дзуӕрттӕм та, табу сӕхицӕн, куывд цыфӕнды ранӕй 
дӕр хъуысы…

Цӕуӕм, хӕххон зынвадат фӕндаг ныл даргъӕй ивӕзы. Хур арвы 
цъӕхы бӕрзонд сфардӕг, афтӕ Таймураз ӕрлӕууыд ӕмӕ дзуры:

– Мӕнӕ тӕккӕ ацы ранӕй райдыдта, гъе, Цӕгат Ирыстон, ӕмӕ ам 
хъуамӕ ӕрфистӕг уӕм ӕмӕ зӕрдиагӕй скувӕм, цӕмӕй Ирыстоны 
зӕхх дыууӕ хайыл дих  мауал уа. 

Нӕ дзӕкъултӕ ӕристам, нӕууыл сӕ ӕрӕвӕрдтам ӕмӕ, нӕ 
хӕссинӕгтӕй кӕмӕ цы ‘рхауд, уыдоны иу ран ӕвӕрӕм. Алеш арахъ-
хъы авг, ӕнӕуый дӕр, дам, схъарм уыдаид, ӕмӕ, дам ӕй иучысыл уӕд-
дӕр ӕрӕвӕрӕм аууон ран, зӕгъгӕ, авг къӕдзӕхрӕбынмӕ бахаста ӕмӕ 
йӕ уым ӕрӕвӕрдта, йӕхӕдӕг, чысыл дӕлдӕр цы чысыл цӕугӕдон 
цыд, уырдӕм ныууад джитритӕ ӕмӕ пъамидортӕ ахсынмӕ. Арф 
комгонды уыдыстӕм, хур ӕрӕгмӕ кӕдӕм ӕркӕсы, ахӕм ран, кӕрдӕг 
ӕмӕ залгъӕды къутӕртыл сӕумӕрайсомы ӕртӕх дзӕбӕх нӕма ба-
сур. Хуры ӕрӕндӕвдӕй ӕртӕхӕмбӕрзт зӕххы уӕлцъар куы стӕфсы, 
уӕд базмӕлы, ӕмӕ дын раст уыцы базмӕлды рӕстӕг уӕлейӕ къӕ-
дзыхы фахсӕй иу чылыл дур куы рахауид ӕмӕ, къӕдзӕхы тигътыл 
схъиудтытӕгӕнгӕ, йӕ ных комкоммӕ арахъхъы авгмӕ куы саразид… 
Къӕрцц, ӕмӕ, Таймураз зӕрдиаг куывдтытӕ кӕмӕй хъуамӕ фӕкод-
таид, ӕз Залдайӕ сосӕвӕндагмӕ кӕй фентъыхтон, Алеш та – Къобеты 
фӕзилӕнӕй уырдӕм, уыцы арахъхъы авг лыстӕг згъӕлӕн бацис…

Уӕдӕй абонмӕ цал азы рацыд, фӕлӕ мӕ цӕстыты разӕй нӕ хицӕн 
кӕны уыцы диссаджы ныв: Таймураз иудзӕвгар джихӕй алӕууыд, 
стӕй цӕф арсау ныззӕмбыдта ӕмӕ, йӕ цӕнгтӕ арвмӕ сдардгӕйӕ, 
хъӕрӕй, тынг хъӕрӕй загъта:

– Уӕ Дунесфӕлдисӕг, уӕ Къуыдары зӕдтӕ, мӕ Алеко ӕфсымӕрӕн 
мын ацы тугтӕригъӕд ныххатыр кӕнут!..

Бирӕ сты, Хаджейы-фырт мын мӕ мысӕнуаты ӕнусон ӕвӕрӕнау 
кӕй ныууагъта, уыцы мысинӕгтӕ – чи сӕ хъӕлдзӕг, зӕрдӕйӕн 
ӕхцонхӕссӕг у, чи та – уды рӕбынмӕ риссаг ӕнусон мастау… Фӕстаг 
хатт ма йӕ федтон поэт Гобозты Валерийы мады ӕви фыды дыууиссӕ-
дзӕм боны. Фынгӕй куы сыстадыстӕм, уӕд дӕр ма бирӕ фӕлӕууыд 
мемӕ уынджы, иу сахатӕй фылдӕры бӕрц фӕныхас кодтам. Фӕлӕ 
уый уыцы Таймураз нал уыд – йӕ уды цардбӕллон хӕлбурцъ ӕддӕмӕ 
кӕмӕн рӕдывта, йӕ цӕстыты цӕхӕр ӕрттывдӕй ӕгомыг дуры дӕр 
уд чи уагъта, уыцы Таймуразыл цыдӕр ӕрцыд. Цалдӕр фарсты йӕ 
бакодтон «цы кӕныс, Таму?», фӕлӕ та-иу йӕхи ӕндӕр ныхӕстыл 
фӕкодта. Цалдӕр хатты йын балӕгъстӕ кодтон, зӕгъын, ахсӕв махмӕ 
ӕрлӕуу, фӕныхӕстӕ кӕнӕм, фӕлӕ, дам мӕм Мани (сӕ хо) ӕнхъӕлмӕ 
кӕсдзӕн ӕмӕ, дам, тӕригъӕд у. 

Стӕй… Уыцы изӕр кӕмӕн тӕригъӕд кодта, уыцы хойӕн дӕр ӕмӕ 
иннӕтӕн дӕр нал фӕтӕригъӕд кодта... Уыцы хомӕ уыд йӕ царды 
фӕстаг сахат дӕр. Бинонтӕй Манийы чызг Дзерассӕ йеддӕмӕ хӕ-
дзары ничи уыд, ӕмӕ, Таймураз йӕ хурныгуылды хабар куы базыдта, 
уӕд ӕй хос балхӕныны ӕфсон асайдта, цӕмӕй ма фӕтарстаид… Ӕмӕ 
ацыд йӕ фӕстаг балцы, йе ‘нусон дунемӕ. Фӕлӕ нын ныууагъта, 
уыцы ӕнусон дуне кӕмӕн ницы хъом у, ахӕм ӕнӕмӕлгӕ поэзи. Бӕс-
тыдзаг рухс кӕмӕй кӕлы, ахӕм поэзи. Ӕмӕ нын цӕрдзӕн, цалынмӕ 
хур къӕдзӕхы фӕсонтыл бада, цалынмӕ цъитийы дон ихсаккӕмтты 
хила ӕмӕ йӕхи рындзӕй зыгъгъуытт кӕна, цалынмӕ хӕхтӕ комы 
фынгыл сӕ сусӕггаг ныхасы бадой, уӕдмӕ…

Б Е Т Е Т Ы Ф а т и м ё

У А Р З Т Æ М Æ Х Æ Р А М
Р а дз ы р д

– С а ф а р! – ӕ р б а х ъ ӕ р к о д т а ч и д ӕ р æ м æ 
к ӕ р т ы д у а р ӕ р б а х о с т а.

Х æ д з а р ы  х и ц а у  –  б æ р з о н д  с а у л а г ъ з 
с а у х и л л æ г – к ӕ р т ы с у г с ӕ т т ӕ н к ъ у ы д ы р ы л б а д т и с æ м æ л æ д з æ д ж ы 
к æ р о н к а р д æ й а м а д т а.

– М и д ӕ м ӕ, – й æ ц æ с т ы т æ у æ л æ м æ д æ р н æ с и с т а, а ф т æ м æ й а х ъ ӕ р 
к о д т а æ м æ с ы с т а д.

К æ р т м æ æ р б а х ы з т б æ р з о н д к ъ ӕ с х у ы р г о м а у л æ п п у.
– Д æ б о н х о р з, С а ф а р.
– Æ г а с ц у, æ г а с, А ц æ м æ з. Х о й г æ н ӕ м к у ы к æ н ы с! Ф æ у æ з д а н д ӕ р 

д æ æ в и ? – й ӕ м и д б ы л т ы б а х у д т С а ф а р æ м æ л æ п п у й ы й æ х ъ æ б ы с ы 
а к о д т а. – К ӕ м д ӕ, ц ы ф æ д æ ? Д ы у у æ б о н ы д ӕ р г ъ ы д æ м æ н х ъ æ л м æ 
к у ы к ӕ с ӕ м... К у ы д т æ с т у т ц æ й ? З н о н у æ р æ з т ы р а ц æ й ц ы д т æ н, ф æ л æ 
и у н æ г æ й н æ у ы д т æ н æ м æ у æ м у ы й т ы х х ӕ й н ӕ ф е з д ӕ х т æ н.

– Н и ц ы к æ н ы, у æ д д æ р н æ х ӕ д з а р ы н и ч и у ы д и... – з а г ъ т а л æ п п у 
ӕ м ӕ й е ‘ р г о м х ӕ д з а р ы ‘ р д ӕ м а з д ӕ х т а. – Ӕ м ӕ и н н ӕ т ӕ к ӕ м с т ы ?

– З а р е м æ æ м æ З æ р и н æ у æ р т æ к ъ æ б и ц æ ф с н а й ы н ц, л æ п п у т æ т а 
д æ л æ с е ‘ м б а л м æ а у а д ы с т ы, – д з у а п п ы н р а д т а С а ф а р. – Ц æ й- м а, д з у р 
и с т ы т æ. К æ м ф е с æ ф т æ ?

– Д а д а т æ м у ы д ы с т æ м, г ы ц ц и й ы ц æ г а т ы, – н ы л л ӕ г х ъ æ л æ с æ й 
з а г ъ т а А ц æ м æ з ӕ м ӕ й ӕ ц ӕ с т ы т ӕ з ӕ х м æ ф æ ц а в т а. З ы н д и с ы л, ц ӕ у ы л -
д ӕ р к ӕ й т ы х с т, ц æ м æ д æ р к ӕ й æ н х ъ æ л м æ к а с т … Ф æ л æ й ӕ у ы м ӕ й 
х ъ а у д ж ы д æ р н и ч и н и ц ӕ м ӕ й б а ф ӕ р с д з ӕ н, у ы й к у ы б а м б æ р с т а, у æ д 
й ӕ х ӕ д ӕ г р а й д ы д т а д з у р ы н:

– Д а д а... д а д а й ы а й р а з м æ р ы н ч ы н д о н ы к ӕ й с х у ы с с ы н к о д т о й, у ы й 
з ы д т а и с … Ф æ л æ й æ з н о н х æ д з а р м æ р а р в ы с т о й … Ӕ м æ...

С а ф а р ӕ н й е ‘ р ф г у ы т ӕ к ӕ р ӕ д з и м и д ӕ г а у а д ы с т ы, й ӕ х и ф ӕ т ы з м ӕ г 
к о д т а:

– А ц æ, д ӕ у ц ы з ӕ г ъ ы н ф ӕ н д ы, у ы й ӕ м б а р ы н, ф ӕ л æ м æ й æ 
ф е х ъ у с ы н д æ р н æ ф æ н д ы … Д æ у æ н и с д а д а, м æ х о й æ н т а – ф ы д. Ф ӕ л ӕ 
м æ н æ н м æ ф ы д р а д ж ы а м а р д. Й æ х æ д æ г м ы н з а г ъ т а а ф т æ! З о н ы с æ й …

А ц ӕ м ӕ з б а й г о м ы г. Ф ӕ л ӕ, к ӕ й н и ц ы у а л д з ы р д т а, у ы м ӕ й С а ф а р й æ 

« М а х  д у » -   п р м и й   л а у р е а т т   с ф æ л д ыс т а д

миднымæр тыхсын райдыдта. Йæ лæдзæг фæстæмæ систа, цæмæй йæ 
къухтæн исты куыст ратта, йӕхи истӕуылты фӕкӕна. Ацæмæз уӕддӕр 
йӕхи нӕ баурӕдта, ӕрӕджиау арф ныуулæфыд æмæ ӕнкъардӕй загъта:

– Æвзæр у... Дохтыр загъта афтӕ… Дыууæ-æртæ бонæй фылдæр, 
дам, нал ахæсдзæн. Ӕмӕ… Агуры дæ...

Сафар фестъӕлфыд. Ахӕм ныхæстæ фехъусынмӕ не ‘нхъӕлмӕ 
каст. Йæ уды цы маст нылхынцъ, уымӕ ма цавæрдæр удӕвдӕрзӕг 
æнкъарæн дӕр бафтыд, æмæ йæ хъуыдытæ æддæг-мидæг ауадысты. 
Исдуг сдзурынхъом дӕр нал уыд. Ацæмæз йæ мадыфсымæры тыхст 
цӕстӕнгасӕй бамбӕрста, цы йын загъта, уый йӕ зæрдæйы иувӕрсты 
кӕй нӕ ахызт, кӕй йыл бандӕвта.

– Ӕмӕ мӕ цæмæн ӕрцагуырдта, цымæ? – йӕ зæрдæйы уаг 
тыхӕмбӕхст кӕнгӕйӕ, ӕрӕджиау бафарста Сафар. – Цы фидис, цы 
æлгъыст ма йын баззадис æнæ загъдӕй?..

Уыцы ныхӕстӕм Ацӕмӕз фӕтыхст, фӕлӕ уӕддӕр йӕхи фӕныфс-
джын кодта:

– Цыма йӕ демӕ фидауын фӕнды… Гыцци дӕр афтӕ хъуыды 
кӕны.

Сафар ӕм йӕ тызмӕг цӕстытӕ мӕсты хъулӕттӕ акодта:
– Ныууадз! Дæ мад цæрæнбонты фæлмæн, тӕнӕгзӕрдӕ у æмæ 

алкæй дæр йæхи хуызæн æнхъæлы. Уый та, иугӕр мæлæты къахыл 
лæууы, уӕд йӕхи йæ тæригъæдтæй ссыгъдæг кæнынмæ хъавы! 
Фӕлӕ байрӕджы… Цӕй, ууыл фӕуӕд нӕ ныхас, ӕз ацы хъуыддагыл 
дзуринаг нал дæн! Цу, ӕмӕ дӕ чи рарвыста, уыдонӕн дӕр афтæ зæгъ!

Ацæмæз ма иуцасдæр ӕрхӕндӕгӕй алӕууыд, стӕй сӕргуыбырӕй 
кулдуары ‘рдӕм араст. Дуары хӕцӕнмӕ куы бавнӕлдта, уӕд ма иу 
каст ракодта Сафармæ. Ӕнхъӕлцауы, домӕджы каст:

– Уый йӕхи тæригъæдджыныл нымайы æмæ йӕ дӕ разы йӕхи 
уыцы тæригъæдтæй ссыгъдæг кæнын фӕнды... Ныххатыр мын кæн, 
Сафар, мæнæн демæ афтæтæ дзурын не ‘мбæлы, фæлæ йæм куынӕ 
бацæуай, уæд ды дӕхӕдӕг дæр тæригъæдджын суыдзынæ, ӕрмæст 
дæ бон хатыр ракурын дӕр нал бауыдзæн.

Дзӕвгар рӕстӕг рацыд, Ацӕмӕз кӕрты дуар мӕсты ӕхгӕд куы 
акодта, уӕдӕй, фӕлӕ Сафар нырма дӕр сагъдауӕй лӕууыд, йӕ фӕстаг 
ныхӕстыл ын хъуыдыгӕнгӕйӕ ма дзы йæ мæстытæ дæр айрох сты: 
«Кæсæд ма йæм исчи, цытӕ мӕм бауӕндыд! Ныр дын ацы лæдзæг дæ 
фæсонтыл æруадз!»

Йæ лæдзæг дæр ма батылдта кӕрты дуары ‘рдӕм, фæлæ уалынмæ 
йе уæхскыл кæйдæр къухæндзæвд банкъардта æмæ фестъӕлфыд.

– Цæмæн æм мæсты кæныс? Раст дын куы зæгъы, – сдзырдта йæм 
фæлмæн, рæвдаугæ хъæлæс.

– Заремæ... – йæ мидхъуырдухӕнтӕ амбӕхсыныл архайгæйæ, йе 
‘ргом сылгоймагмæ раздӕхта Сафар.

– Ацу йæм… Цы дӕ фӕнды, уӕддӕр дæ фыд у… – хъавгæ йын 
загъта уый.

– Ды зыдтай хабар? – афарста йӕ Сафар.
– Абон райсом мын æй Агъниан загъта, фӕлӕ дӕм æй куыд ба-

дзырдтаин, уый нæ зыдтон, – къæмдзæстыгæй дзуапп радта Заремӕ. 
– Фæлæ мын, дæу кӕй ӕрцагуырдта, уый тыххӕй ницы загъта.

Заремæ исдуг фӕхъус, хъуыдыты аныгъуылд, стæй йӕ мойы цӕс-
тытӕм лæгъстæгæнæджы каст бакодта:

– Цæй, ацу йæм... Йæ фæстаг фæндиаг ма у, æмæ йын æй сæххæст 
кæн, дӕхимӕ тӕригъӕд ма райс…

– Ныр мын дӕ бынаты æндæр исчи куы зӕгъид ахӕм ныхас, уæд 
ӕй, чи зоны, бамбарин, фæлæ мæ ды куыд, цы зӕрдӕйӕ æрвитыс?

– Æмӕ мæнæн ӕндӕр искæмæй хъауджыдæр зæрдæ нæй? – йæ 
фарстæн ын фарстæй дзуапп радта йæ бинойнаг.

– Зæрдæ дын бæргæ ис, фæлæ... – Сафар йæ сæр нынкъуыста æмæ 
йæ ныхас кæронмæ нал ахӕццæ кодта.

– Фæлæ цы? – Заремæйы æрвгъуыз цæстытæ йӕм домӕджы каст 
кодтой.

– Ницы... – арф ныуулæфыд Сафар. Йæ бæзджын æрфгуыты 
ӕлхынцъ райхӕлын нал куымдта.

Заремæ йæ мойы зæрдæйы уаг æмбæрста, ӕмбӕрста йын йӕ мид-
утӕхсӕн ӕмӕ ма хъавгӕ афтӕ бакодта:

– Хорз, бахатыр мын кæн. Дæхицæй хуыздӕр ничи зоны, куыд 
кӕнгӕ дын у, уый, æмæ дын уынаффæ дæр мачи хъуамæ кæна. Æр-
мæст ма дын иу ныхас зæгъдзынæн: мӕнӕн ма фыд куы уаид, уæд 
цыфӕнды гӕрӕны сӕрты дӕр ахизин ӕмӕ йæм мæ гуыбыны цъарыл 
дæр фæбырин... – ӕмӕ сылгоймаг хæдзармæ бацыд.

Сафар ма иучысыл алæууыд кӕрты, стӕй уӕззау къахдзӕфтӕй 
уынгмæ рахызт, сисыл банцой кодта æмæ ӕрхӕндӕгӕй арвгæрон-
мæ нымдзаст, цыма дзы йӕ ивгъуыды нывтæ кӕрӕдзийы фӕдыл 

равӕрыны бынат агуырдта. Ӕмӕ та йæ цæстыты раз кӕрӕдзи ивын 
райдыдтой, сног та йын алцы дӕр.

* * *
Уыд хъарм фæззыгон изæр. Зæрæхсид ма арвгӕрӕттыл лӕмӕгъ 

рухсӕй узӕлыд. Æрыгон лæппу цинӕвдылд цæстытæй каст йæ 
алыварс. Йæ зæрдæ ради: цыппар азы нӕ уыд йæ райгуырӕн хъæуы, 
ныр ссӕрибар йе ‘фсӕддон службæйæ. Лæууы сæ дуармæ æмæ йæ 
уарзон хъæуы уындӕй йæ мондæгтæ исы. Уӕртæ Агънаты гом ру-
дзынгӕй сæ гыццыл лæппуйы худын хъуысы. Нæма йæ федта Сафар, 
фæлæ сæм райсом æнæмæнг бауайдзæн. Уæртæ Хъуылатæ сæ хæдзары 
сæр раивтой. Дзæбæх рауад. Ам куы уыдаид, уæд сæм уый дæр бæр-
гæ фæкастаид. Берозтæ сæ зæронд æмбонд райхӕлдтой, æмæ сæ зад 
фæткъуы бæлæстæ уынгмæ разындысты. Тагъд та сæ тыллӕгæй æгас 
сых дæр фӕхайджын уыдзысты... Ай та чи у? Мæнæ Хазби!

– Сафар, уый ды дæ, цы?
– Æз дæн, æз, Хазби!
Лæппутæ кæрæдзийы къухтæ райстой. Хазби Сафары йæ хъæбысы 

акодта, стӕй йæ йæ службæйы хабӕрттӕй афӕрстытӕ кодта. Уалынмӕ 
сыхы иннæ лæппутæ дæр фæзындысты, æртымбыл сты Сафарыл, æмæ 
сӕ цин, сӕ рафӕрс-бафӕрсӕн кӕрон нал уыд.

Афтæмæй сыл ӕрталынг. Лæппутæ, цӕй, улӕфын афон у, зæгъгæ, 
куы загътой æмæ фӕйнӕрдӕм куы апырх сты, уӕд Сафары цæст тигъыл 
æрхӕцыд кӕйдӕр ӕндӕргыл. Хæстæгæй-хæстæгдæр ӕм кодта, æмæ 
лæппу раиртæста, сылгоймаг кæй у. Йæ къухы – цавæрдæр хызынтæ.

Сафары онг куы схæццæ, уӕд ӕй лæппу уайтагъд базыдта æмæ 
йæм сдзырдта:

– Заремæ, дæ изæр хорз!
Чызг Сафармæ нымдзаст, стӕй фефсæрмы, йе стыр цъӕх цӕстытӕ 

бынмӕ æруагъта æмæ йын дзуапп радта:
– Дæ изæр хорз…
– Æри-ма, дæ хызынтæ дын уæхи онг бадавон, – загъта лæппу ӕмӕ 

хъуамӕ хызынтæм бавнӕлдтаид, фӕлӕ чызг фæстæмæ акъахдзæф 
кодта æмæ загъта:

– Мæхæдæг сæ ахæсдзынæн…
– Нæ, нæ, æри сæ, зыны сыл, уæззау дын сты, нӕ дӕ ауадздзынæн 

уæддæр, – фидарæй загъта Сафар.

Чызг ӕм æвæндонæй радта йæ хæссинæгтæ, æмæ иумæ араст сты 
Заремæты ‘рдæм.

Уыдон сыхӕн йӕ иннæ кæрон цардысты. Цӕугӕ-цӕуын лæппу 
чызгмæ сусæгæй бакæс-бакæс кодта. Цыппар азы размæ æфсадмæ куы 
цыди, уæд Заремæ нырма скъолайы ахуыр кодта, ныр…

– Кæцы къласы ахуыр кæныс, Заремæ? – бафарста чызджы Сафар.
Заремæ лæппумæ бакаст, ӕфсӕрмдзӕст худт бакодта æмæ загъта:
– Ацы сæрд фæдæн ахуыр, сентябры кусын райдыдтон.
– Кусгæ кæныс? Кæм? – бадис кодта Сафар æмæ, йæхæдæг дæр 

Заремæйы бакастæй кæй фефсæрмы, уый бамбæрста.
– Нæхи скъолайы.
– Æмæ афтæ æрæгмæ вæййыс куысты? Куы баталынг…
Заремæ иудзӕвгар ницыуал сдзырдта, стӕй ӕрӕджиау загъта:
– Бирæ куыст мын уыдис, æмæ бафæстиат дæн.
Чызгыл зындис, ныхас кæнын æй кæй нæ фæндыд.
Ӕмӕ Сафар хъуыдыты аныгъуылд. Заремæйы йæ мад иунæгæй 

хъомыл кодта. Йæ фыд, дам ын йæ райгуырд дæр нал ӕрæййӕфта, 
афтæмæй амарди. Ханиффæ цæрæнбонты уæззау куыст фæкодта, йæ 
иунæг чызджы ницы хъуаг уагъта. Фӕлӕ фæстаг азты йе ‘нæниздзинад 
цудын райдыдта. Афтӕтæ-иу дзырдтой сыхы устытæ.

– Заремæ, æмæ дæ мад та куыд у?
Чызг ын дзуапп нæ радта. Лæппу йæм бакаст æмæ федта, Заремæйы 

рустыл цæссыгтæ куыд уадысты.
– Цы кодтай?! Истæмæй дæ фæхъыг кодтон?! – фæтыхст лæппу.
– Нӕ, цӕмӕй мӕ хъуамӕ фӕхъыг кӕнай… Мæ мадæй мæ бафарс-

тай, æмæ… Нал ис, – зæрдæсастæй загъта Заремæ.
Сафар ӕрлӕууыд ӕмӕ йӕм тӕригъӕдгӕнӕджы каст кодта. Фӕлӕ 

Заремӕ куы ницыуал дзырдта, уӕд уый дӕр байгомыг, афтӕмӕй адард-
дӕр кодтой сӕ фӕндаг. Бынатмӕ куы ныххӕццӕ сты, уӕд Заремæ йæ 
хызынтæ райста, лæппуйæн «бузныг» загъта æмæ хæдзары фæмидæг.

Сафар сӕхимӕ цыд ӕнкъардӕй. Йæ мад Сæниат ӕм сӕ дуармæ 
ӕнхъӕлмӕ каст æмæ, куыддæр йæ фырт йӕ цурмӕ схӕццӕ, афтæ йæм 
загъд кæнын райдыдта:

– Мæнæ лæппу, нырма дæ хæдзарыл абон сӕмбӕлдтæ, афтӕмӕй 
æмбисæхсæвмæ уынджы баззадтæ! Мах цур дæр ма чысыл абад, дӕ 
уындӕй уал бафсӕдӕм! Кæм уыдтæ?

– Гыцци, ма мӕм хыл кӕн, дӕ хорзӕхӕй, – йæ мады ӕрбахъӕбысгӕн-
гæйæ, хатыр курӕджы хъæлæсæй загъта Сафар. – Дæлæ Заремæйы 
сæхи онг ныххæццæ кодтон, уæззау хæссинæгтæ йæм уыдис æмæ…

– Кæй Заремæйы? – нæ йӕ бамбæрста мад.
– Дæлæ Ханиффæйы чызг Заремæйы. Ханиффӕ кӕй амард, уый 

дæр нӕ зыдтон, йӕхӕдӕг мын ӕй загъта, – дзуапп радта лæппу æмæ 
кæртмæ бахызт.

* * *
Сафартæм уыдис стыр бæрæгбон: Солтан, йæ иунæг фырт æфсадæй 

кæй сыздæхт, уый фæдыл куывд скодта. Хиуæтты, æгас хъæубӕсты 
фæхуыдта, æмæ сæ кæрты адæм æмызмæлд кодтой. Фæсивæд фынгтæ 
æвæрдтой, æфснайдтой, кафыдысты, зарыдысты.

Сафар æмæ Хазби фынгтыл фыдызгъӕл куыд уæрстой, афтæ 
Сафар ауыдта, Заремӕ уынджы дæлæмæ иунæгæй куыд фæцæйцыд, 
уый. Ӕмӕ лӕппуйы нырма ныр равдӕлд ууыл ахъуыды кӕнынмӕ – 
сыхы чызджытӕ иууылдæр ам куы сты, уæд уый цæуылнæ ‘рбацыд 
куывдмӕ?..

* * *
Куывды бонæй иу-дыууæ къуырийы бӕрц рацыдаид, афтæ Сафар 

сæ колхозы шофырӕй кусын райдыдта. Куы-иу быдырмӕ ӕмӕ фӕс-
тӕмӕ адæмы ласта, куы та исты хабæртты фæдыл горæтмæ кӕнӕ 
ӕндӕр искӕдӕмты цыдис.

Иуахæмы колхозы фермӕйӕ хъæуы скъоламæ æхсыр баласта. 
Кæсы, æмæ кæрты цалдæр ахуыргæнæджы лæууы, сæ алыварс 
скъоладзаутæ хъазынц. Сафар ауыдта Заремæйы ӕмӕ йӕм йæ къух 
фӕтылта. Чызг фефсæрмы, йæ сæрæй йын зына-нæзынæ акуывта, 
йӕ мидбылты бахудт ӕмӕ фӕстӕмӕ йе ‘ргом сывæллæттæм аздæх-
та.

Дыккаг бон мит æруарыд, фыццаг мит. Бæстæ уыцы урс-урсид 
рæсугъд уыдис. Сафар лæууыд, скъолайы раз цы стыр бæлас уыди, 
уый бын. Дыууæ сахаты бæрц рацыди, уроктæ куы фесты, уæдæй. 
Сывæллæттæ æмæ ахуыргæнджытæ раджы ацыдысты, фæлæ Заре-
мæ никуыцæй зынди. Лæппу лæууынæй дæр бæргæ бафæллад, уазал 
дæр ын уыд, фæлæ уæддæр æнхъæлмæ каст. Кæддæр фæзынд Заремæ 

дæр, фæлæ иунæгæй нæ уыд: уырыссаг æвзаджы ахуыргæнæг Нинæ 
Руслановнæимæ рацæйцыд.

– Ох, Заремæ, стыр бузныг дын. Ды куынæ уаис, уæд, цӕмӕйзон, 
цытæ кæнин?

– Цытæ дзурыс, Нинæ Руслановнæ? Мæнæн… – чызг Сафары 
ауыдта æмæ фæхъус.

Нинæ Руслановнæ дæр æм ракаст æмæ йæ уайтагъд базыдта:
– Ай нæхи Сафар куы у! Диссæгтæ! Мæнæ цæйас лæг ацис!
– Дæ бон хорз, Нинæ Руслановнæ, – лæппу фӕтыхст, – йæхæдæг 

дæр Нинæ Руслановнæмæ ахуыр кодта æмæ дзы нырма дӕр æфсæрмы 
кодта.

– Цæмæ лæууыс ам? Искæмæ æнхъæлмæ кæсыс? – бафарста йӕ 
ахуыргæнæг.

Лæппу аивӕй Заремæмæ бакаст, нӕ зыдта, цы дзуапп радтаид, уый 
ӕмӕ ӕрӕджиау афтӕ бакодта:

– Мæнæ Æхполты Хазбимæ лæууын.
– Ӕмӕ Хазби абон скъолайы бынтондæр куынæ уыди, дзæгъæлы 

йæм æнхъæлмæ кæсыс. Сывæллæттимæ горæтмæ ацыди цыдæр ерыс-
тæм, – загъта Нинæ Руслановнæ æмæ дызӕрдыггӕнгӕ фыццаг лæп-
пумæ бакаст, стæй та – чызгмæ.

Сафар йӕхӕдӕг дӕр куыннӕ зыдта, Хазби горӕтмӕ кӕй ацыд, 
уый, фæлæ æндæр цы загътаид?

– Бузныг, Нинæ Руслановнæ, уæд æз цæуон.
– Хорз, хорз, Сафар. Заремæ, ды дæр ацу. Æри мын мæ тетрæдтæ. Абон 

афтæ бирæ не сты, мæхæдæг сæ ахæсдзынæн, – фæлмæн хъæлæсæй загъта 
сылгоймаг. Заремæйӕ хызын райста æмæ хъæуысæры ‘рдæм фæраст.

Чызг æмæ лæппу дыууæйы баззадысты. Сафарæй фыр тыхстæй, цы 
зæгъын æй фæндыд, дыууæ сахаты цæй тыххæй фæлæууыд, уыдæттæ 
ферох сты. Заремæ та йæм кæсгæ дæр нæ кодта, цыма дзы тæрсгæ 
кæны, уыйау. Уæд кæддæр-кӕддӕр сдзырдта лӕппу:

– Цӕй, цæуæм. Уæхи онг дæ ахизын кæнон…
– Нæ хъæуы. Дæхи ма тыхсын кæн, – загъта Заремæ æмæ фæндаджы 

‘рдæм фæраст.
– Заремæ, æз дæумæ лæууыдтæн, æмæ мæм иу каст уæддæр ракæн, 

– йæхи нал баурæдта Сафар.
Чызг æрлæууыд æмæ фæстæмæ разылд. Сæ цæстытæ кӕрӕдзийыл 

сæмбæлдысты. Сафары сæры иу хъуыды иннæйы ивта. Йæ зæгъинæг-
тæ бæргæ бирæ уыдысты, фæлæ дзы йæ бон иу дӕр зæгъын нӕ баци.

* * *
Иу уалдзыгон изæр Сафар æмæ Хазби быдырæй сæ фос стардтой, 

бакодтой сæ æмæ ма æдде цæуылдæр ныхас кодтой. Уыцы рӕстӕг сæ 
рæзты сцӕйцыдысты Заремæ æмæ Агънаты Сона. Кæрæдзийæн салам 
радтой. Сона сæхимæ бацыд, Заремæ йӕ фӕндаг дарддæр акодта. 
Сафары зæрдæ йæ уындӕй ныррухс, лæппу фæхъæлдзæгдӕр, фæлæ 
йæ нæ равдыста Хазбийы цур.

– Цы фыдбылызы рæсугъд у уæддæр ацы чызг… – сдзырдта Хазби.
– Кæцы чызг? – афарста йæ Сафар.
– Заремæ, – дзуапп ын радта Хазби.
Сафары риуы знӕт денджызы уылæнау сабухта, нырма дӕр 

кӕронмӕ кӕй не ‘мбӕрста, ахæм æнкъарæн. Хазби та дарддæр кодта 
йæ ныхас:

– Бирæты зæрдæмæ цæуы, фæлæ йæхимæ тӕфтыл дæр никæй уа-
дзы, – æмæ аивæй Сафармæ бакаст.

Сафар йæ хæлары ‘рдæм кæсгæ дæр нæ кодта, йе ՚ргом иннæрдæм 
азылдта: нæ йæ фæндыди цæстæнгасæй йе ‘нкъарæнтæ равдисын. 
Хазби та, цыма йæ уæддæр бамбæрста, уыйау мæстæймарæгау дзырд-
та:

– Стæй цы хорз чызг у! Кусаг, уæздан. Стæй фæлмæнзæрдæ. Скъо-
лайы дæле Сæлбиты Аминæт куы цæры, хъуыды йæ кæныс? Фаззон 
лæппу æмæ чызг ын куы и.

– О, о, хъуыды йæ кæнын. Цы кæны?
– Рынчынтæ кæны, æмæ сæм Заремæ къуыри цалдæр хатты цæуы, 

æххуыс сын кæны.
– Хорз хъуыддаг у, йӕ цæрæнбон бирæ, – æнæбары загъта Сафар.
Хазби зæрдиагæй ныххудт, йе ‘мбал та йæм дисгæнгæ ныккаст. 

Кæддæр æрсабыр, Сафары хъазгæ æрбахъæбыс кодта æмæ йын афтæ:
– Кæйфæнды сай, фæлæ мæн нæ асайдзынæ.

* * *
Заремæ йӕ фӕстӕ арæхстгай дуар рахгæдта æмæ, фæндагмæ куыд 

хъуамæ рахызтаид, афтæ йӕ размæ ауыдта кæйдæр фæлгонц.

– Сафар? Хъахъхъæнгæ мæ кодтай æви? – дисхуызæй бафарста 
Заремæ.

– О, хъахъхъæдтон дӕ.
Заремæ Сафармæ мæсты каст кодта, стӕй, йæ къухы цы хызынтæ 

уыдис, уыдон зæххыл æрæвæрдта æмæ хæдзары дуар байгом кодта.
– Агуындæ, Мысост, мæ хъуырбæттæн уым нæ ныууагътон, мый-

йаг? – бадзырдта мидæмæ.
Хӕдзарӕй разгъордтой гыццыл лæппу æмæ чызг. Цымыдисӕй уал 

Сафармæ бакастысты, стæй уæд лæппу загъта:
– Заремæ Владимировнæ, никуы зыны!
– Ныртæккæ ма гыццийы уаты дæр фендзыстæм, – йе ‘фсымæры 

ныхасмæ бафтыдта Агуындæ.
– Нæ хъæуы, иннæ хатт æй мæхæдæг ацагурдзынæн. Ма райхъал 

кæнут гыццийы. Мысост, дуар-иу сӕхгæн, ма та дæ ферох уæд, – 
рæвдаугæ хъæлæсæй ма загъта Заремæ ӕмӕ йæ хызынтæ систа.

Уынгмӕ куы рахызтысты, уӕд чызг иуцасдæр æнæсымæй алæууыд. 
Стæй уæд æнкъардæй дзурын райдыдта:

– Мысост æмæ Агуындæ мæ ахуыргӕнинӕгтӕ сты. Алы хатт 
дӕр-иу сыгъдæг æмæ хӕрзконд уыдысты, ахуыр дæр хорз кодтой. 
Стæй уæд бафиппайдтон: раздӕры уагӕй нал цыдысты скъоламӕ, 
сæ хæдзармæ куыстытæ дæр нал ахуыр кодтой. Бæрæггæнæг сæм 
бацыдтæн ӕмӕ…

– Зонын æй, сæ мад рынчын у.
– Хуымæтæджы рынчын нæу, йæ къæхтыл нал лæууы, ӕруатон. 

Иу фæкæсæг æм нæй. Æмæ йæ мæ бон радзурын дæр никæмæн у: исчи 
куы базона, сывæллæттæ ахæм уавæры сты, уæд ын сæ интернатмæ 
акӕндзысты. Гъемӕ сын фæтæригъæд кодтон. Мæхицæй йæ зонын, 
куыд зын у æнæ мадæй…  Уыдон та нырма гыццылтæ сты, федтай 
сæ. Фæсурокты сæ ныууадзын къласы, мемæ сæ хæдзармæ куыстытæ 
сахуыр кæнынц. Къуыри дыууæ хатты та сæм цæугæ бакæнын, хæ-
дзар бафснайын, хæринаг сын скæнын. Адон та – сæ дзаумæттæ, – йæ 
хызынтæм ацамыдта, – нæхимæ сæ ахæссын æмæ сæ уым ныхсын.

Сафарӕн чызджы ныхас йæ зӕрдӕ бацагайдта, ӕмӕ йын ныфсытӕ 
ӕвӕрынмӕ фӕци:

– Амӕй фӕстӕмӕ дын ӕз дӕр ӕххуыс кӕндзынӕн, Заремӕ. 
Аминӕтмӕ горӕтӕй дохтырты дӕр ӕркӕндзыстӕм…

Заремæйæн та йæ цæстытæ мæсты æрттывд фӕкодтой. Комкоммæ 
йӕм бакаст æмæ йын бустæхуызӕй загъта:

– Макуыуал дæ фенон мæ фæдыл зилгæ! Цы дæ нæ уадзы, æмæ 
мæ хъахъхъӕнай?

– Зоныс æй, мæнмæ гæсгæ… – чызджы цæстытæм ӕдзынæг бакаст 
Сафар.

Заремæ сдзурынхъом нал уыд. Талынджы дæр ыл зынди, куыд 
стыхст.

– Кæд дæ фæнды, уæд дæм хæстæг дæр нал бацæудзынæн… Æр-
мæстдæр мын æй комкоммæ зæгъ…

– Нæ мæ фæнды…
Лæппу чызгмæ хæстæг бацыд æмæ йæ йæ риумæ ‘рбалвæста.

* * *
– Заре…
– Цы кæныс? – мидбылхудгæ бафарста чызг.
– Дæу хуызæн адæймаг никуы федтон…
– Ма тыхс, нырма афтæ бирæ адæм нæ федтай. Уыдзæни ма мæ 

хуызæттæ, – худти йыл чызг.
– Нæ мæ уырны…
– Исчи нӕ бафиппайдзæн. Худинаг у. Ацæуон… – фæйнæрдæм 

аракæс-бакæс кодта Заремæ æмæ йӕ доны ведра фелвæста.
– Бафиппайӕд! Мæнмæ сусæггагæй ницы ис. Кæдмæ ма ра-

мбæхс-бамбæхс кæндзыстæм?
– Абон ма – ӕнӕмӕнг, стæй истытӕ кæндзыстæм, – ныххудти чызг 

æмӕ ӕд ведра фӕцӕуӕг.
Сафар йæ фæстæ рухсзæрдæйæ касти.
Лæппу цингæнгæ цыдис хæдзармæ. Хъуамæ фыццаг йæ мадæн ра-

ргом кӕна йæ зæрдæйы фæндон. Куыд æхсызгон ын уыдзæн! Сафары 
æртæ хойы чындзы куы ацыдысты, уæдæй нырмæ «чындз-чындз» 
кæны. Уæлдайдæр та, хистæр Марийæн Ацæ куы райгуырд, уӕдӕй 
фæстæмӕ.

Лæппу хæдзармæ бацыд. Сæниат къæбицы ӕхсӕвӕр цӕттӕ кодта. 
Сафар æм бауад, йæ тæбæгътæ йын йæ къухтæй раскъæфта, стъолы 
кӕрон сæ авæрдта æмæ мады йӕ цуры ӕрбадын кодта. Сылгоймаг 
кӕсгӕйӕ баззад йӕ фыртмӕ:

– Цы кодтай, лæппу? Ма мæ тæрсын кæн!..
7 Мах дуг №3 2025

Сафар ныххудт.
– Нæ, гыцци, тӕрсгӕ – нӕ! Амæй фæстæмæ мах æрмæстдæр цин 

кæндзыстæм, цин!
Мад ноджы тынгдæр бадис кодта:
– Цы цинаг ныл æрцыд уагæры?
– Гыцци, айфыццаг мын цы дзырдтай, уый ма хъуыды кæныс? Ацæ 

куы райгуырд, уый фæстæ?..
– Хъуыды кæнын, бæргæ. Мах дæр, зæгъын, чындз куы æрхæссик-

кам. Фæлæ мæ цæмæн фæрсыс? Æви дæ зæрды исты ис? – мад фыр 
диссагæй йæ къухтæй йæ мæллæг цæсгом ахгæдта.

– Ис, гыцци… – Сафар, иуæй, цин кодта, иннæмæй та, йæ уадултӕ 
сырх кодтой фыр æфсæрмæй.

Мадæн йæ зæрдæ суынгæг, йæ цæстытæ бауымæл сты. Сафар æй 
сабыр кæны:

– Гыцци, цæй-ма, цы кодтай? Дæхи куы фæндыдис, уæд цæуыл 
кæуыс?

– Фыр цинæй, мæ хъӕбул, фыр цинæй…  
Мад йæ раздарæны кæронæй йæ цæссыгтæ асæрфта æмæ загъта:
– Цæй, дзур, чи у, кæцон у, кӕй чызг у?
Сафар йӕ мидбылты бахудт:
– Гыцци, зоныс ӕй. Нæхи хъæуккаг у…
– Æцæг? Æмæ куыд ницы фӕхатыдтӕн ныры онг? Махмæ исты 

бамбæхсæн и?
– Ис, гыцци, ис, тынг дæ куы фæнда, уæд, – хъæлдзæгæй загъта 

лæппу.
– Уæддæр чи у?
– Заремæ, Ханиффæты Заремæ.
…Сафары мидбылхудт мынæг кодта, йæ мады цæстæнгас куыд 

ивта, уымæ кӕсгӕйӕ. Сылгоймаг байгомыг, ницыуал дзырдта, стæй 
ӕрӕджиау афтӕ бакодта:

– Уӕдӕ уыцы ӕхсӕв мӕ зӕрдӕ дзæгъæлы нæ фæкъæпп кодта… 
Лæппу, уыцы чызг йӕ къах ацы хæдзары къӕсӕрӕй никуы ӕрбавӕр-
дзæн! Кой дæр æй мауал скæн, дæ фæхъхъау!

– Фæлæуу-ма, гыцци, цавæр зæрдæ, цавæр æхсæв? Цытæ дзурыс 
уый? Цæуылнæ ӕрбавӕрдзæн йæ къах нæ хæдзармӕ? Ницы дын 
æмбарын… – Сафарæн йæ хъуыдытæ сæмхæццæ сты, йæ сæр сдзæгъæл.

– Сафар, кæуылфæнды дæр разы дæн, æрмæст уый – нæ! Ханиффæ-
йы чызг мах чындз никуы уыдзæн! – тызмæгæй загъта мад.

– Уый цы хъусын, цӕуыл дзурут уый?! – къӕсӕргӕронӕй ӕрбай-
хъуыст Солтаны мӕсты хъæр.

Сæниат фесхъиудта, йæ бынатæй фестад. Лæг къæбицы цӕгъдӕгау 
фӕмидӕг. Сафар йæ фыды ахæмæй никуы федта: йæ цæстытæй цыма 
ныртæккæ пиллон арт ракæлдзæн, ахæм сонт æрттывд ын кодтой.

– Лæппу, уый мæ хъустыл ауад ӕви?!.
Сафар куыддæрты йæхимæ æрцыд, сыстад, йæ фыды цæстытæм 

комкоммæ бакаст æмæ загъта:
– Баба, дæ хъустыл нæ ауад, фæлæ…
– Уый никуы уыдзæн! Мæ хæдзары уыцы чызгæн бынат нæй! Дæхи 

фæнд куы тæрай, уæд та дæхицæн дæр! – тызмӕгӕй загъта фыд æмæ 
кæртмæ ахызт.

Сафар цавд дурау лӕугӕйӕ баззад къæбицы астæу. Кæддæр-кӕд-
дӕр æрчъицыдта æмæ йæ мадмæ бакасти. Мад æнæдзургæйæ лæууыд, 
æмæ йæ цæссыгтæ йæ цæсгомыл уадысты.

* * *
Сафар фæскуыст иунæгæй бадтис сæ дуармæ. Йæ къæхтæ йæ ми-

дæмæ нæ хастой. Сфæнд кодта йæ хо Маримæ суайын, сывæллоны 
фенын. Кæд йӕ удмарӕг хъуыдытæй иучысыл фæиппæрд уаид. Кæд 
ма ноджы искæуыл дæр амбæлид…

Мари дард нæ царди: сæхи сыхы иннæ кæрон. Иннæ дыууæ хойы 
сæ бинонтимæ горæты цардысты.

Фæцæуы Сафар Мариты ‘рдæм, уæззау къахдзæфтæ кæны. Ных-
хæццæ. Йæ сиахс Æхсарбег уынджы йæ хæдтулгæимæ архайдта. 
Сафары куы ауыдта, уӕд ыл бацин кодта:

– Æгас цæуай, Сафар, æгас!
– Дӕ изӕр хорз, Æхсар! – райста йын йæ къух. – Куыд стут?
– Бузныг, дзæбæх стӕм, табу Хуыцауæн, ме стырдæр бæллæх – 

мæнæ ацы æфсæйнаг. Æппындæр нæ рæстмæ кæны. Дæ хорзæхæй, 
куы йæм æркæсис! Механизатор дæ дзæгъæлы куынæ скодтой, 
мыййаг!

– Æркæсдзынæн, æркæсдзынæн, бауадз-ма мæ… – Сафар йæ дыстӕ 
бафæлдæхта æмæ хæдтулгæмӕ ныггуыбыр.

– Сафар, куыд дæ дæхæдæг та? – сагъæсхуызæй йӕ бафарста 
Æхсарбег. – Нæма ӕрсабыр стут?

Сафар фестъæлфыд, стæй арф ныуулæфыд:
– Кæм и нырма… Ӕрсабыр уыдзыстæм, уый дæр мæ куы нал 

уырны. Тынг ныццæхгæрмæ сты. Æмæ мын æй зæгъгæ дæр нæ кæ-
нынц, цæмæн... Мæ сæрæн ницыуал зонын.

– Знон дæ хо дæр тынг мæстыйæ æрцыди уæхицæй.
– Уæд, дам, цæмæн? Уый дæр истæмæй бафхæрдта уыцы мæгуыр 

чызг? – бахъуыр-хъуыр кодта Сафар æмæ ныхас иннæрдæм фæзылдта. 
– Амæн талынджы ницы схос кæндзыстæм, Æхсар. Райсом боныгон 
æруайдзынæн æмæ йæ ацараздзыстæм.

– Хорз, лæууӕд райсоммæ дæр. Цом мидæмæ, дæ хойы æмæ дæ 
хъулон хæрæфырты дæр фен.

Мидæмæ куыд фæцæйхызтысты, афтæ Мари сæ размæ фæци. 
Сафары куы федта, уæд йæ былтæ базыр-зыр кодтой, сдзурын дæр 
нал сфæрæзта.

– Цы фестут? Ацæ бафынæй? – бафарста Æхсар Марийы.
Мари, цыма Æхсары хъусгæ дæр нæ фæкодта, афтæ сæм ӕдзынӕгӕй 

каст.
– Кæс-ма, йæхæдæг дæр бафынæй, – хъазгæйӕ загъта Æхсар.
– Сафар, æгас цу, – ӕрӕджиау сфӕрӕзта Мари.
– Дӕ изӕр хорз, Мари.
– Цомут мидӕмӕ, истытæ уын фенон, – Мари къæбицы ‘рдæм 

фæраст.
Æрбадтысты фынгыл. Æхсар машинӕйы тыххæй арафæрс-бафæрс 

кодта Сафары, стæй цыдæр æфсон æддæмæ ахызт. Хо æмæ æфсымæр 
дыууæйæ баззадысты. Иуцасдæры фӕстӕ Мари сдзырдта:

– Сафар, знон нæхимæ уыдтæн, гыцциимæ ныхас кодтон… Ра-
дзырдта мын алцы дæр. Фæлæ мын лæгъстæ бакодта, цæмæй дын 
мацы зæгъон…

– Цы ма дзы и æмбæхсинагæй? Баба ахæм хъæр кодта, æмæ йæ сых 
иууылдæр фехъуыстой. Суанг Заремæйӕн йӕхимӕ дæр куы бахæццæ, 
Солтан йæ фыртæн Ханиффӕйы чызджы курын нæ уадзы, зæгъгæ, 
æмæ мæ кæм фены, уырдыгæй лидзæг фæвæййы…

– Нæ мæ бамбæрстай. Цæй тыххæй йӕ нæ уадзы, уый мын загъта…
Сафар йæ хомæ æдзынæг ныккаст æмæ æнхъæлмæ каст, цы зæгъ-

дзæн, уымæ.

– Байхъус мæм, фæлæ хæдзары мацы зæгъ. Цæуылнæ дын æй 
дзурынц, уый дæр не ‘мбарын. Адæмæй йæ уæддæр базондзынæ, æмæ 
фæлтау…

– Цæй, дзур. Ницы сын зæгъдзынæн…
– Сафар, Заремæ сын ницы кодта. Ханиффæйы тыххæй сæ нæ фæн-

ды. Ды уый нæ зоныс, фæлæ кæддæр баба Ханиффæйы куырдта. Тынг, 
дам æй уарзта. Минæвæрттæ дæр сæм барвыстой, æмæ Ханиффæйы 
фыд сразы, йæ чызгæн дæр разыйы дзуапп раттын кодта, нӕ, дам ӕй 
фæндыди, афтӕмӕй: куыдта, йæхи мардта. Фæлæ йæм ничи æрыхъуы-
ста. Йæ мад, дам ын бæргæ тæригъæд кодта, фæлæ йæ мойы ныхасыл 
йæ бон дыууæ зæгъын нæ баци. Иу дзырдæй, бафидыдтой, сӕхи чындз-                                                                                                                               
æхсæвмæ цæттæ кӕнын райдыдтой. Фæлæ ма чындзӕхсӕвмӕ æртæ 
боны куы хъуыди, уæд Ханиффæйы æхсæвыгон чидæр аскъæфта. Уый 
фæстæ рахъæр и, йæхæдæг дæр уыцы лæппуйы кæй уарзта, уый. Стыр 
худинагыл æй банымадтой баба дæр æмæ нæ мыггаг дæр. Ханиффæйы 
фыд дæр, дам, тынг мæстджын уыдис. Загъта, куы йæ ссарон, уæд æй 
мæхи къухæй ныммардзынæн, зæгъгæ. Фæлæ сын сæ фæд дæр ничиуал 
ссардта. Лæппуйы бинонтæм дæр ма слæбурдтой, фæлæ уыдон сæхæ-
дæг дæр ницы зыдтой, кӕм агуырдтаиккой сæ фырты?.. Цалдæр азы 
фæстæ Ханиффæйы фыд амарди, мад дæр ма иучысыл ахаста æмæ уый 
дæр ахицæн цардӕй. Уæдмæ бабайæн гыццийы ракуырдтой. Фæзын-
дыстæм мах. Ды куы райгуырдтæ, уымӕй æхсæз азы куы рацыд, уæд 
Ханиффæ æнӕнхъӕлӕджы æрыздæхт хъӕумӕ гыццыл Заремæимæ 
æмæ йæ фыды хæдзары æрцард. Дзырдтой, йæ лæг, дам, амард, ӕмӕ 
бынтон иунӕгӕй баззад. Уæдæй нырмæ ам цæрынц. Бабайæ дæр нæ 
ферох уыцы хабар æмæ гыццийæ дæр. Уыцы чызг цӕрӕнбонтӕм цæс-
ты сындзы хуызæн уыдзæн сæ дыууæйæн дæр, Сафар…

Сафар рацыд йæ хойы хæдзарæй. Йæ къæхтæ йæ коммæ нал кас-
тысты. Кæйдæр дуармæ бандоныл йæхи æруагъта, æмæ йæ хъуыдытæ 
сæ быны скодтой.

Æмбæрста йæ фыды: нæ дзы рох кӕны уыцы худинаг…
Йæ мады дæр æмбары: цӕрӕнбонты уыцы мастимæ цæры зæр-

дæхсайгæйæ... Кæд ын Ханиффæ йæхæдæг ницы кодта, уæддæр 
зоны: Солтан уарзта æндæры. Ныр æм Заремæйы бакæн, æмæ, уымӕ 
кӕсгӕйӕ, ӕдзух Ханиффæ уайдзæн йæ цæстытыл…

Ныххæцыд йæ сæрыл Сафар. Ныббогъ кæнынмæ йæ бирæ нал 
хъуыд, фӕлӕ йӕхи тыххæй ныуурæдта.

Йæ зæрдыл æрбалæууыд Заремæ: йæ хурæнгæс цæсгом, йæ цъӕх-
цъæхид худгæ цæстытæ, йæ алдымбыд дзыккутæ. Йæ хъустыл уайы 
йæ рæсугъд, йӕ рæвдаугæ хъæлæс… Фæлæ уыцы рæсугъддзинад цы 
у йæ уды сыгъдæг æмæ хъӕздыгдзинады цур?.. Куыд æй ныууадза? 
Куыд ыл сиса йӕ къух? Æмӕ ма уӕд йæ цард цы уыдзæн?

* * *
Æмбисæхсæв. Даргъ, уæрæх уынджы фæцæуы Сафар. Зонгæ хæ-

дзары раз æрлæууыд. Кæсы, æмæ кæройнаг рудзынгæй рухс кæлы: нæ 
фынæй кæны... Сафар фæйнæрдæм акаст: иннæ хæдзæртты рухсытæ 
нæ судзынц. Сабыргай бацыд Заремæйы рудзынгмæ æмæ йæ бахос-
та. Рудзынгæмбæрзæн базмæлыд, æмæ федта дыууæ хъоппæг тарст 
цæсты – æппæтæй фылдæр цы цæстытæ уарзта, уыдоны. Чи йӕ зоны, 
кæрæдзимæ афтæ цас фæкастысты, фæлæ иуафон Заремæ рудзынг бай-
гом кодта æмæ Сафармæ ралæвæрдта гæххæтты гæбаз, стæй рудзынг 
ахгæдта æмæ рудзынгæмбæрзæны фæстæ амбæхст.

Сафар ма иудзӕвгар алæууыд, стæй сæхимæ ацыд. Йæ мад хуысгæ 
нæ кодта, æнхъæлмæ йæм каст. Лæппу мидæмæ куы бацыд, уӕд ӕй 
рафӕрс-бафæрс кӕнын райдыдта:

– Кæм та уыдтæ? Уыцы чызгимæ? Ацафонмӕ? Æппындæр ын 
цæсгом нæй! Хуымæтæджы нæ фæзæгъынц, сæгъæй сæныкк гуыры...

– Гыцци! Æгъгъæд! Кæд дзы дæ бон хорзæй зæгъын ницы у, уæд 
йæ кой уӕддӕр ма кæн!

– Хорзæй? Цы дзы хъуамӕ зæгъон хорзæй? Мæ иунæг лæппуйы 
мын сæфты фæндагыл кӕй ӕфтауы уыцы æнæгъдау…

– Гыцци! Курын дæ, мæ зæрдæ мын мауал скъуын, дæхимæ 
тæригъæд ма ис! – ацы ныхæстимæ лæппу сонтæй йæ уаты фæмидæг. 
Рухс ссыгъта, сынтæгыл æрбадт, æмæ йӕм ӕрдӕбон Заремӕ кӕй рад- 
та, уыцы гӕххӕтт йӕ дзыппӕй систа: «Сафар, алцы дæр зонын. Мæ 
зæрдæ фæйнæрдæм тоны, фæлæ нын иу фæрӕз йеддæмæ нæй: ферох 
мæ кæн. Мæн тыххæй дæ бинонтимæ ма сфыдæх у. Нæ хъысмæт афтæ 
у, æвæццæгæн…»

* * *
Лæппу тындзыдта автобусы æрлæууæнмæ. Фӕтагъд кæнын æй 

хъæуы, кӕннод байрæджы уыдзæн. Стæй ма йæ кæм агурдзæн?

Райсом йӕ трактор не скуыста, æмæ быдырмæ нæ рацыд. Правлени-
мӕ бауад, зӕгъон сын, зӕгъгӕ, тракторы хабар. Хистӕры кусӕнуатмæ 
куыд фӕцӕйхӕццӕ кодта, афтӕ йӕм гом дуарæй райхъуыст Дзерассæ 
æмæ Сонайы ныхас:

– Горæтмæ, дам, цæуын…
– Цы? Æмæ йе скъоладзаутæ та? Нæ мæ уырны. Ӕвæццæгæн, 

Сафарæй лидзы. Æцæгæйдæр Сафары фыд Ханиффæйы уарзта?
– Афтӕ дзурынц ӕмӕ… Мæ мад дӕр афтæ зæгъы. Знон, дам, Сæни-

ат Заремæйӕн йӕхимӕ дӕр балæбурдта, мæ фырты, дам мын ныууадз, 
æвæццæгæн, дам ын хинтæ скодтай…

– Диссæгтæ… Мæгуыр Заремæ…
Сафар дарддæр нал байхъуыста сылгоймӕгты ныхасмӕ. Уыциу 

лыгъд ракодта правленийы агъуыстæй æмæ атындзыдта автобусы 
æрлæууæнмæ. Нæ, нал æй баййафдзæн: автобус афонмæ æрбацыд… 
Уалынмæ йæ цуры хæдтулгæ æрлæууыд – Æхсарбег.

– Сафар, кæдæм тагъд кæныс?
– Автобусмæ.
– Абад.
Цалдæр минутмæ бынаты уыдысты. Адæм нырма лæууынц, уый 

нысан кӕны, автобус нæма æрбацыди. Уайтагъд ауыдта Заремæйы. 
Бауади йæм, йæ рæмбыныкъæдзмӕ йын бавнӕлдта æмæ йын фидарæй 
загъта:

– Цом фӕстӕмæ, нӕ дæ ауадздзынæн!
Чызгæн йæ цæссыгтæ фемæхстысты. Кæд æй фæндыди йæхи 

аиуварс кæнын, уæддæр æм уыцы хъару нал разынд. Сафар ын йæ 
къухыл ныххæцыд æмæ йæ йемæ ракодта.

* * *
Сафар йæ фыды раз сæркъулæй лæууыди. Йæ фарсмæ стъолы 

уæлхъус бадтис Сæниат, йæ сæр йæ къухтæй нылхъывта, афтæмæй.
– Æз дæуæн загътон, мæ хæдзары уымæн бынат нæй! Дæхи фæнд 

мауал тæр æмæ йæ ныхъхъуытты уадз! – нæрыди æнæхъæн хæдзары 
Солтаны бæзджын хъæлæс.

– Бахатыр кæн, баба, нæ мæ фæнды дæ ныхасы сæрты хизын, фæлæ 
уымæн уæвæн нæй, – сабырæй, фæлæ фидарæй дзуапп радта Сафар.

– Æз дын цы зæгъон, уый дын æнæ бакæнгæ нæй, лæппу! Æз дæ 
фыд дæн!

– Баба, мæ цард мын ма фехал, курын дæ. Бауырнæд дæ, алцы дæр 
æмбарын. Фæлæ чызг ницы аххосджын у. Æмæ æз дæр…

– Уыцы тугимæ мæ тугæн схæццæгæнæн нæй! Кæд мæ коммæ нæ ба-
кæсай, уæд дын мæ хæдзары дæр æмæ мæ царды дæр бынат нал уыдзæн!

– Баба…
– Ныртæккæ мын æй зæгъ, ныууадздзынæ йæ æви нæ?
– Баба, бахатыр кæн, мæ бон нæу…
Солтан иуцасдæр ницыуал сдзырдта, стæй уазал æмæ фидар 

хъæлæсæй загъта:
– Ацу уæдæ мæ разæй. Куыд дæ фæнды, кæимæ дæ фæнды æмæ дæ кæм 

фæнды, уым цæр. Абонæй фæстæмæ мæнæн фырт нæй, дæуæн та – фыд.

* * *
– Сафар, кæс-ма, йæ фындз раст дæ фындзы хуызæн у! – Мари 

цинӕвдылд цӕстытӕй каст, йæ хъӕбысы цы гыццыл лæппу уыд, 
уымæ. Тæхуды, дæ мад ма йæ куы федтаид, Заремæ… Цы йыл сæвæр-
дзыстут?

– Æз ыл Ацæмæз бæргæ сæвæрин, фæлæ мæ иу чидæр нæ бамбар-
дзæн, – мидбылхудгæ загъта Сафар.

– Цытæ дзурыс! Нæ дын æй ныххатыр кæндзæн! Æнæуый дæр 
мæ афтæ бафарста, Сафар, дам, мæн нал уарздзæн?.. Йæхи кæуынæй 
амардта. Æз дын дзырдтон, æгæр æй къулбадæг кæныс, алцы дæр ын 
барыс, йæ алы фæнд ын æххæст кæныс. Сахуыр дыл и, æдзух дæр æй 
ардæм фæнды. Йæ бар куы уаид, уæд уемæ цæрид, – бустӕхуызӕй 
дзырдта Мари.

– Æмæ-иу нӕм æй иу-дыууæ боны уæддæр рарвит, – загъта Заремæ.
– Ницæмæн уæ хъæуы дыууæ боны дæр. Ныр дæ уымæ æвдæлгæ 

дæр нал ракæндзæн, æццæй, нæ? – æмæ та сывæллонмæ ныккаст. – 
Цæй, уæддæр цы хуыйныс, бæппу?..

Æхсарбег уатмæ æрбакаст æмæ Сафарӕн цӕстӕй ацамыдта, 
ныхасаг мӕ ис, зæгъгæ. Уынгмӕ куы рахызтысты, уӕд ын афтӕ зӕгъы:

– Сафар, иу хъуыды мæм фæзынд, фæлæ нæ зонын, куыд дын æй 
зæгъон…

– Комкоммæ. Уымæй хуыздæр уæддæр ницы æрхъуыды кæндзынæ, 
– йæ мидбылты бахудт Сафар.

Æхсарбег тыхстис, афтӕмӕй райдыдта дзурын:

– Ныр дæ фыдимæ æртæ азы дæргъы нæ дзурыс…
– Æз нæ, уый нæ дзуры мемæ. Зоныс æй, цал хатты хъавыдтæн 

фидауынмӕ, – йæ ныхас ын аскъуыдта Сафар.
– Хæдзарæй куы рацыдтæ, уæдæй нырмæ…
– Æз нæ рацыдтæн, йæхæдæг мæ ратардта, – нæ та йæ бауагъта 

дзурын Сафар.
– О, йæхæдæг. Фæлæ рæстæг рацыд æмæ, чи зоны, йæ маст ссыд. 

Ныр та ма йын фыртыфырт дæр фæзынд. Хуыздæр æфсон ма цы 
хъуамӕ уа бафидауынæн?

– Цы та æрхъуыды кодтай, Æхсар?
– Дæ лæппуйæн ном нæма и. Цӕй, æмæ дæ фыдмæ сæрвит, кæнæ 

та йæм иууылдæр иумæ ссæуæм, фыртыфырт дын райгуырд æмæ йыл 
ном сæвæр, зæгъгæ, – загъта Æхсар.

Сафар æм кæсгæйæ баззад.
– Цы? Æвзæр хъуыды у? – Æхсарбег æнхъæлмæ каст, Сафары зæр- 

дæмæ йæ хъуыды кæй фæцæудзæн, уымæ.
– Нӕ зонын, цы дын зæгъон, Æхсар? Хæстæг нæ куынæ уадзы, уæд 

нын нæ сывæллоныл ном сӕвӕрдзæн?
– Бафæлварæм… Сывæллон ын йæ зæрдæ хъуамæ æрфæлмæн кæна…

* * *
– Ахæссут æй ардыгæй! Мæнæн фырт нал ис, æмæ мын фыртыфырт 

дæр нæй!
Солтан сывæллонмæ кæсгæ дæр нæ бакодта, афтæмæй мидæмæ ба-

цыд æмæ кулдуар рахгæдта. Сафар, Æхсарбег æмæ Мари сывæллони-
мæ уынджы лæугæйæ баззадысты. Ноггуырд саби кулдуары гуыппæй 
фæтарст æмæ ныккуыдта. Ӕмӕ йӕ кæуынмæ хъусгæйæ Сафар ба-
мбæрста, цӕрӕнбонтӕм ын ардæм фæндаг кæй нал ис.

Сæниат сæм рудзынгæй каст æмæ зӕрдӕхалӕн куыд кодта.

* * *
Азæмæт йæ хо Зæринæйы фыссын ахуыр кодта, сæ кæстæр Аслан 

та авдæны хуыссыди. Заремæ æмæ Сафар цыдæртæ архайдтой кæр-
ты. Уалынмæ чидӕр кулдуар хъавгӕ бахоста. Сафар æддæмæ рауад. 
Заремæ дӕр рацыд йæ фæдыл æмæ сагъдау фæци: Сафар æмæ Сæниат 
кæрæдзийыл ныттыхстысты, афтæмæй лæууынц.

Сæниат Заремӕйы куы ауыдта, уӕд йæ фырты суагъта ӕмӕ йӕм 
хæстæг бацыд.

– Ба… Бахатыр мын кæн…
Заремæ дзургæ ницы скодта, фæлæ йæ сæр бынмӕ ӕруагъта, 

афтӕмӕй иуварс алæууыд, мидæмæ рахиз, зæгъгæ.
Сæниат сывæллæтты куы федта, уæд йæ зæрдæ бынтондæр суын-

гæг, æмæ йæ цæссыгтæ нал урæдта. Зæринæ Азæмæтмæ тарстхуызæй 
куы бакаст, уæд сылгоймаг йæхиуыл фæхæцыд, йæхи æрсабыр кодта. 
Хæстæгдæр бацыд сывæллæттæм, барæвдыдта сæ, гыццыл Асланы 
йæ къухтæй дæлæмæ нал уагъта. Уыцы бонæй фæстæмæ сæм йӕ мойы 
сусæгæй цыд бæрæггæнæг.

* * *
Сафар сæ дуармæ трактор цалцӕг кодта. Йæ фарсмæ лæууыд 

Ацæмæз æмæ-иу æм куы дæгъæл авæрдта, куы та æндæр исты.
– Сафар, ды та нæ цæуыс дадатæм, нæ? Стыр куывд сӕм куы уы-

дзæн! – Ацæмæз хынцфарст кодта йæ мадыфсымæры.
– Нæ, Ацæ, нæ цæуын, – цыбыр дзуапп ын лæвæрдта уый.
– Цæуылнæ? Хыл стут, нæ? Гыцци æмæ баба цыдæртæ сусу-бусу 

кодтой ибон…
– Ацæ, хистæрты хъуыддæгты-иу дæ фындз ма тъысс, æндæра дын 

æй иу бон раскъуындзынæн.
– Æмæ ма æз сывæллон дæн? Дæхæдæг мын куы фæдзурыс, стыр 

лæг дæ, зæгъгæ! – сбустæ кодта лæппу.
– Иуцалдæр хатты дæ цæуылнæ ранадтон гыццылæй, цымæ?..

* * *
Мари æмæ Сафар иумæ сцæйцыдысты уынджы.
– Цæй цы, Мари? Адымдтой дæ хотæ фæстæмæ?
– О… Фарстой дæ, куыд, дам, у… – дзуапп ын радта Мари.
– Уал азы дӕргъы иунæг хатт дæр мæ къæсæрæй чи не ‘рбахызт, 

уыдонæй мæ цыдӕр нæ уырны, – арф ныуулæфгæйæ загъта Сафар.
– Бабайæ тæрсынц...
– Æмæ дзы ды куыд нæ тæрсыс иу хъæуы цæргæйæ! Æви нӕм ды 

дæр гыцциау уал азы дæргъы сусæгæй æрбацæуыс?
– Нæ, æз дзы нал тæрсын… – йæ мидбылты ӕнкъардӕй бахудт 

Мари.

* * *
Райхъуыст уасджыты уасын. Сафар йæ алыварс аракæс-бакæс код-

та: сæ дуармæ ма куы бады, арвы кӕрӕттӕ зына-нæзына куы фæрухс 
сты. Лæг сыстад, хæдзармæ бацыд. Бæстæ сабыр: бинонтæ фынæй 
кӕнынц. Æмæ уый дæр йæхи хуыссæны æруагъта.

Куы райхъал, уæд æддæмæ рацыд. Заремæ æмæ Зæринæ кæрты 
ногæхсад дзаумæттæ ауыгътой, Азæмæт æмæ Аслан та цæхæрадоны 
уыдысты. Иудзӕвгар фæбадт сугсӕттӕн къуыдырыл, фæхъуыдытæ 
кодта, стӕй фестад, ӕнӕдзургӕйӕ Заремæ æмæ Зæринæйы иувӕр-
сты ахызт, ӕмӕ, йӕ фӕдыл кӕрты дуар дӕр нал ахгӕдта, афтӕмӕй 
кӕдӕмдӕр атындзыдта.

* * *
Уынджы лӕууыд бирæ адæм: хиуæттæ, сыхæгтæ. Сафары дзы алчи 

дæр зыдта, фæлæ йæм куы бацыд, уæд дзургæ дæр ничи ницы скодта. 
Фæцæуы Сафар зонгæ кæрты, фӕхизы уӕлӕмӕ зонгæ асинтыл.

Хæдзары дуар – гом. Чи дзы уыд, уыдон æнæдзургæйæ иуварс 
алæууыдысты æмæ йæ мидæмæ бауагътой. Мæнæ йæ фыды хуыссӕн-
уат. Йӕ цуры бадынц йæ хотæ Мари, Заретæ, Замирæт, хистæр сыл-
гоймæгтæ, Сӕниат та дуары цур лæууы. Сафары куы федта, уæд йæ 
цæсгом дыууӕ къухӕй бамбӕрзта æмæ ӕгомыгӕй ныккуыдта.

Баввахс и Сафар сынтæгмæ. Сылгоймæгтæ сыстадысты æмæ йæ 
зæронд лæджы фарсмæ æрбадын кодтой.

Кæсы йæ фыдмæ æдзынæг Сафар, уымæн та йæ цæстытæ – æхгæд. 
Бæрæг у, тынг тыхст кæй у: рафт-бафт кæны, куы та, цыма æппын-
дæр нал змæлы, уыйау æрсабыр вæййы. Ӕрӕджиау лæг йæ цæстытæ 
байгом кодта. Йæ цуры чи бады, уый куы федта, уæд йæ рафт-бафтæй 
банцад. Иудзӕвгар æдзынæг фӕкасти Сафармæ, йæ былтæ лæмæгъ 
змæлд кæнын райдыдтой, фæлæ дзы ныхас нал райхъуыст. Йæ къухыл 
ма тыххӕйты схӕцыд ӕмӕ, йæ хъару ма йӕ куыд амыдта, афтæ йæ 
фырты къух нылхъывта.

Зæронд лæгæн ма йæ русыл иунæг цæстысыг æртылди, æмæ Сафар 
банкъардта, йæ къух ын кӕй ничиуал æлхъивы, уый.

– Базыдтон. Зонгæтæ цыдысты, дзырдтой. Се ‘ппæтæн сæ дзыхтæ 
нæ сæхгæндзынæ. 

– Æмæ ирæттæм, куыд зонын, афтæмæй куынæ бавнæлдтой? 
– Дæ сыхаджы хæдзарыл бæллæх куы ‘рцæуа, уæд уый дæумæ дæр 

хауы. Мах афтæ хъуыды кæнæм. 
– Ды цытæ дзурыс, уыдæттæ Советон Цæдисы иууылдæр зыдтой. 

Æрмæст  дæуæн цæмæн аивтой дæ хъуыдытæ?
– Рæдийыс, æрмæст æз нæ уыдтæн. Хæст бирæты ныхъхъуыды кæ-

нын кодта. Зоныс, цы фыстæджытæ æрвыстой нæ хæстонтæ хæдзармæ, 
сæхицæй-иу сын сæ зын царды хабæрттæ куы кодтой, уæд? «Гыццыл 
ма бафæразут, мах тагъд рæстæджы сыздæхдзыстæм æмæ алцы дæр ба-
бæстон кæндзыстæм. Мах сæ сахуыр кæндзыстæм Фыдыбæстæ уарзын». 
Æмæ цы? Сыздæхтысты æмæ, раздæр куыд уыдис, алцы дæр афтæмæй 
баззад. Алчи дæр æй йæхимидæг æмбары, цыдæр раст кæй нæу, уый, 
фæлæ йæхицæн тæрсы, мæнæн мæ бон цы у, мæнмæ ницы бартæ ис, 
зæгъгæ. Афтæ кæй хъуыды кæнынц, уый у æнæхъæн Уæрæсейы бæллæх. 
Бæллæх æмæ аххос. Профессор Танк загъта, немыцы удысконды æп-
пæты фыддæр миниуæг, дам, у сæ закъонæн коммæгæсдзинад. Уый, 
дам, аразы адæмæй фос, цагъартæ. Афтæ зæгъæн ис уырыссæгтæй дæр.  

– Ды ирон дæ, фæлæ дæхи нымайыс уырыссагыл? 
– О, уырыссаг дæн. Мæ зондахастмæ гæсгæ, мæ царды арæзтмæ 

гæсгæ, мæ цагъайраг психологимæ гæсгæ – уый мæ туджы фæци. 
– Бынтон фидарæй дзы ис? Цагъайраджы удысконд кæмæн вæййы, 

уыцы адæймаг, ды цы хъуыддаг бакодтай, уый нæ бакæндзæн. Æз 
Ныгуылæнмæ алидзыны кой кæнын. 

– Алы адæймаджы царды дæр æрлæууы ахæм рæстæг, исты фæнд-
мæ йæ кæронмæ æрцæуын куы бахъæуы. Цæмæй йæхиуыл æлгъ кæ-
нын ма райдайа. Æз дæр ахæм фæндмæ æрцыдтæн: ног хæст цæттæ 
кæныныл не сразы дæн. 

– Ды загътай, Григори, зæгъгæ дæм æнæразыдзинад æмбырд кодта 
стджыты цæхх æмбырдгæнæгау. Уыцы хъуыддаг дæргъвæтин вæй-
йы, хатгай æнæхъæн царды дæргъæн. Цæмæй йæ бынатæй базмæла, 
уый тыххæй хъуамæ æрцæуа, фæстæмæ йæ æрлæууын кæнын йæ бон 
кæмæн мауал суа, ахæм хабар. Дæ царды ахæм хабар æрцыдис? 

– О, æрцыдис. 
–  Цы ‘рцыд? 
– Сталинмæ уынаффæйы æрбадт 1947 азы апрелы…

   XVIII
1947 азы 14 апрелы æхсæвы дыккæгæм сахатыл, дæлбулкъон Тока-

йы-фырт цы коттеджы цард, уым айхъуыст телефоны дзæнгæрæг. 
Дзырдта Карлхорсты СВАГ-ы управленийы радгæс афицер. Телефон 
систа Азæ, Токайы-фырты бинойнаг. Телефон Токайы-фыртмæ рат-
тыны курдиатæн Азæ фидарæй загъта: 

– Нæу мæ бон. Æнафонмæ фæкуыста, нырма ныр бафынæй. Нæ йæ 
райхъал кæндзынæн, райсомæй-иу æрбадзур.  

Сахаты ‘рдæджы фæстæ та ногæй телефоны зæлланг райхъуыст. 
Ныр дзырдта инæлар-лейтенант Куцевалов, Германийы Советон 
æфсæддон администрацийы Хæстон-Уæлдæфон хайады разамонæг, 
уый хæддæлбар уыд Токайы-фырты къорд дæр. Куцевалов бар-
дзырд радта, цæмæй дæлбулкъон Токайы-фырт æвæстиатæй фæзына 
Карлхорстмæ инæлар-лейтенант Куцеваловы кабинетмæ. 

Фæндагыл Григори архайдта, ацы æхсæвыгон фæдзырд цы уа, уый 
бамбарыныл. Мæскуыйы разамынд иууылдæр æхсæвыгæтты куыстой, 
сæ хæдзæрттæм-иу ацыдысты, Сталин-иу Кремлæй куы ацыд, уæд. 
Карлхорсты дæр куыстой æхсæвыгæтты, кæд дзы фылдæрхатт уый 
сæр ницæмæн хъуыд, уæддæр.   Куцеваловы фæсидт нысан кодтаид, 
цыдæр ахсджиаг хъуыддаг кæй æрцыд, уый кæнæ та æппындæр ницы: 
афтæ æнæуи инæлар-лейтенантмæ цавæрдæр фарст сæвзæрд. 

Куцеваловимæ дæлбулкъон Токайы-фырты ахастытæ хуымæтæг 
нæ уыдысты.  Григори зыдта: Куцевалов уыд хæстон тæхæг, хæцыд 
хъæбатырæй. Халхин-Голы бынмæ хæсты тыххæй йын радтой 
Советон Цæдисы Хъæбатыры ном, йæ раздæры æмслужбæгæнджытæ 
йын кодтой æрмæстдæр тынг хорз аргъ. Фæлæ, карьерæйы асинтыл 
куыд уæлдæр хызт, афтæ йæ характер æвзæрæй-æвзæрдæр кодта, 
смæстыгæр, искæй хъуыды йæм нымады дæр нæ уыд. Токайы-фырты 
къорд цы мигæнæг у, уымæ Куцевалов æппындæр йæ хъус нæ дардта, 
фæлæ нымадта, зæгъгæ, Токайы-фыртæн æгæр либералон ахаст ис 
немыцаг специалисттæм, хъæуы сæ æнæ иу сныхасæй ахсын æмæ æр-
витын Советон Цæдисмæ. Токайы-фырт ын-иу куы загъта, афтæмæй, 
ныллæг квалификаци кæмæ ис, ахæм кусджытæ бабирæ уыдзысты, 
стыр ахуыргæндтæ та нын аирвæздзысты, зæгъгæ, уæд-иу ыл йæ къух 
мæсты уыгъд акодта. Авиаконструктор Курт Танчы фæцыдæры фæстæ 
та бынтон фехæлдысты сæ ахастытæ. Дæлбулкъон Токайы-фыртæн 

Куцевалов йæ куысты ницы æххуыс уыд, фæлæ йæ хъыгдаргæ дæр нæ 
кодта, зыдта, СВАГ-ы разамонджытæ Токайы-фыртæн, куыд ахуыр-
гонд-ракетчикæн, стыр аргъ кæй кæнынц.

Карлхорсты Григори Куцеваловы кабинеты баййæфта инæлар-лей-
тенант Дратвины, уый æрæджы нысангонд æрцыд СВАГ-ы Сæйраг 
командыгæнæг маршал Соколовскийы хæдивæгæй, кабинеты ма уыд 
СВАГ-ы политуправленийы хицау инæлар-майор Андреев. Се ‘ппæ-
тæн дæр сæ цæсгæмттæ уыдысты сагъæсхуыз.

– Исты хабар æрцыдис, æмбал инæлар-лейтенант? – бафарста 
Токайы-фырт Куцеваловы.

– Æрцыдис, – йæ бæсты йын дзуапп радта Дратвин. – Маршал 
Соколовскимæ фæдзырдта Хотыхджын Тыхты министр Булганин. 
Бардзырд радта, цæмæй æвæстиатæй Мæскуымæ рарвита инæлар 
Куцеваловы æмæ дæу. Кремлы цавæрдæр уынаффæйы æрбадт уыдзæн 
ракетæты тыххæй.

– Уынаффæйы æрбадт Кремлы – уый стыр хъуыддаг у, – сдзырдта 
Григори. – Рæстæг хъæуы бацæттæ кæнынæн. 

– Нæй рæстæг, – йæ ныхас ын цæхгæр фæлыг кодта Дратвин. – 
Райсом сæумæраджы тæхут Мæскуымæ. Иннæбон изæры дæс сахатыл 
хъуамæ уат Кремлы.

Дыккаг бон изæрæй уыдысты Ходынскы быдыры. Цы машинæ сæм 
æрæрвыстой, ууыл Куцевалов йе ‘мбæлццоны йæ хæдзармæ бахæццæ 
кодта,  йæхæдæг та ацыд хихъахъхъæнынады министрады уазæгуат-
мæ, уым ын рагацау бынат бацахстой. 

Æнæнхъæлæджы йæ хæдзармæ кæй бахауд, уымæй Григори цыдæр 
æнахуыр æнкъарæнтæ æвзæрста. Берлинмæ ацæуыны размæ Азæ 
бафснайдта, алцы дæр æвæрд уыд йæ бынаты, фæлæ цыма цыдæр 
æцæгæлон уыдысты, бынтон æндæр кæйдæр уыдысты, афтæ йæм 
каст. Æнæнысан рацу-бацу акодта агъуысты, абадт, кæддæр чингуы-
тæй æмæ алыхуызон гæххæттытæй дзаг чи уыд, уыцы фыссæн афтид 
стъолы уæлхъус æмæ ацыд фынæй кæнынмæ. Бафынæй кæнын хъуыд, 
зыдта: райсомы бон се ‘нцонтæй нæ уыдзæн. 

Григори æнхъæлдта, Куцевалов йæ фæндаг ууыл ракæндзæн æмæ 
Кремльмæ иумæ ацæудзысты. Фæлæ йын уый бæсты изæры аст саха-
тыл йæ дуар бахоста бынтон æвзонг чызг НКВД-йы сержанты формæ-
йы æмæ йын фехъусын кодта:

– Æмбал дæлбулкъон, машинæ цæттæ у. Абон уыдзæн дæумæ 
фидаргонд… 

Мæскуыйы уыцы аз скодта хъуынтъыз апрель, уарыд уымæл мит 
æмæ ныхæст, дæлбулкъон Токайы-фыртмæ цы сау «опель-капитан» 
æрбарвыстой, уый раззаг авгыл. Уайтагъд æрталынг, уынгты цæу-
джытæ стæм уыд, тротуартыл дæр змæлæг нæ зынд. «Опель»-æн 
йæ цæлхыты сыф-сыф Сырх фæзы астæрдыл ссыд, стæй æрлæууыд 
Спасскы мæсыджы раз. Мидæмæ бацæуыны барлæвæрды гæххæтт 
дæлбулкъон Токайы-фыртæн цæттæ уыд. Хъахъхъæнæг бæстон фæ-
каст чызг æмæ йæ фæндаггоны документтæм, стæй шлагбаум систа. 
Æвзонг чызг Кремлы талынг бацæуæнтыл сæрæн тард кодта машинæ, 
æмæ бахæццæ сты Сенаты бæстыхаймæ. Ам, Мæскуы Петрограды 
бæсты сæйраг горæт куы ссис, уæдæй фæстæмæ куыста советон хи-
цауад. Бæстыхаймæ бацæуæны цур сæ хуылыдз фæрстæ æрттывтой 
иу-фынддæс сау лимузинæн. «Опель» дæр йæхицæн бынат ссардта 
фæрсæрдыгæй. 

– Ам дæм æнхъæлмæ кæсдзынæн, цас бахъæуа, уыйбæрц. Цу, æмбал 
дæлбулкъон.

Сенаты бацæуæн уыд тынг рухс. Дыууæ афицеры НКВД-йы 
формæйы лæмбынæг фæкастысты Григорийы документтæм, йæ бар- 
лæвæрды гæххæтмæ, стæй йæ мидæмæ бауагътой. Бинаг уæладзыджы 
гардеробы ныууагъта йæ цинел æмæ схызт уæрæх дзæнхъа асинтыл. 
Асинты кæрон та йын ногæй йæ документтæм æркастысты, стæй йæ 
НКВД-йы афицертæй иу акодта, хицауады уынаффæдоны алыварс 
цæфхадæвæрд къæлидорыл. Кабинетты дуæрттыл уыд фыстытæ: 
«ССРЦ Министрты Советы Сæрдары Хæдивæг Л.П.Берия», «ССРЦ 
Министрты Советы Сæрдары Хæдивæг Г.М.Маленков», «ССРЦ Ми-
нистрты Советы Сæрдары Хæдивæг М.А.Вознесенский».

Вознесенскийы кабинеты цур афицер сдзырдта:
– Дæу ардæм цæуын хъæуы.  
Йæ къух йæ къæмисæныл авæрдта æмæ ацыд.
Вознесенскийы секретарь-булкъон Токайы-фыртмæ æнæразыхуыз 

каст бакодта æмæ йæ бафарста:
– Кæм тезгъо кодтай? Уынаффæйы æрбадт райдыдта.
– Мæнмæ дæс сахатмæ фæдзырдтой, – йæ зæрдыл ын æрлæууын 

кодта Григори. – Ныр та дæсæм æрдæг у. 

– Раздæр райдыдтой, дæу бафæдзæхсын нын нал бантыст. Абад, 
æз сын фехъусын кæнон.

Йæ ныхас нæма фæцис, афтæ Вознесенскийы кабинетæй рахызт 
Вершинин, ССРЦ Хæстон-Уæлдæфон Тыхты командыгæнæг,  Хи-
хъахъхъæнынады министры хæдивæг. Григори йæ хорз зыдта хæсты 
размæйæ: Вершинин уыд тæхæг хайы дæсныйад бæрзонддæргæнæн 
Сæйраг авиацион курсыты хицауы хæдивæг æмæ-иу Жуковскийы 
номыл академимæ дæр арæх фæзынд. 

– Цæй къодах у уæ Куцевалов! Куы байхъуыстаис, цытæ лæхурдта, 
уымæ.  Ног сиддонты политинформацийы цыма ис, уыйау! – мæс-
тæлгъæдæй бакодта уый. – Хорз æмæ ды æрбацыдтæ, Токаев. Бацу, 
æнхъæлмæ дæм кæсынц.  

Кабинеты, даргъ стъолы цур бадтысты Политбюройы уæнгтæ иу-
уылдæр: Вознесенский æмæ Маленков, авиацион промышленносты 
министр Хруничев, «Як»-ты сæйраг конструктор инæлар-булкъон 
Яковлев, «Миг»-ты сæйраг конструктор Артем Микоян æмæ инæлар 
Куцевалов. Куцеваловы цæсгом уыд тарсырх, хидæйдзаг. Зындис ыл, 
кабинеты цы ныхас цæуы, уый се ‘нцонтæй кæй нæу.

– Сбад, Токаев, – загъта йын Маленков. – Ныфс мæ ис, ды нын нæ 
фæрстытæн дæ хицауæй хуыздæр дзуаппытæ ратдзынæ.  

– Куыд мæ бон бауа, афтæ, бацæттæ кæнынæн мын рæстæг нæ уыд. 
– Дæхи ма ныммæгуыр кæн, бауыдзæн дæ бон, – йæ ныхас ын фе-

скъуыдта Вершинин. – Райдай, Георги Максимилианович.
Маленков дзурын райдыдта:
– Махмæ ис информаци, зæгъгæ, «Фау-2»-йы конструктор Вернер 

фон Браун ныхас кодта инæлар-булкъон Серовимæ æмæ цæттæ уыд 
Советон  Цæдисæн балæггад кæнынмæ, фæлæ йын йæ фæндыл не 
сразы сты. Афтæ уыд?

– Нæ уыд. Уый дезинформаци у. Фон Браун уыд СС-ы 
штурмбанфюрер æмæ   нацистон партийы активон уæнг. Барвæндæй 
йæхи радта америкæгтæм æмæ ныртæккæ ис АИШ-ы. Зын бауырнæн 
у, махимæ æмгуыстыл разы кæй уыдаид, уый.  

– Профессор Курт Танк, – дарддæр дзырдта Маленков. – Мах 
зонæм, ды йемæ фембæлдтæ Берлины, æмæ Курт Танк уый фæстæ 
фæцыдæр. Куыд бамбарын кæнис уыцы хабар?

– О, æз фембæлдтæн йемæ. Ацархайдтон, цæмæй Советон Цæдисмæ 

кусынмæ ацæуыныл сразы уа. Ныфс ын бавæрдтон, алы фадат дæр 
ын кæй уыдзæн кусынæн, уымæй. Уый мын загъта, зæгъгæ, дам, ба-
фæлладтæн хæстæй, æмæ йæ æрмæст фæнды, цæмæй йæ ферох кæной. 
Фæлæ мын зæрдæ бавæрдта ахъуыды кæнынæй.  

– Æмæ Аргентинæмæ алыгъд?
– Æз нæ зонын, кæдæм алыгъд, уый.
Ныхас йæхимæ айста Вознесенский:
– Æмбал Сталины хъуыдыйыл бафтыдта конструктор Зенгеры 

проект. Ды исты зоныс уыцы проекты тыххæй?
– Цыдæртæ дзы зонын.
– Зенгер ныртæккæ Францы ис, мах æй зынтæй ссардзыстæм. Куыд дæм 

кæсы, æнæ йæхи йын йæ проектæй исты пайда скæнын бауыдзæн нæ бон?
– Нæ зонын, цы зæгъон. Уый тынг зын сæххæстгæнæн хæс у.  
– Инæлар Куцевалов та афтæ нымайы, мах ахуыргæндтæн сæ бон 

алцы дæр у. Зæгъгæ, иууылдæр æмхуызонæй нæ тыхтæ бамбырд кæн- 
дзыстæм æмæ йæ скæндзыстæм.

– Инæлар Куцевалов æфсæддон у, ахуыргонд нæу, – не сразы Григори. 
– Ахæм зын хъуыддаг адæмы бæрцæй аразгæ нæу. Мин ахуыргонды 
дæр сæмбырд кæн, фæлæ се ‘хсæн стыр курдиаты хицæуттæ куынæ уа, 
уæд дзы ницы рауайдзæн. Ам сты конструктортæ Яковлев æмæ Микоян. 
Уыдон, æз раст кæй дæн, уый бафидар кæндзысты.  

Яковлев æнæдзургæйæ йæ сæр разыйы тылд бакодта, Микоян та 
загъта:

– Уый афтæ у.
Маленков ныхас фæстæмæ хъуыддаджы фæдмæ раздæхта:
– Нысан æвæрд æрцыд нæ размæ, æмæ мах хъуамæ ссарæм йæ 

сæххæст кæныны мадзал. Фыццаг: Германийы саразын хъæуы 
эксперименталон бюро, куыстыл дзы бафтауын, куыд гæнæн ис, 
афтæ фылдæр немыцаг специалистты. Ды уый тыххæй куыд хъуыды 
кæныс, æмбал Токаев?

– Нæ цæдисонты зæрдæмæ нæ фæцæудзæн.  
– Мах, нæ цæдисонты зæрдæмæ цы фæцæудзæн æмæ цы нæ фæ-

цæудзæн, уый мæт нæй. Æз фæрсын, куыстхъом уыдзæн ахæм бюро?
– Зын зæгъæн у. Немыцаг специалисттæй Германийы чи баззад, 

уыдон тынг зын уавæрты цæрынц æмæ сразы уыдзысты махимæ 
кусыныл. Фæлæ мæм сæ квалификаци гуырысхойаг кæсы. Хуыздæр 

ахуыргæндтæн сæ иу хай аластой Америкæмæ, иннæтæ кусынц махмæ 
Туполевмæ Городомлы.

– Дыккаг хъуыды та ахæм у, – дарддæр дзырдта Маленков. – 
Наукон-иртасæн центр ам саразæм æви темæ Туполевы пъланмæ 
бахæссæм. Уыдон уæддæр ракетæтыл кусынц. Куыд хъуыды кæныс?

– Мæнмæ гæсгæ, хъуыддаг лыг кæнынмæ æндæр хуызы бацæуын 
хъæуы. Искæй размæ бæлвырд хæс æвæрыны размæ уал бамбарын хъæуы, 
Зенгеры проектæн нæ наукæ æмæ технологиты ныртæккæйы уавæрты сæх-
хæстгæнæн ис æви нæ, уый. Мæнмæ гæсгæ, сæмбырд кæнын хъæуы нæхи 
æмæ немыцы хуыздæр ахуыргæндты иумæ æмæ уыдоны размæ сæвæрын 
ацы фарст. Кæд «о» зæгъой, уæд æрæвналæн уыдзæн хъуыддагмæ.

– Æмæ уæдæ уæд цы уынаффæ хæссæм? – бафарста Маленков.
– Уынаффæ мах нæ хæсдзыстæм, – дзуапп ын радта Вознесенский.
Ууыл уал уынаффæгæнæн æрбадт фескъуыд. Маленков æмæ 

Вознесенский ацыдысты Сталинмæ, кабинеты чи баззад, уыдонæн 
дæр сæ уавæр фенцондæр, æмæ сæхи хъуыддæгтыл дзурын райдыдтой. 
Инæлар Куцевалов Григоримæ хæстæгдæр бабадт.

– Дипломат дæ, Токаев, стыр дипломат, – райдыдта уый. – Серовы 
сраст кодтай, мæн та цъысымы баппæрстай. Фæлæ дæм маст нæ 
хæссын.  

 Маленков æмæ Вознесенский æрбаздæхтысты.
– Райсом нæ ныхас адарддæр кæндзыстæм æмбал Сталины раз, 

– фехъусын кодта Вознесенский. – Бузныг, иууылдæр сæрибар стут. 
Токаев, райсом дæ хæдзарæй макуыдæм ацу, цы сахат дæм фæдзур-
дзысты, уый бæрæг нæу.  

Сенаты фæзæй кæрæдзийы фæстæ цыдысты уæззау сау лимузинтæ. 
Григори ссардта йæ «опель». Машинæ тæрæг чызг адджын фынæй 
кодта, йæхи бадæныл фæстæмæ ауадзгæйæ. 

– Ацу уæхимæ, æмбал сержант, – загъта Григори чызгæн. – Æз 
фистæгæй ацæудзынæн, дард цæуын мæ нæ хъæуы. Стæй Мæскуы 
дæр фенон, рагæй нæ уыдтæн ам. 

– Нæ, нæ, бафхæрдзысты мæ, – фæтарст чызг.
– Нæ дæ бафхæрдзысты. Зæгъ-иу сын: дæлбулкъон мын бардзырд 

радта. Ды та хъуамæ, дæхицæй хистæр цины чи у, уыдоны бардзырдтæ 
æххæст кæнай. 

Уыд æхсæвы æртæ сахаты. Мит йæ уарынæй банцад. Астæрд æр-
ттывдтытæ калдта цырæгъты рухсмæ. Бынтон  афтид уынгты  хæ-

дзæрттæй æрмæст искуы-иуты рудзгуытæй калдис рухс, æмæ уымæй 
горæт ноджы хъуынтъыздæрæй зындис.  

Григори хæдзармæ куыд фæцæйхæццæ кодта, афтæ ауыдта иу-сæдæйæ 
фылдæр адæмы дæргъæй-дæргъмæ тар хал. Йæ райдайæн уыд «Дзулдæт-
тæн»-ы раз, йæ кæрон та хæдзæртты аууонæй нæ зынд. Рады лæуджытæн 
сæ фылдæр уыдысты, сæхи бæзджын  кæлмæрзæнты чи стыхта, ахæм 
ас сылгоймæгтæ, фæлæ дзы уыд зæронд лæгтæ æмæ сывæллæттæ дæр.

– Цæмæ лæууæм? – афарста Григори, йæ уæлæ хъусджын худ æмæ 
бæмбæджджын кæмæн уыд, ахæм гыццыл лæппуйы.

– Дзулмæ, – дзуапп радта лæппу, йæ фындз сфуртт кæнгæйæ.  
– Кæд æрбаласдзысты?
– Ласгæ йæ авдыл æрбакæндзысты, фæлæ йæ дæттын астыл рай-

дайдзысты. 
– Æмæ уæдæ астмæ ам лæудзынæ?
– Нæ, тагъд мæ хо æрбацæудзæн æмæ мæ баивдзæн. Уый стыр у, 

дыууадæс азы йыл цæуы.
– Дæуыл та?
– Аст æмæ æрдæг.
– Нæ тæрсыс, исчи йæхи уæ разæй куы фæкæна, уымæй?
– Нæ, ам иууылдæр номыртæм гæсгæ исынц.
Лæппу йæ армытъæпæн февдыста. Фыст ыл уыд химион къран-

дасæй «126».
Уыцы æхсæв Григори кæдмæдæрты нæ бафынæй. Йæ цæстыты раз 

лæууыд сывæллон-лæппуйы армытъæпæн «126» нысанимæ.

XIX
17 апрелы райсомæй йæ агъуысты райхъуыст телефоны цъæхснаг 

зæлланг.   Уый уыд æнахуыр зæлланг – скъуыйгæ æмæ домаг. Афтæ 
вæййы, æндæр горæтæй куы фæдзурынц, уæд. Фæлæ уый æндæр 
горæтæй нæ дзырдтой, дзырдтой Кремлы коммутаторæй. Оператор 
фехъусын кодта, цæмæй дæлбулкъон Токайы-фырт телефонæй дард ма 
ацæуа, стæй дзургæ дæр макæимæ кæна, йæ телефон иугонд у сæрма-
гонд бастдзинадмæ, æмæ йæм цы уысм бадзурдзысты, уый бæрæг нæу. 
Æнæхъæн бон Григори фæрацу-бацу кодта агъуысты, телефоны сау 
аппаратмæ раст фехсынмæ цæттæ гранатмæ кæсæгау бакæсбакæсгæн-
гæ. Æрмæст изæрырдæм раудæгас ис телефон.  

–  Серов дæн.
– Цавæр Серов? – нæ бамбæрста Григори.
– Ахæм! Нæ мæ базыдтай?
– Бахатыр кæн, æмбал инæлар-булкъон. Хъусын дæм.  
– Машинæ дæм арвыстой. Бады дзы капитан Никитин Кремлы 

комендатурæйæ. Цы дын зæгъа, уый кæн.  
Цалдæр минуты фæстæ дуар æрбахостой. Капитан Никитин хъавгæ 

йæ цæст ахаста агъуыстыл æмæ Григоримæ сдзырдта:
– Дæлбулкъон Токаев?
– О, уый æз дæн.
– Дæ хæцæнгарз ратт.
– Ахст дæн?
– Æмæ уымæн æфсон ис?
– Нæ зонын, сымах æй хуыздæр зонут.
– Ахст нæ дæ. Нырма уал нæ дæ. Хæцæнгарзимæ æмбал Сталинмæ 

нæй цæуæн. Никæмæн, суанг маршалтæн дæр.
Æмæ, Григорийы ТТ йæ пъартфелы сæвæргæйæ, афарста:
– Цæттæ дæ? Уæд цом.
Рацæуæны раз лæууыд сау «Зис». Искуы-иу фистæгæйцæуджытæ 

йæм цыдæр тарстхуыз цымыдисимæ кастысты. Шофыр сиренæ скусын 
кодта, æмæ машинæ мæскуыйаг уынгты фæцагайдта, стæй фæстагмæ 
æрлæууыд Боровицкы кулдуары цур. Машинæ дæр æмæ капитан 
Никитины дæр хъахъхъæнджытæ хорз зыдтой, фæлæ сын уæддæр 
сæ документтæм лæмбынæг фæкастысты. Иннæ ран, Сенатмæ фæрс- 
æрдыгæй бацæуæны дæр афтæ. Фойейы лæууæг кæстæр лейтенант 
Григорийы цинел райста, капитан Никитинæн та – йæ цинел æмæ йæ 
пъартфел. Сырх гауызæй æмбæрзт асинтыл (цæмæй къахы уынæр ма 
хъуыса) суайгæйæ, фестадысты даргъ нарæг къæлидоры. Алы дæс 
метрæй дæс метрмæ дæр дурæй кондау цæсгæмттимæ лæууыдысты 
НКВД-йы афицертæ. Фыст цы дуарыл нæ уыд, уый цур та лæууыды-
сты дыууæйæ. Ногæй та – æппæт документты бæстон сгæрст. Æрмæст 
уый фæстæ афицертæ дуарæй иуварс алæууыдысты, кабинетмæ ба-
цæуæн суæгъд кодтой. 

Уый уыдис Сталины кабинетмæ бацæуæн. Фыссæн стъолы цур 
ныггуыбыр Сталинæн йæхи сæрмагонд секретарь, инæлар-майор 
Поскребышев, ныллæггомау лæг даст сæр æмæ æгъуыз цъæхбын 
цæсгомимæ. Кабинетмæ бацæуæны рацу-бацу кодта инæлар-булкъон 

Серов. Уыд булкъдаст, калд дзы йæ портупейы цармы æмæ «Шипр»-ы 
тæф, дзæбæх ыл бадт йæ мундир.

– Æмбал инæлар-майор, дæлбулкъон Токаев ам ис, – фехъусын 
кодта капитан Никитин Поскребышевæн, кæд, субординацимæ гæсгæ, 
хъуамæ фыццаг Серовæн загътаид, уæддæр. Фæлæ ам, Кремлæн, йæхи 
æгъдæуттæ уыд.

– Сæрибар дæ, капитан, – дзуапп ын радта Поскребышев æмæ 
æдзынæг ныккаст Григоримæ. – Токаев, мыййаг, нуазгæ нæ бакодтай? 

– Нæ, æмбал инæлар-майор.
– Æмæ дын уæдæ ахæм æнæнцой хуыз цæмæн ис?
– Тыхсын.
– Хорз, бамбæрстон. Фæлæуу, Иван Александрович, – дзуры Серов-

мæ, – ныртæккæ фехъусын кæндзынæн.
Цыбыр рæстæгмæ кабинеты фæмидæг.
– Бацæут, – Григорийы дысыл фæхæцыд. – Бирæ-иу ма дзур, афтæ 

нæ уарзы. Æрмæст хъуыддагыл.  
Сталин бадтис фыссæн стъолы цур æрдæгталынг кабинеты рахиз- 

æрдыгæй дард къуымы. Йæ галиу фарс лæгъзгонд тулдзын стъолы 
уæлхъус бадтысты Политбюройы уæнгтæ Маленков, Берия, Вознесен-
ский, Микоян, Ворошилов, Жданов æмæ Молотов. Паддзахады ра-
замынды фыццагдæрты уыйбæрцæй иумæ Григори федта æрмæст 
Мавзолейы трибунæйы хæсты размæйы майы демонстрацийы рæстæг.

– Æмбал Сталин, инæлар-булкъон Серов æмæ дæлбулкъон Токаев 
дæ бардзырдмæ гæсгæ фæзындысты, – фехъусын кодта Серов.

– Æрбахизут, æмбæлттæ, æрбадут, – зæрдæхæларæй сын загъ-
та Сталин. Стъолы цурæй сыстад æмæ хæстæг бацыд Григоримæ. 
Дæлбулкъонæй уыд зынгæ ныллæгдæр, Григори йын дзæбæх уыдта 
йæ «дзуарæй» баззайæг хæбуздзыхъхъ фæдтимæ цæсгом, тамакойы 
фæздæг кæуыл фæзынд, уыцы рихитæ æмæ, чи фæтæнæгдæр, уыцы 
халас сæрыхъуынтæ.

– Ирон дæ?
– Раст афтæ, æмбал Сталин.
– Иронау ма зоныс, Токайы-фырт? – бафарста йæ Сталин иронау 

хуссайраг здæхтимæ.
Григори фæкуыддæр æмæ йын уырыссагау дзуапп авæрдта:
– Æмбарын, æмбал Сталин.
– Уый хорз, мадæлон æвзаг рох кæнын нæ хъæуы.  

Сталин æнæуынæр къахдзæфтæй фæстæмæ стъолы цурмæ баздæхт. 
– Мах абон сæмбырд стæм, цæмæй нæ бæстæйы хихъахъхъæныны 

хъуыддаджы тынг ахсджиаг фарстыл æрдзурæм. Æз ракетæты кой кæ-
нын. Дæлбулкъон Токаев нымад у уыцы хъуыддаджы дæсны специалис-
тыл. Ракурæм, цæмæй нын нæ иумæйаг уавæр сныв кæна. Цы бафтыд 
немыцы къухы æмæ сæ цас аззадыстæм фæсте. Хъусæм дæм.

Григори æвиппайды йæ чемы абадт, уыцы фарстмæ цæттæ уыд. 
Дæс минутмæ йæ ныхас фæцис. Сталин æмæ йæм иннæтæ иууылдæр 
хъуыстой зæрдиагæй. Йæ ныхасы кæрон уыд ахæм:

– Махмæ æнтыстытæ ис ракетон артиллерийы, «Катюшæтæ» стыр 
бынат бацахстой уæлахизы хъуыддаджы, фæлæ дардмæ æхсæг ра-
кетæты немыцæй дзæвгар, иу-дæс азы, фæстæдæр аззадыстæм. 

Сталин йæ къухты зылдта æрдæгсыгъд æддагцъарджын брошю-
рæ. Григори бæлвырд зыдта, уый, Пенемюнды кæлæддзæгты нæ 
специалисттæ цы брошюрæ ссардтой гриф «Streng Geheim»-имæ, уый 
у. Уым ныхас цыд Зенгеры проектыл. Æмæ нæ фæрæдыд.

– Ды исты зоныс немыцаг конструктор Зенгеры проекты тыххæй? 
– бафарста йæ Сталин.

– Зонын, æмбал Сталин.
– Цæй проект у? Радзур æй хуымæтæг æвзагæй, æнæ наукон здых-

тытæй.
– Уый у бынтон фантастикон проект. Зенгер ыл кусын райдыдта 

1933 азы. Схуыдта йæ «Зильберфогель» – «Æвзист цъиу». Уæд проект 
æрæхгæдтой, Зенгер æм фæстæмæ раздæхт æрмæст 1944 азы. Нæ 
хъуыддаг ацыд, уæд Германийæн проект кæронмæ сæххæст кæнынæн 
рæстæг æмæ мадзæлттæ кæй нæ уыд, уымæй.  

– Мæнæн мæ фырт кодта уыцы проекты кой. Уымæн та йæ, куыд 
бамбæрстон, афтæмæй ды дзырдтай. Зенгеры хæдтæхæг фантастикон 
цæмæн схуыдтай?

– Уый хæдтæхæг нæу, æмбал Сталин.
– Уæдæ цы у? Ракетæ?
– Ракетæ дæр нæу. Растдæр æй уыдзæн ракетоплан схонын. Уымæн 

йæ бон у стратосферæйы æртæсæдæ километры бæрзæндмæ стæхын, 
йæ тæхæн дæрддзæг та ссæдз мин километры.

– Немыцы ахæм дæрддзæг цæмæн бахъуыд?
– Ссæдз мин километры – уый теоретикон æгъдауæй. Практиконæй 

та немыцы хъуыд Нью-Йоркыл бомбæтæ æппарыны фадат.

– Махæн нæ бон у уыцы проект ахæццæ кæнын?
– Æз дзырдтон æмбæлттæн, уый тынг вазыгджын хъуыддаг у. Йæ 

сæххæст кæнын æрдомдзæн æнæнымæц фæрæзтæ. 
– Фæрæзтыл ма тыхс, уыдоныл æмбал Вознесенский хъуыды кæ-

нæд. Мæн фæнды базонын, гæнæн ис йæ сæххæст кæнынæн.
– Ныртæккæ уый никæй бон у зæгъын.
– Уый куыд æмбаргæ у? – бафарста Сталин. – Америкæгтæм ис 

атомон бомбæ. Америкаг бомбæхæссæг хæдтæхджытæн сæ бон у 
Германийы аэродромтæй стæхын æмæ Мæскуыйыл бомбæтæ æрæп-
парын. Махмæ дæр тагъд уыдзæн атомон бомбæ. Кæд, Лавренти 
Павлович? Нæ зæрдыл-ма нын æй æрлæууын кæн. 

– Дыууæ азы фæстæ, æмбал Сталин, – дзуапп радта Берия.
– Афтæ, дыууæ азы фæстæ. Фæлæ мах йемæ цы кусдзыстæм? Нæ 

хæдтæхджыты бон нæу Нью-Йоркы онг тæхын.
– Америкæимæ хæцынмæ хъавæм? – йæ ныфс бахаста бафæрсынмæ 

Григори.
– Нæ, уый Америкæ хъавы махимæ хæцын. Мах та цæттæ не стæм 

уыцы хæстмæ. Уымæн æруадзæн нæй. Уымæ гæсгæ Зенгеры проект 
сæххæст кæнын хъæуы. Мæн уырны, советон ахуыргæндты къухы уый 
бафтдзæн. Махмæ Нью-Йоркмæ тæхынхъом ракетоплан куы уа, уæд 
нын æнцондæр дзурæн уыдзæн уыцы лыстæг базаргæнæг Трумэнимæ. 
Æмæ конструктор Зенгер йæхæдæг та ныр кæм ис?

– Махмæ фæхабаргондмæ гæсгæ, Францы, æмбал Сталин, – 
фехъусын кодта Серов.

– Мæ фырт мын дзырдта, зæгъгæ, Токаевимæ хъавыд Францмæ 
ацæуынмæ уыцы Зенгеры агурæг, фæлæ сын ды бар нæ радтай. Уый 
афтæ у, æмбал Серов?

– Афтæ, æмбал Сталин. Францаг æвзаг нæ зонынц, æмæ сæ къухы 
ницы бафтыдаид.  

– Æмæ нын Францы, чи сын баххуыс кодтаид, ахæм агенттæ нæй?
– Ис, æмбал Сталин. Уый мæ рæдыд уыдис.
– Рæдыд бамбарын æмæ йыл басæттын хорз миниуæг у, æмбал 

Серов. Рæдыд нал æруадзын у ахсджиаг. Уæдæ цы уынаффæ кæнæм?
Уыцы æмбырды фæстиуджытæм гæсгæ цæттæгонд æрцыд Советон 

Цæдисы Министрты Советы уынаффæ:
1. Саразын хицауады сæрмагонд къамис Зенгеры проектæн 

наукон-техникон информаци æмбырд кæнынæн æмæ специалисттæ 
æвзарынæн.

2. Къамисы сæрдарæй снысан кæнын инæлар-булкъон Серовы, 
сæрдары хæдивæгæй – инженер-булкъон Токайы-фырты, къамисы 
уæнгтæй – академик Келдышы æмæ профессор Кошкины.

3. Къамис Зенгеры проекты тыххæй кæронбæттæн хыгъдлæвæрд 
бацæттæ кæнæд Министрты Советмæ 1947 азы 1 августмæ.

4. Маршал Соколовскийæн баргонд æрцæуæд къамисæн хъæугæ 
æххуыс кæнын.   

Ууыл Зенгеры проектыл ныхас фæцис. Серов æмæ Токайы-фырт 
Сталины кабинетæй рацыдысты, Политбюройы уæнгтæ уым баззады-
сты. Инæлар-майор Поскребышев фæдзырдта капитан Никитинмæ 
æмæ йын радта Серов æмæ Токайы-фырты сæ машинæтæм бахæццæ 
кæныны бардзырд. Куы рацыдысты, уæд инæлар-майор, Сталинмæ 
чи уыд, уыдоны хыгъды журнал байгом кодта æмæ дзы ныффыста: 

«17 август, 1947 аз.
12-æм. Серов, 22.10 – 22.35.
13-æм. Токаев, 22.10 – 22.35».
Æрмæст бирæ дæсгай азты фæстæ бацис историкты бон уыцы 

фыст бакæсын.

XX
– Дæ бон хорз, миссис Токаева. Æз дæн Джордж Хопкинс, сусæг 

службæйы майор. Бацæуыны бар ис?
– Куыд хъуамæ зæгъон «нæ»? Мидæмæ, майор Хопкинс. Хæринаг-

гæнæнмæ ахиз, уазæгдоны нæ чызг йæ уроктæ кæны.  
– Уæ чызг скъоламæ цæуы?
– Уроктæ йын æз дæттын.
– Хорз ахуыр кæны?
– Архайы. Æрмæст дæ уый базонын фæндыд?
– Нæ. Дæ мой Григори Токаев мын бафæдзæхста, цæмæй уæ ба-

бæрæг кæнон, мыййаг, кæд исты хъуаг æййафут. Уæ фатерæй разы 
стут?

– Тынг. Æртæ агъуысты. Иуы дзы хъахъхъæнæг цæры, фæлæ нын 
дыууæ агъуысты дæр фаг у. Мæскуыйы иу агъуысты æртæйæ царды-
стæм. Æмæ хъæстаг ницæмæй уыдыстæм.

– Исты хъуаг æййафут?
– Бузныг, ницы хъуаг стæм. Продукттæ нын æрбаласынц, мах 

æндæр ницы хъæуы. Тезгъо кæнæн нын ис æрмæст кæрты, кæрт та 
гыццыл у.  

– Уый уе ‘дасдзинады тыххæй.  
– Æмбарын. Григориимæ арæх æмбæлут?
– Алы бон дæр.
– Кæм æй дарут?
– Уый дын нæу мæ бон зæгъын. Фæлæ дæ бауырнæд, цы уавæрты 

цæры, уыдон æвзæр не сты. Сымах уавæртæй хуыздæр. Фæсгорæты 
сабыр цард.   

– Куыд у?
– Æнæниз у, ницæмæй хъаст кæны. Тынг зæрдиагæй ахуыр кæны 

англисаг æвзаг. Стыр æнтыстытæ ‘фты йæ къухы.  
– Æвзæгтæ ахуыр кæнынмæ зæрдæргъæвд у. Немыцаг цалдæр 

мæймæ сахуыр кодта. Кæд æй суæгъд кæндзыстут?
– Рæстæг куы ‘рцæуа, уæд.  
– Нæма ‘рцыд? Ныр æй афæдзы ‘рдæг дарут.
– Бауырнæд дæ, миссис Токаева, афтæ ‘мбæлы. Григори уый 

æмбары. Зыдта, цы уыдзæн, уый.
– Азæ мæ хон.
– Баныхас кодтам. Ды та мæн Джордж хон.
– Цай цымыс, Джордж? Сымахмæ ам, Англисы, диссаджы цай ис, 

Мæскуыйы ахæм нæй. 
– Бузныг, «нæ» нæ зæгъдзынæн. Зæгъ-ма, Азæ, Григориимæ кæм 

базонгæ стут? Ирыстоны?
– Нæ, Мæскуыйы. Æз ахуыр кодтон химион-технологион инс-

титуты, уый та Бауманы номыл училищейы фæстаг курсы уыд. Йæ хо 
Нинæ нæ базонгæ кодта. Мæскуыйы ирæттæ бирæ нæй, æмæ архайынц 
кæрæдзи зоныныл. Афæдзы æмбисы фæстæ нæ цард баиу кодтам, 
уымæй афæдз рацыд, афтæ та нæ чызг райгуырд.  

– Нинæ ныртæккæ Мæскуыйы ис? Кæрæдзимæ фыссут?
– Смой кодта Мишæ Клыковмæ, уый уæд Бронетанкон академийы 

курсант уыд. Хæсты фæстæ йæ арвыстой СВАГ-мæ, цалдæр боны мах-
мæ цард Берлины. Нинæ Мæскуыйы баззад, Мишæйæн йæ бинонты 
æркæнын нæ бауагътой.  

– Ирыстоны уын цы хиуæттæ ис, уыдонимæ уын бастдзинад уыдис, 
дæууонтимæ кæнæ дæ лæджы хæстæджытимæ?

– Нæ уыдис. Хæсты размæ фыстам кæрæдзимæ, уый фæстæ нæм 
фыстæджытæ нал хæццæ кодтой. Ныр куыд сты, уымæн ницы зонын. 

– Кæд базыдтай, Григори Ныгуылæнмæ ацæуыны фæнд скодта, 
уый? 

– Хæдтæхæджы Лондонмæ тæхгæйæ. Суанг мын машинæйы дæр 
ницы загъта, Ныгуылæн Берлинмæ цæугæйæ дæр нæ зыдтон, кæдæм 
цæуæм, уый.  

– Уый куыд, демæ æппындæр йæ пълантыл никуы дзырдта?
– Нæ. Ирон нæлгоймаг сылгоймагыл йæ проблемæтæ не ‘вæры. 

Махмæ афтæ гæнæн нæй.
– Æмæ дæхæдæг нæ уыдтай, цæуылдæр кæй тыхсы, уый?
– Уыдтон. Григори æнæуи дæр сæ дзурæгтæй нæу, фæлæ фæс-

таг рæстæг бынтондæр йæхимæ ныхъхъуыста. Куыста тынг бирæ. 
Æхсæвыгæтты æнафонтæм машинкæйыл мыхуыр кодта цавæрдæр 
уацтæ, хыгъдлæвæрдтæ. Æз æмбæрстон, барæй кодта йæхи куысты 
бын, цæмæй мацæуыл хъуыды кæна.  

– Æмæ йæ иу хатт дæр нæ бафарстай, цæуыл сагъæс кæны, уымæй?
– Нæ бафарстон. Куы йæ фæндыдаид, уæд мын æй йæхæдæг ра-

дзырдтаид. Сæрыхицаумæ фæрстытимæ ныккомкоммæ уæвын хорз 
нæу. Ирон сылгоймæгтæ афтæ никуы фæкæнынц. 

– Азæ, мæн дæр-ма иу ирон сылгоймагимæ базонгæ кæн. Æз æй 
ракурин, мæ зæрдæмæ тынг цæуынц уе ‘гъдæуттæ. 

– Хъазгæ кæныс, Джордж? Лондоны дын кæм ссарон ирон сыл-
гоймаг?

– Ды загътай, зæгъгæ, Григори фæстаг рæстæг йæхимæ ныхъхъуыс- 
та.  Фæстаг рæстæг – уый кæд?

– Мæскуыйæ куы ‘рыздæхт, уæд. Апрелы йæм фæдзырдтой Кремль-
мæ Сталинмæ. Уый фæстæ Григори йæхи хуызæн нал уыд.  

– Цы радзырдта уый тыххæй?
– Ницы, уый сусæг хъуыддаг уыд. Æрмæст радзырдта, Сталин 

æй иронау кæй бафарста, йæ мадæлон æвзаг нæ ферох кодта, зæгъгæ.
– Сталин – иронау?
– О. Ирыстоны Сталины ироныл нымайынц. Йæ мад гуырдзиаг у, 

йæ фыд та – ирон. Æмæ уымæй сæрыстыр сты.
– Цæмæн сты сæрыстыр?

– Куыд цæмæн? Англисы сæрыстыр не сты, Черчилль англисаг кæй 
у, уымæй? Алы адæмæн дæр æппæлинаг у йе ‘мзæххон стыр адæймаг. 
Ирæттæн дæр афтæ. 

– Григори дæр Сталины стыр адæймагыл нымадта?
– Кæй зæгъын æй хъæуы. Сæрмагонд ныхас нæм нæ уыд уый тых-

хæй, фæлæ уый афтæ уыд. Советон Цæдисы иууылдæр афтæ хъуыды 
кæнынц.  

– Цы ма дзырдта ноджы Григори Кремлы фембæлды тыххæй?
– Æндæр ницы. Цалдæр боны фæстæ гыццыл ануæзта, æмæ уæд 

феуæгъд сты йæ дзурæнтæ. Радзырдта, æхсæвы Мæскуыйы дзул 
æлхæнынмæ цы рад федта, уый тыххæй. Дыууæсæдæ адæймаджы 
бæрц. Æмæ астаздзыд лæппуйы армытъæпæныл химион кърандасæй 
фыст – 126. Уый йæ рады номыр уыд. Григори цалдæр хатты сфæлхат 
кодта: «Сæдæ дыууын æхсæз! Сæдæ дыууын æхсæз! Бамбæрстай? Сæ 
сывæллæттæ æхсывæгæтты дзулмæ рады лæууынц, уыдон та дæсгай 
милуан сомтæ сызгъæринæй хардз кæнынц хæцæнгарзыл! Фаг нæ 
фæхæцыдысты, гыццыл сын у!»

– Чи уыдон?
– Нæ зонын, нæ йæ загъта. Уыдон, Кремль.
– Сталин?
– Æвæццæгæн, æнæ уымæй ницавæр уынаффæ хаст цæуы.  
– Бузныг, Азæ, дæ цайы тыххæй, дæ рæстæгæй дын уыйбæрц кæй 

бахардз кодтон, уый тыххæй та мын хатыр. Цы-иу зæгъон Григори-
йæн?

– Зæгъ ын, махмæ алцы дæр нывыл у. Беллæ, рауай-ма ардæм. Ба-
зонгæ ут, Джордж, нæ чызг Беллæ. Уый та майор Джордж Хопкинс. 
Тагъд дæ фыды фендзæн. Цы йын-иу зæгъа?

– Тынг æй мысын. Мамæ, зæгъ, нæ фæкæуы, фæлæ æз арæх фæ-
кæуын… 

 XXI
Дæлбулкъон Токайы-фыртмæ Мæскуымæ Кремльмæ уынаффæмæ 

фæсидтысты, зæгъгæ, сусу-бусутæ уайтагъд Карлхорстыл ахæлиу 
сты. Григори æнкъардта, ахаст æм кæй фендæрхуызон, фылдæр аргъ 
кæнын ын райдыдтой, фæлæ йæм уыимæ цыма къæрцхъусдæр систы. 
Инæлар-лейтенант Куцевалов тынг æнæразыйæ баззад, хицауады 

къамисмæ йæ кæй нæ бахастой, уымæй. Кодта йæ Токайы-фырты   
аххос, Политбюройы уæнгтимæ уынаффæйы рæстæг ын фаг аргъ кæй 
не скодта, уый тыххæй. СВАГ-ы сæйраг хицау маршал Соколовский 
та смæсты æндæр хабарыл. Сталины къухбафыстимæ Министрты 
Советы уынаффæ куы райста, уæд фæдзурын кодта Токайы-фыртмæ.

– Ды зоныс, булкъон дæ кæй схуыдтой, уый?
– Нæ зонын, æз нæ федтон уынаффæ.
– Схуыдтой дæ булкъон. Æмæ мæнæн та цы кæнгæ у? Дæуæн нырма 

хæрз æрæджы радтой дæлбулкъон. Æмæ æвиппайды булкъоны цин 
раттын? Æз уый ныхмæ нæ дæн. Фæлæ-ма мын иу æфсон зæгъ, æнæ-
радон цин дын цæмæй радтой, уымæн. Кæм фесгуыхтæ афтæ?

– Никуы, æмбал маршал. Уынаффæйы уый рæдыдæй фыст æрцыд.  
– Æмбал Сталин рæдигæ нæ кæны!
– Хицауады секретариаты фæрæдыдысты, уым фæрæдийынц.
– Æмæ сæм цы ныффыссон?
– Ныффысс сæм, дæлбулкъон Токаев, зæгъ, æнæрадон цин рай-

сыныл не сразы. Йæхи уый аккагыл нæ нымайы. Хуыздæр та уыдзæн 
æппындæр ницы ныффыссын, рæдыд нæ бафиппайдтай, æмæ фæци.  

Маршал Соколовский æлхынцъæрфыгæй бирæ фæлæууыд, стæй 
æппынфæстаг йæ сæрæй ацамыдта:

– Афтæ бакæндзынæн. Сæрибар дæ, Токаев. Ацу, службæ кæн.
Къамис хъуамæ йæ куысты фæстиуджытæн хицауадмæ хыгъд 

арвыстаид   1947 азы 1 августмæ, фæлæ ма дыууæ мæйы куы баззад, 
уæд бамбæрстой, хыгъдлæвæрд кæй нæ уыдзæн. Нæ уыдзæн дзуапп 
къамисы раз хицауады æвæрд сæйраг фарстæн: ис Зенгеры проект 
сæххæст кæнæн æви нæ. 

Æмæ, ома къамис ницы куыста, уый тыххæй нæ. Куыд æмбæлы, 
афтæ арæх æмбырд кодтой Карлхорсты СВАГ-ы администрацийы 
залтæй иуы, дыууæ немыцаг стенографисткæйы суагъæты фыстой 
ахуыргæндты раныхæстæ, стæй сæ уырыссаг æвзагмæ тæлмац кодтой, 
æмæ афтæмæй мыхуыргонд цыдысты. Иу экземпляр дзы лæвæрдтой 
инæлар-булкъон Серовмæ.  Уый къамисы сæрдар уыд, фæлæ æрбадты-
тæм æрмæст иу хатт фæзынд. Иу та æрвыст цыд Мæскуымæ, академи-
йы къамисы уæнг академик Келдышмæ, авиацион промышленносты 
Министрады, ракетæты хъуыддагыл архайæг НИИ-йы сæйраг наукон-
иртасæн институты разамонæгмæ. Фæлæ Келдыш къамисы куыстмæ 

йæ хъус нæ дардта, йæ институт активонæй æмгуыст кодта Королеви-
мæ, немыцаг «Фау-2» кæм иртæстой æмæ сæхи ракетæ саразыныл кæм 
куыстой, уыцы центры разамонæгимæ. 

Къамисы дыккаг уæнг профессор Кошкин, уæлдæфон-реактивон 
змæлынгæнæг хæйтты дæсны-иу Карлхорсты хатгай фæзынд, фæлæ 
ницавæр уынаффæйы архайдта, уымæн æмæ немыцаг æвзаг нæ зыдта. 

Сæрдары хæдивæг дæлбулкъон Токайы-фырт цы къамис æрæмбырд 
кодта, уым уыдис, Вернер фон Брауны программæмæ бар чи дард-
та, фынддæс ахæм немыцаг инженеры. Æппæты цæттæдæр сæ уыд 
профессор Ланге, тынг хиуарзон, искæй хъуыды æппындæр чи ницæ-
мæ дардта, ахæм адæймаг. Фæлæ Ланге æмæ иннæ немыцæгтæ дæр 
Брауны программæйы сæ фыццæгтæй нæ уыдысты, дыккаг, æртыккаг 
рольтæ сын уыд, æмæ Зенгеры проектæн аккаг аргъ скæнын нæ фæ-
рæзтой. Гæххæттыты рагъ тынг тагъд рæзыд, фæлæ сæйраг фарсты 
дзуапмæ къамис раздæрау дард уыд. 

Июлы æмбисы Токайы-фыртмæ фæдзырдта инæлар-булкъон Серов. 
Стъолыл йæ разы – къамисы суагъæтæ. Ныхъхъуынтъыз, афтæмæй 
сæ æнæрвæссонхуызæй рафæлдах-бафæлдах кæны.

– Адон цытæ дзурынц, Токаев? – бафарста йæ. – Исты сын æмбарыс?
– Æмбарын, – дзуапп ын радта Григори.
– Омæ сæ уæд мæнæн дæр бамбарын кæн.
– Дзурынц ракетæтыл. Цы зонынц, уый.
– Æмæ цы зонынц?
– Цыдæртæ зонынц. Фæлæ бирæ нæ.
– Мах дыууæ къуырийы фæстæ дæттын хъæуы хицауадмæ къамисы 

хыгъдлæвæрд. Хъуыды йæ кæныс?
– Хъуыды кæнын.
– Æмæ дзы цы уыдзæн? Афтид бæр-бæр? Уый саботаж у, Токаев! 

Ды кæйты  сæмбырд кодтай къамисмæ?
– Чи уыд, уыдоны. Стæй хуыздæрты нæ. Кæм дын райсон хуыздæр-

тæ? Иутæ фон Браунимæ  Америчы сты, иннæтæ – махмæ Городомлы.
– Ды дæхи ма рæстытæ кæн! Лубянкæйы рæстытæ кæндзынæ дæхи! 

Цы ныффыссæм хыгъдлæвæрды?
– Раст цы у, уый. Зæгъ, къамис бæлвырд хатдзæгтæм не ‘рцыд, 

курæм, цæмæй нын нæ хыгъдлæвæрды æмгъуыд адарддæр кæной.
– Цас дарддæр?
– Нæ зонын. Иу-дыууæ мæйы бæрц.

– Æмæ дыууæ мæйы фæстæ цы уыдзæн? Ныр цы ис, уый? Нæ 
бæззы уыцы хъуыды.

– Уæд та ныффысс, къамис дызæрдыг кæны, Зенгеры проектæн 
сæххæстгæнæн кæй ис, ууыл.  Ахæм хатдзæгæн нæм ис фаг æрмæг. 

– Ферох дæ, æмбал Сталин цы загъта, уый? Зенгеры проект хъуа-
мæ æххæстгонд æрцæуа. Æмæ уыдзæн æххæстгонд. Æз зонын, уый 
тыххæй чи хъæуы, уый.

– Чи? – афарста Григори.
– Зенгер йæхæдæг!..
Уыцы изæр Григори хæдзармæ æрбаздæхт æхсæвы фараст саха-

тыл. Йæ коттеджмæ фæзилæны йæ машинæ ауагъта, шофыр Норберт 
Винерæн бардзырд радта, цæмæй йæм райсом аст сахатмæ ‘рбацæуа. 
Уыдис мæйрухс, хæдзæрттæ æмæ бæлæстæ сæ аууæттæ æппæрстой. 
Æнæнхъæлæджы коттеджы къулрæбынæй иу тар æндæрг фæхицæн 
æмæ йæм комкоммæ æрбацæйцыд. Григори ТТ йæ хуымпъырæй куыд 
фелвæста, афтæ айхъуыста:

– Григори Александрович, хæцæнгарз нæ хъæуы, мæнæй дын ницы 
тас у.  

Æнæзонгæ йæм æрбахæстæг. Уый уыд бæрзонд къæсхуыр, иу-æр-
тиссæдзаздзыд нæлгоймаг тар пæлæзы æмæ, йæ кæрæттæ кæмæн 
æрзæбул сты, ахæм чъилджын худы. 

– Чи дæ? – афарста йæ Григори.
– Мæ мыггаг Бергер. Николай Васильевич Бергер. Мæ бинонтæ, чи 

суырыссаг ис, уыцы немыцæй уыдысты, Уæрæсейы цардысты Петр 
Фыццаджы заманæй.

– Кæцæй мæ зоныс?
– Радзурдзынæн дын æй, æцæг уал хæдзармæ бацæуæм. Дæумæ 

цымыдисаг   хъуыддаджы фæдыл æрбацыдтæн.  
Григори йæ дамбаца бафснайдта æмæ йын сæрæй ацамыдта:
– Бахиз.
Азæ дуар бакодта æмæ дисгæнгæ бакаст æнæнхъæлæджы уазæгмæ.  
– Хъуыддаджы фæдыл у, – бамбарын ын кодта Григори.
Уазæг бацæуæны йæ пæлæз раласта, йæ сæрæй систа йæ чъилджын 

худ. Дзæбæхдæр разындысты йæ боцъо, халас даргъ сæрыхъуынтæ 
æмæ арф æнцъылдтæй лыгтæгондау низæфхæрдхуыз фæлурс цæсгом. 
Григори йæ бакодта, кабинеты бæсты йын цы агъуыст уыд, уырдæм.  

– Хъусын дæм.
– Æз кæддæр уыдтæн Петербурджы университеты химийы профес-

сор, – райдыдта Бергер. – 1922 азы мæ сбадын кодтой философон 
науыл æмæ мæ Уæрæсейæ раластой. Зоныс, философон нау цы у, уый?

– Йæ кой йын фехъуыстон.
– Нæ нау хуынд «Обербургомистр Хакен». Мемæ ма науы уыдысты 

философтæ Бердяев, Франк æмæ бирæ æндæр чидæртæ. Петербургæй 
нæ фæхæццæ кодтой Штеттинмæ. Уырдыгæй рацыдыстæм Германи-
мæ. Мемæ уыдысты мæ бинойнаг æмæ мæ цыппараздзыд лæппу. 
Документтæ аразгæйæ, нæхи немыцæгтæ схуыдтам. Уый нын феххуыс 
Берлины æрбынат кæнынæн, фæлæ нын фæстæдæр фыдбылызы хос 
разынд: 1939 азы мын мæ фырты вермахтмæ акодтой, æртæ азы фæстæ 
фæмард Уæрæсейы. Мæ бинойнаг уыцы уæззау цæфæн нæ бафæрæзта, 
фæрынчын æмæ амард. Æз иунæгæй баззадтæн æмæ фирмæ Сименсы 
иртасæн центрмæ техникæй бацыдтæн. Фæкуыстон дзы хæсты азты. 
Махуæттæ Берлинмæ куы ‘рбахæццæ сты, уæд немыц центры архив-
тæ судзын райдыдтой. Æз уыцы дзолгъо-молгъойæ спайда кодтон 
æмæ документты иу хай фæсгорæтмæ аластон. Ныр та хъус, цавæр 
документтæ сты, уымæ. Центр Зенгеры проектмæ гæсгæ куыста ра-
кетæты артагыл. Æз зонын, Зенгеры проектыл кæй кусыс, æмæ дæм 
уымæн æрбацыдтæн.  

 – Цæмæй йæ зоныс?
– Немыцаг зонгæтæ мын бирæ ис. Иу дзы сымах къамисы кусы.  
– Дæ документтæ мæнæн раттынмæ хъавыс?
– Нæ, Григори Александрович, дæтгæ нæ, уæй дын сæ кæнын. Йæхи 

уырыссаг чи хоны, уымæн тынг патриотон хъуыддаг нæу, фæлæ мыл 
дæ зæрдæ   ма фæхудæд, базæронд дæн, истæмæйты мæ цæрын хъæуы. 

– Æдæппæт дзы цас ис документтæ?
– Ссæдз килæйы бæрц. Æз сæ центрæй цыппар цыдæн рахастон. 

Куы мæ ‘рцахстаиккой, уæд мæ æвæстиатæй фехстаиккой. 
– Цас сæ кæныс?
– Ссæдз мин маркæйы.
– Ссæдз мин? – афарста Григори. – Уыдон стыр æхцатæ сты.
– Уыцы документты аргъ бирæ фылдæр у: баууæнд химийы раз-

дæры профессорыл.
– Мæ хицауадæн æй хъуамæ фехъусын кæнон.
– Кæй зæгъын æй хъæуы, фехъусын кæн, – сразы Бергер. – Куынæ 

баныхас кæнæм, уæд сæ америкæгтæн уæй кæнын бахъæудзæн, уыдон 
бафиддзысты. Фæлæ мæн уый нæ фæндид.  

– Райсом-иу ацафон æрбацу, æз ам куынæ уон, уæддæр дæ мæ би-
нойнаг æрбауадздзæн.  

Бергер скодта йæ пæлæз, йæ чъилджын худ, бынмæ æрхызт, къахвæн-
дагыл мæйы рухсмæ иуцасдæр ауад, стæй бæлæсты аууон æрбайсæфт.

Райсомæй Григори инæлар-булкъон Серовæн фехъусын кодта 
хабар. Серов аргъы кой куы айхъуыста, уæд фехситгæнæгау кодта.

– Ничи йæм кæсы!
– Нæ бон ын у уыйбæрц бафидын?
– Цы сты, уый уал фенæм. Афтæ, Токаев, ацу уыцы профессоримæ 

æмæ дæхæдæг фен документтæ. Дæхи цæстытæй. Сбæрæг кæн, цæй 
аргъ сты, уый. Кусгæ.

Изæры Григори Бергеры сæ хæринаггæнæны баййæфта къофи 
цымгæ æмæ Азæимæ ныхасгæнгæ. Азæйæн кодта Петербурджы кой, 
дзырдта, куыдæй йæ бахъуыды кодта, уыдæттæ. Сæ цуры рауай-бауай 
кодта Беллæ дæр æмæ цымыдисæй каст æнахуыр уазæгмæ.  

– Ис дын диссаджы хорз чызг æмæ диссаджы дзæбæх бинойнаг, 
– дзырдта Бергер кабинеты. – Æцæг къофийæ мæ сбуц кодта. Ахæм 
къофийæн йæ тæф мæнæй рох дæр ма фæцис. Карточкæтæй дæттынц 
мæй фондз æмæ ссæдз граммы æцæг къофи, фæлæ йæ ничи хардз 
кæны, уайтагъд æй базармæ ахæссынц æмæ йæ хæринагыл баивынц. 
Цæй цы, Григори, аныхас кодтай дæ хицауадимæ?

– Аныхас кодтон. Сразы сты, фæлæ хъуамæ мæхæдæг фенон, æцæг 
сты уый аргъ.  

– Куыд æй сбæрæг кæндзынæ?
– Æнцонæй. Демæ ацæудзынæн æмæ сæм æркæсдзынæн дæ цуры. 

Разы дæ?
– Тынг хъавгæ кусынц дæ хицауад.
– Уый афтæ у, – сразы Григори. – Гæды голладжы æвæрдæй никæй 

фæнды æлхæнын.
– Хорз. Баныхас кодтам. Райсом дæм раджы æнхъæлмæ кæсдзынæн 

Рейхстаджы цур. Дæ машинæйæн барлæвæрд ис?
– Ис.
– Æфсæддон дарæс-иу скæн. Дæ шофыры-иу ауадз, æвдисæн нæ 

ницæмæн хъæуы. 
– Цæмæн дзы бахъуыд уыйбæрц цыдæртæ? – нæ бамбæрста Григори.

9 Мах дуг №3 2025

– Документтæ америкаг зонæйы сты.
Берлины куы ис, уæдæй нырмæ Григори бирæ хæттыты ацыд Рейхста-

джы рæзты, фæлæ афтæдæр йæ бон нæ баци уыцы диссаджы арæзтад-
мæ бомбæтæ æмæ нæмгуытæй æвирхъау пырхыты фæстæ лæмбынæг 
бакæсын. Бергер æм æнхъæлмæ каст сæйраг бацæуæны, сæрæй бынмæ 
советон салдæтты къухфысттæй æхгæд колоннадæйы цур. 

Машинæ æнæкъуылымпыйæ ахызт америкаг оккупацион зонæйыл, 
рахызт фæсгорæтмæ æмæ базылд æдзæрæг фермæмæ. Хæдзарæй ма 
баззад æрмæст иу къул æмæ пецы тохына, фæлæ дурæй амад сара 
бынтон æнæхъæнæй аирвæзт. Бергер байгом кодта гуыдырæй æхгæд 
дуар æмæ сарайы фæмидæг. Иу-дæс минуты фæстæ рахызт, йæ къухты 
гæххæттыты дыууæ уæззау басты, афтæмæй.

– Кæс.
Фыццаг басты гæххæттытæм æхсгæ каст æркæнгæйæ, Григори 

бамбæрста, ссæдз мин маркæйы сын бынтон гыццыл аргъ кæй у. 
Документты уыд, немыцаг химиктæ Зенгерæн ракетæйы артаг æр-
хъуыды кæнынæн цы фæлварæнтæ скодтой, уыдоны æрфыст. Алцы 
дæр конд уыд немыцаг бæлвырддзинадимæ – æнтыстджын æмæ 
æнæнтыст фæлварæнтæ. Æнæнтыст фæлварæнтæн конд уыд бæстон 
анализ, цавæр бынæттæ уыдысты барастгæнинаг дарддæры иртасæн 
куыст кæнгæйæ. Иннæ басты документтæ дæр уыдысты уыйаргъ. 

– Николай Васильевич, æгæр асламæй сæ радтай, ацы гæххæттытæ 
бирæ зынаргъдæр сты. 

– Цас? – бацымыдис Бергер.
– Нæ зонын, фæлæ бирæ зынаргъдæр. Исын сæ, сæвæр сæ машинæ-

йы, Карлхорсты райсдзынæ де ‘хцатæ.  
– Нæ, афтæ нæ, – не сразы Бергер. – Æз æхца ам райсдзынæн. Аздæх 

Карлхорстмæ, рахæсс æхца æмæ сæ райсом ардæм æрбалас. Æз дæм 
ам æнхъæлмæ кæсдзынæн, ахсæв сарайы баззайдзынæн.  

– Нæ мыл æууæндыс?
– Дæуыл æууæндын, дæ хицауадыл – нæ. Сæ сæрмæ цы ныццæв-

дзæн, уымæн ничи ницы зоны. Мæ бон нæу рæдыд æруадзын.
Уыцы ныхæстимæ Бергер арæхстгай бабаста гæххæттытæ æмæ сæ 

сарамæ ахаста.   
– Цæй цы, федтай уыцы профессоры гæххæттытæ? – бафарста 

Серов, Григори уыцы разæнгардæй йæ кабинеты куы смидæг, уæд. – 
Сты ссæдз мины аргъ?

– Уыдон бирæ фылдæры аргъ сты. Цы информаци сæ ис, уый 
къамисы фыстытæй сæдæ хатты фылдæр у. Нæ химиктæ немыцæгты 
рæдыдтытæ нал æруадздзысты. 

– Уæдæ сæ уæд æлхæнæм?
– Æлхæнæм.
– Хорз. Бухгалтерийы, мæнæй уый радта бардзырд, цæмæй дæуæн 

ссæдз мин маркæйы раттой. Стæй Бергерæй дæр, æхца кæй райста, 
уый тыххæй гæххæтт райсын ма ферох кæн.  

Дыккаг бон Григори ацыд йе зноны фæндагыл. Дардæй дурæй 
амад сарайы раз ауыдта профессоры бæрзонд мæллæг æндæрг. Бергер 
æнæдзургæйæ райста æхца, æнæнымайгæйæ сæ йæ дзыппы нывæрдта, 
стæй сарамæ бацыд, рахаста дзы цыппар басты гæххæттытæ æмæ сæ 
«Ганза»-йы сæвæрдта. Æхца кæй райста, уый тыххæй дæр ныффыста 
гæххæтт æмæ йæ Григоримæ радта. Фæлæ йæхæдæг машинæйы нал 
сбадт. Григорийæн бамбарын кодта:

– Иунæгæй ацу. Америкаг патруль дæ куы баурома æмæ дæм 
документтæ куы ссара, уæд исты æфсон скæндзынæ, фæлæ æз демæ 
куы уон, уæд мæ советон шпион рахондзысты. Ацу, Григори, æз мæхæ-
дæг искуыдты хæццæ кæндзынæн. Æхсызгон мын уыд демæ фембæлд. 
Хæрзбон дын нæ зæгъын. Иу хатт ма фембæлдзыстæм.

Карлхорсты Серовы кабинеты Григори баййæфта профессор 
Кошкины. Уый бадт хицауы стъолы цур иуварсæрдыгæй æмæ æр-
хуымæй рафæлдах-бафæлдах кодта паддзахадон къамисы æрбадтыты 
суагъæтæ.

– Мæнæ дын Токаев дæр, – разыхуызæй фæкодта инæлар-булкъон 
Григорийы ауынгæйæ. – Равдис, цы балхæдтай, уый. О, мæнæ цас 
гæххæттын бырон ис! Дæс килæйы бæрц!

– Ссæдз, – бараст æй кодта Григори.
Серов райхæлдта гæххæттыты тыхтытæй иуы баст, цалдæр 

документы дзы систа æмæ Кошкинмæ дзуры:
– Профессор, ацы гæххæттытæм-ма æркæс, æз сын китайаг фысты-

тæй уæлдай ницы ‘мбарын. Сты ссæдз мин маркæйы аргъ?
– Адон сты Сименсы наукон-иртасæн центры документацийæ, 

– бамбарын кодта Григори. – Уыдон Зенгеры ракетæйæн артагыл 
куыстой.

– Æнæуи æз уæлдæфон-реактивон змæлынгæнæн хæйттыл кусын, 
артаджы хъуыддаджы  ницы уыйбæрц æмбарын, – бакодта Кошкин, 

фæлæ документтæм кæсын райдыдта. Æмæ дæс минуты фæстæ фæ-
хъæр кодта: – Мæ цæстытыл не ‘ууæндын! Цас сын раттат ацы гæх-
хæттытæн?

– Ссæдз мин маркæйы.
– Адонæн сæ аргъ у сæдæ, дыууæсæдæ мины. Адонæн аргъ нæй. 

Адон сты ракетон артаг уадзыны инструкци! Нæ химиктæ сæ куы 
феной, уæд фыр цинæй ферра уыдзысты! Иван Александрович, афтæ 
загътай, хицауадмæ цы равдисæм, уый нын нæй. Рæдийыс. Ацы 
документтæ сæхæдæг ныридæгæн хъуыддаджы æмбис сты. Æвæстиа-
тæй сæ арвитут Мæскуымæ!

– Уæдæ сын æгæр бирæ нæ бафыстам, зæгъыс, нæ? – стыр 
разыхуызæй балхынцъ кодта Серов. – Ды, Токаев, дæ фæллад суадз, 
хорз бакуыстай.

XXII
Фыццæгæм августмæ къамис, йæ сæргъы инæлар-булкъон Серов, 

афтæмæй хицауадмæ ницавæр хыгъдлæвæрд арвыста. Токаты Григори 
нæ зыдта, Серов куыд æгъдауæй бамбарын кодта, Министрты Советы 
уынаффæ кæй нæ сæххæст кодтой, уый. Æвæццæгæн, цыдæр бау-
уæндинаг æфсон ссардта. Кæнæ та Кремлы уыцы уынаффæ цæстдард-
мæ нæ бахауд – афтæ дæр-иу уыдис.  Уынаффæтæ бирæ цыд хаст, се 
‘ппæтмæ хъус дарын зын уыд.

Бергеры документтæ Городомльмæ Королевмæ фæхæццæ кодтой. 
Институтæй ракетæты артаг саразыныл иртасæн куыст чи кодта, 
уыцы специалисттæ сын стыр аргъ скодтой æмæ Серовы къамисæн 
бузныджы арфæ ракодтой се ‘нтыстджын куысты тыххæй. Сæ 
хыгъдлæвæрды æмгъуыд сын адарддæр кодтой, фæлæ Григори æмбæр-
ста, раджы уа, æрæджы, уæддæр Мæскуыйы сæ зæрдыл æрлæудзæн 
Совмины уынаффæ, æмæ хыгъд æрдомдзысты. Уый æнæмбæрстгонд 
нæ уыд Серовæн дæр, фæлæ ныртæккæ йæ архайд ницавæр логикæ-
йæн лæвæрдта дзуапп. Къамисы æрбадтытæ цыдысты Карлхорсты, 
СВАГ-ы администрацийы бæстыхайы алы дыццæджы дæр боны 
дыууæ сахатыл. Григори-иу дыууæ немыцаг стенографисткæимæ 
залмæ куы бахызт, уæдмæ-иу немыцаг специалисттæ иууылдæр сæ 
бынæтты бадтысты æмæ ногæй кастысты сæ фыстытæ, раныхасмæ 
сæхи цæттæ кодтой. Фæлæ иуахæмы залы никæй баййæфта. Уый 
диссаг уыд, немыцæн куысты фæткмæ цы бæрнон ахаст уыд, уый 

зонгæйæ. Фынддæс минуты фæстæ комендатурæйы радгæс афицер 
æрбацыд æмæ дæлбулкъон Токайы-фыртæн фехъусын кодта, немыцаг 
профессор Ланге йæм вахтæмæ кæй дзуры. Уым Лангеимæ иумæ 
сæмбырд сты къамисы уæнгтæ иууылдæр – фынддæс адæймаджы.  

– Герр оберст, æрбадтмæ мах нæ уадзынц, – мæстæлгъæдæй дзуры 
Ланге Григоримæ. 

– Цы хабар у? – бафарста Григори.
– Мæнмæ ис бардзырд немыцæгты нæ бауадзыны тыххæй, – ба-

мбарын кодта хъалагъурты хистæр. 
– Кæй бардзырд?
– Инæлар-булкъон Серовы.
– Ам цыдæр раст æмбæрстгонд не ‘рцыд, – дзуры Григори немыцæг-

тæм. – Банхъæлмæ кæсут, æз ныртæккæ базондзынæн хъуыддаг.
– Æмбал инæлар-булкъон, мæнæн загътой, къамисы уæнгты мидæ-

мæ æрбадтмæ нæ бауадзыны бардзырд ды радтай, зæгъгæ. Уый афтæ 
у? – бафарста Григори Серовы.

– Афтæ у, – бафидар ын кодта йæ ныхас Серов. – Сæ афтид дзæн- 
гæдайæ сын стыхстæн. Мах сын дæттæм уæлдай хæлц, фæстæмæ та 
– ницы.  

– Уый къамисы куыст æрурæды нысан у?
– О.
– Мæнмæ ахæм уынаффæ раст нæ кæсы. Къамис арæзт æрцыд 

хицауады уынаффæмæ гæсгæ. Мæскуыйы дæ бафæрсдзысты, цæмæн 
сæ фæтардтай, зæгъгæ. Цы сын зæгъдзынæ?

– Афтæ сын зæгъдзынæн уыдонæн дæр. Пайда сæ ницы ис, зæгъгæ. 
Ды, Токаев, нæ сарæхстæ махæн бæзгæ специалисттæ равзарынмæ.

– Æз сæмбырд кодтон, цы уыд, уыдонæн сæ хуыздæрты. Цавæрдæр 
хъæугæ стыр уынаффæтæм æрцæуын сæ бон кæй нæу, уым уыдоны 
аххосæй ницы ис.   

– Æз дæр уый кой кæнын. Къамисæн нæ фаг кæны Зенгер йæхæдæг. 
Зенгер махæн нæ къухы бафтдзæн, ууыл кусынц. Мæ адæм ын йæ 
адрис зонынц, цæры   Парижмæ хæстæг.

– Æмæ уæд къамисы тæрын нæ хъæуы, рæстæгмæ йын хъæуы йæ 
куыст æруромын. Зенгер нæ къухы куы бафта, уæд къамисы хыгъдлæ-
вæрд дæр бауырнинагдæр суыдзæн. Хицауады уынаффæ æххæстгонд 
æрцæудзæн, къамис йæ куыст сæххæст кæндзæн.    

– Кæм сахуыр дæ, Токаев, уыцы бюрократон казуистикæйыл? – 
бадис кодта Серов.

– Цард мæ сахуыр кодта, æмбал инæлар-булкъон, цард.
– Хорз, бауырнын мæ кодтай. Зæгъ немыцæн, ма ныххæлиутæ уæнт. 

Рæстæг куы ‘рцæуа, уæд сæм фæдзурдзыстæм.
– Сæ паектæ сын ныууадздзыстæм? Уæд бæлвырд никуыдæм 

фæлидздзысты. 
– Се стырдæр мæт ууыл у?
– Бамбарæн сæ ис, сæ цард сæ нæ рæвдауы.  
– Махимæ хæцын сæ нæ хъуыд, æмæ уæд цардаиккой сæхи фæндиаг. 

Хæйрæджыты хай фæуæнт, баззайæнт сын.  
– Къамисы куыст рæстæгмæ урæд цæуы, – фехъусын кодта Григори 

немыцӕгтæн КПП-йы. – Ногæй кусын куы райдайа, уæд уын фехъусын 
кæндзысты. 

Къуырийы фæстæ, хæдзармæ æрбацæугæйæ, Григори тынг бадис 
кодта Бергеры, йæ уæрджытыл гыццылгомау сау папкæ, афтæмæй сæ 
хæринаггæнæны ауынгæйæ. 

– Николай Васильевич, цы хъуыддаджы фæдыл мæм фæзындтæ? 
– бафарста Григори профессоры, кабинетмæ йæ куы бакодта, уæд. 

– Берлины ис æрмæст иунæг ахæм бынат, æцæг къофийæ мæ кæм 
хынцынц, – бахудæгау кодта Бергер. – Уый хъазæн ныхас у, Григори 
Александрович, вазыгджындæр хъуыддаг мæ æрбакодта ардæм. 

– Цавæр?
– Куыд базыдтон, афтæмæй Зенгеры проектыл уæ къамисы куыст 

рæстæгмæ урæд æрцыд.  
– Нæ хъуыддæгтæ дæм дзæбæх хæццæ кæнынц. Цæмæй йæ зоныс?
– Мæ зонгæ немыцаг мын æй радзырдта, уæ къамисы уæнг у. Уæ 

куыст уын цы  бауромын кодта?  
– Немыцаг специалистты ныллæг квалификаци, – æвæндонхуызæй 

йын дзуапп радта Григори. – Къамисы куыст сног кæндзыстæм, 
Зенгеры куы ссарæм, уæд. Аргæ йæ скодтой кæмдæр Францы, Париж-
мæ хæстæг. Хъæуы ма йæ сразы кæнын.  

– Кæнæ та радавын? – фæбæлвырддæр кодта Бергер.
– Кæнæ та радавын, – æрхуымæй сразы Григори.
– Æмбæрстгонд у. Мæнмæ гæсгæ, ныртæккæ афон у мах æмгуыст 

адарддæр кæнынæн дæр.  
– Хъусын дæм.

– Документтæ дæм куы радтон, уыцы бон баззадтæн фермæйы æмæ 
ма ноджы иу хатт басгæрстон сара, – йæ ныхас дарддæр кодта Бергер. 
– Афтæ мæм фæкаст, цыма сæ иууылдæр не ссардтон. Æмæ-ма, æцæг-
дæр, гыццыл фæстæдæр фæхæст дæн ноджы иу гæххæттыты бастыл.  

– Ногæй та ссæдз килæйы?
– Ацы хатт къаддæр. Æдæппæтæй æртæ килæйы бæрц. Цæмæй та 

нæ уырдæм цæуын ма бахъæуа, уый тыххæй сын сæ иу хай мемæ æр-
баластон. Æркæс сæм æмæ сын уæд сæ аргъ æвиппайды бамбардзынæ. 

Бергер папкæйæ систа цалдæр сыфы æмæ сæ Григорийы раз 
æрæвæрдта. 

Уыдон дæр уыдысты ракетон артагыл иртасæн куыстытæ. Фæлæ 
раззæгты уыд артаг цæттæ кæныныл куысты процессы æрфыст, ам 
та уыцы куыстытæн – сæ фæстиуæг. Немыцаг ахуыргæндты æр-
хъуыдыгонд артагæн йæ бон кусын кæнын уыд 30 тоннæйы уæзæн 
змæлынгæнæн хай. Уый нырма Зенгеры проекты 100 тоннæйы нæ уыд, 
фæлæ уыд, мах ракетчиктæ æрмæстдæр сæ бæллицты кæуыл хъуыды 
кодтаиккой, ахæм тых.  

– Цас? – бафарста Григори.
– Фæндзай мин маркæйы.
– Де ‘ргътæ æгæр тагъд рæзынц, дæумæ афтæ нæ кæсы?
– Алы дзаума дæр у, цасыл æй ауæй кæнæн ис, уый аргъ.  Тыхæй 

уын æй нæ хъарын. Ацы гæххæттытæн æз æлхæнæг уайтагъддæр 
ссардзынæн.  

– Иннæтæ кæм сты?
– Мæ хæдзары. Кæд тынг тæссаг уыдис, уæддæр сæ Берлинмæ æр-

баластон. Уыдонимæ мæ куы баурæдтаид америкаг патруль, уæд мæ 
хъуыддаг хорз нæ уыдаид. Æз æмбарын, Григори Александрович, ды 
хъуамæ дæ разамындæн фехъусын кæнай ацы хабар.  Фехъусын сын 
æй кæн. Кæд сразы уа, уæд дæм райсом изæры аст сахатыл Рейхста-
джы цур нæ раздæры бынаты æнхъæлмæ кæсдзынæн. Иунæгæй-иу 
æрбацу æд æхца. Ацы гæххæттытæ дын уадзын, дæ разамындмæ 
сæ равдис, уынаффæ рахæссынæн сын феххуыс уыдзысты. Ныр та 
уал фембæлдмæ. Дæ дзæбæх æфсинæн-иу бузныг зæгъ мæ номæй йæ 
къофийы тыххæй.  

Дыккаг райсом Григори бацыд Серовы кабинетмæ æмæ инæлар-
булкъоны раз стъолыл æрæвæрдта, Бергер æм цы дæс сыфы ныууагъ-
та, уыдон.

– Цы сты? – æнæразыхуызæй йæ бафарста Серов.
– Профессор Бергер нын цы документтæ рауæй кодта, уыдоны 

иннæ хай. Уыдон дæр Сименсы фирмæйы иртасæн центры куыстытæ 
сты Зенгерæн артаджы тыххæй.   

– Дзуттаг у?
– Нæ, немыцаг.
– Йæ архайдæй та дзуттаджы хуызæн у. Фыццаг нын рауæй кодта 

æппæт   документтæ дæр, ныр та нын сæ хайгай ногæй уæй кæны. 
Цас сын агуры?

– Фæндзай мин маркæйы.
– Ничи йæм кæсы! Цас сты?
– Æртæ килæйы бæрц.
– Ссæдз килæйæн ссæдз мины бацагуырдта, æртæйæн та дæс æмæ 

дыууиссæдз мины агуры? Цы нын æнхъæл у?
– Уыцы ссæдз килæйы уыд куысты процессы æрфыст, ам та – уыцы 

куыстытæн сæ фæстиуæг. Ис дзы хицæндзинад.
– Ох, Токаев, мæ зæрдæмæ нæ цæуы ацы коммерци.
– Бергер нын сæ тыхæй нæ хъары. Мах сæ куынæ балхæнæм, уæд-

дæр сæ америкæгтæн ауæй кæндзæн.  
– Æнæмæнг, дзуттаг у! Хорз, исæм сæ. Нæ зæрдæ дардзыстæм, уый 

аргъ кæй сты, ууыл.
Бухгалтерийы кассæйыл бадæг Григоримæ дисгæнгæ бакаст.
– Нæ нæ смæгуыр кæндзынæ, æмбал дæлбулкъон? Цытæ æлхæныс?
– Ахст лыстæджытæ, – хæсты размæйы студентты хъазæн ныхасæй 

йын дзуапп радта Григори.
Раст изæры авд сахатыл Григори йæ «Ганза» æрурæдта Рейхста-

джы цур. Бергер æм уым æнхъæлмæ каст. Уым хæстæг цард иу æр-
дæгхæлд хæдзары.  Æнæхъæнæй цы къул аирвæзт, ууыл уыд уынджы 
ном æмæ хæдзары номыр. Бæстыхай кæддæр аслам уазæгуат уыд, 
æмæ дзы баззад даргъ талынг къæридортæ дыууæрдыгæй хицæн 
агъуыстытимæ. Электрон рухс дзы нæ уыдис. Бергер Григорийы 
бауагъта йæ разæй, стæй уæд фæтæгены цырагъ ссыгъта – Уæрæсе-
йы ахæм цырæгъты «хæлынбыттыртæ» хонынц. Сынтæджы бынæй 
раласта документты тыхтон синагæй бастæй. Маркæты стыр гуцъула 
нымайыныл дæр не схæцыд, æрмæст сын сæ уæз йæ къухты змæлдæй 
абарста. Цырагъы мынæг рухсмæ афыста, æхца кæй райста, уый 
тыххæй гæххæт æмæ йæ Григоримæ бæлæвæрдта.

– Алцы дæр нывыл у, Григори Александрович. Æхсызгон мын у, 
ацы  документтæ америкæгтæм нæ, фæлæ нæхимæ кæй бахаудысты. 
Кæд мæ æххæстæй нæ уырны, хорз кæй у уый, уæддæр. Цом, æз дæ 
фæдыл акæсон, кæннод ацы талынджы бæрзæй асæттæн дæр ис.   

Хæдзары Григори райхæлдта гæххæттыты баст æмæ лæмбынæг 
кæсын райдыдта документтæ. Сæ аргъыл сын гуырысхогæнæн нæ уыд, 
Зенгеры фантастикон проекты æцæгдзинад зынын райдыдта. Нырма 
уал йæ гыццыл хай, фæлæ хъуыддаджы райдайæн сбæрæг. Æмæ ныр, 
ног хæстмæ цæттæгæнæн куысты архайын æппæты къаддæр кæй фæн-
дыд, уыцы дæлбулкъон Токайы-фырт уырдæм йе ‘ххуысы хай бахаста. 
Фæлæ уый уыд советон афицер, æмæ советон афицерæн куыд æмбæлд 
бакæнын, афтæ бакодта: Бергеры документтæ аласта Карлхорстмæ 
æмæ сæ къухæй-къухмæ радта инæлар-булкъон Серовмæ. Хæдзары 
та йæ бинойнагæн загъта:

– Бергер ма, мыййаг, куы ‘рбацæуа, уæд ам нæ дæн, стæй никуыуал 
уыдзынæн.  

XXIII
Дæлбулкъон Токаевы æрфарсты суагъæйæ:
«– Ды загътай, Григори, зæгъгæ, Ныгуылæнмæ ацæуыны фæндмæ 

дæ фесхуыста Кремлы уынаффæйы æрбадт Сталинимæ. Æз æрæджы 
ныхас кодтон дæ бинойнаг Азæимæ. Æрвыста дæм салам æмæ дын 
цæмæй зæгъон, алцыдæр сæм нывыл кæй у, уæ чызг дæр дзæбæх у, 
архайы хорз ахуыр кæныныл. Уроктæ йын кæны дæ бинойнаг. Азæ 
дæр фæбæлвырд кодта, Мæскуыйæ æрцыды фæстæ дæ цыма ивгæ ба-
кодтой, уыйау кæй уыдтæ. Ды загътай, Сталинимæ фембæлды ныхас 
Зенгеры проектыл цыд. Афтæ тынг дыл цы бандæвта?

– Æз бамбæрстон, хæст кæй уыдзæн. Уый ма мын 1945 азы Васили 
Сталин дæр дзырдта, зæгъгæ, дам, хæст райдайдзæн дыууæ-æртæ азы 
фæстæ. Уымæн æмæ, дам, мæ фыд зæронд кæны, æмæ йæ фæнды кæрон-
мæ сæххæст кæнын йе ‘ппæт царды хъуыддаг – æгас дуне басæттын. 
Æз ыл уæд нæ баууæндыдтæн. Цавæр хæстыл хъуамæ цыдаид ныхас, 
нырма ныр куы басастам Гитлеры, чи фæмард, уыдоны баныгæнын æмæ 
иугыццыл нæ цард нывыл рацаразын нæ къухы куынæма бафтыд? Стæй 
кæимæ хæцын – Америкæимæ, нæ цæдисонимæ? Кремлы бамбæрстон, 
Васили Сталин йæхæдæг кæй ницы æрхъуыды кодта, радзырдта, йæ 
фыдæй цы фехъуыста, уый. Æз бамбæрстон – хæсты хъуыддаг лыггонд 

у, сбæрæг кæнын ма хъуыд, цавæр фæрæзтæй хæцын бахъæудзæн, уый. 
– Æмæ цавæр фæрæзтæй?
– Атомон бомбæйæ. Берия загъта, бомбæ, дам нæм уыдзæн дыууæ 

азы фæстæ. Сталин æрдомдта Зенгеры проект сæххæст кæнын, цæмæй 
йæ ракетопланыл бомбæ Америкæмæ уа фæхæццæ кæнын æмæ Нью-
Йоркыл æрӕппарын.

– Куыд бамбæрстон, афтæмæй Зенгеры проект домы стыр 
теоретикон æмæ техникон фæрæзтæ. Советон Цæдисы экономикæйы 
хæст тынг бахъыгдардта. Афтæ дæм нæ фæкаст, Кремль бæллицтæ 
æцæгдзинад хоны?

– Нæ фæкаст. Дæуæн дæ бон бамбарын нæ бауыдзæн, Сталинмæ 
цас ныфс ис, уый. Уымæн ницы ис, къухы цы нæ бафта, ахæмæй. Алцы 
дæр уыдзæн, куыд зæгъа, афтæ, суанг бæстæйы æмбис æххормагæй 
амарын куы бахъæуа, уæддæр. Уый афтæ иу æмæ дыууæ хатты нæ ба-
кодта. Ахæм хуызы конд æрцыд коллективизаци. Афтæ сæххæст кодта 
индустриализаци. Милуангай æххормаг ахст адæм арæзтой заводтæ 
æмæ электростанцæтæ. Æмæ сарæзтой. Рæстæг мын куы фæуа, уæд 
ныффысдзынæн чиныг. Уый хуындзæн «Сталин у хæст».

– Ды барæй къуылымпы кодтай Сталины уынаффæ, къамисмæ 
лæмæгъ специалисттæ сæмбырд кæнгæйæ?

– Нæ, æз куыстон, чи уыд, уыдонимæ. Уæд мæнæн мæ хъуыдыйы 
дæр нæ уыд Сталины бахъыгдарын.

– Ды загътай, уæззау зæрдæимæ лæвæрдтай инæлар-булкъон Серов-
мæ, профессор Бергерæй цы документтæ райстай, уыдон. Цæмæн?

– Ахæм æнкъарæн мæм уыд, цыма, цы не ‘мбæлы, ахæм цыдæр 
аразын. Фæлæ мæ бон афтæ нæ бакæнын нæ уыд. Уæд нырма æгæр 
советон адæймаг уыдтæн, бæрны æнкъарæн арф уидæгтæ ауагъта мæ 
зондахасты. 

– Цы дын фæцудын кодта уыцы æмбарынæдтæ, цы дæ сыстын 
кодта уыдоны ныхмæ? Цы ‘рцыд ахæмæй?

– Æрцыд. Æрцыд, Серов мæм куы фæдзырдта æмæ мын Парижмæ 
атæхын æмæ Зенгеры радавыны хъуыддаджы архайыны бардзырд 
куы радта, уæд.

XXIV
Уыцы бонæй æртæ къуырийы размæ, Брауншвейгы Наукон- 

эксперименталон центры чи куыста, иу ахæм немыцаг ахуыргонд-ра-

кетчик Токайы-фыртæн фехъусын кодта, америкаг бомбæтæ цы Центр 
ныппырх кодтой, уый кæлæддзæгты, дам, баззадис, немыцæн аласын 
цы архивтæ нал бантыст, уыдоны фылдæр хай. Йæхи цæстæй федта, 
срæмыгъд алырдæмты алыхуызон хахнывтæ æмæ гæххæттытæ куыд 
ныххæлиутæ кодта, уый. Дыууæ афицеры Токайы-фырты къордæй 
хуымæтæг дарæсы араст сты Брауншвейгмæ хъуыддаг бæлвырддæр 
базонынмæ. Фæстæмæ куы сыздæхтысты, уæд фехъусын кодтой, 
æцæгдæр бирæ алыхуызæн гæххæттытæ алырдыгæйты зæххыл тыд 
кæй ис, стæй Центрмæ бацæуæнтæ кæй ничи хъахъхъæны. Брауншвейг 
ис Британийы оккупацигонд зонæйы, центр та уыд горæтгæрон, пат-
рультæ йæм цæугæ дæр нæ бакæнынц.  

Бауынаффæ кодтой архивтæ раласын. Хабар тæссаг уыдис, фæлæ 
йæ бафæлварын хъуыд. Изæры ацыдысты: Токайы-фырт йæхи 
«Ганза»-йыл, капитан Квашнин «виллисыл», СМЕРШ-ы сгарджытæ 
та æмбæрзтгуыффæ уæзласæны.  Иууылдæр уыдысты хуымæтæг 
дæрдджын дарæсы, немыцæн сæ фылдæр хайы хуызæн. Райсомæй 
раджы бахæццæ сты Брауншвейгмæ æмæ æвæстиатæй бавнæлдтой 
пырхыты рæдзæгъдтæ къахынмæ. Ахæм куыстытыл Германийы ра-
джы сахуыр сты, алы горæты дæр сæ кодтой куыстхъом нæлгоймæгтæ 
æмæ сылгоймæгтæ. Искуы-иу хатт-иу бритайнаг патрультæ сæ рæзты 
ацыдысты, фæлæ кусджытæм сæ хъус нæ дардтой.    

Иу-æртæ сахаты фæстæ разындысты, кæрæдзийæ чи фæхицæн, 
документты ахæм хицæн сыфтæ, æмæ сæ хастой сæ уæзласæны 
гуыффæмæ, уый фæстæ сæ равзардзыстæм, зæгъгæ. Куыст цыдис, 
арæхæй-арæхдæр кодтой документтæ. Фæлæ æнæнхъæлæджы центры 
кæлæддзæгты алыварс æрхъула кодта æфсæддон пъæлицæ, хæдæхсæй 
æртхъирæнгæнгæ, се ‘ппæты дæр зæххыл æрхуыссæн кодтой, стæй 
сæ автобусыл аластой æфсæддон базæмæ. Райдыдтой æрфæрстытæ.  

Экспедицийы архайджытæм се ‘ппæтмæ дæр уыдис советон 
æфсæддонты æвдисæндартæ. Токайы-фырты фарста, уырыссагау 
хорз чи дзырдта, ахæм англисаг капитан.

 – Дæлбулкъон, ды æмæ дæ адæм æнæзакъон цыд æрбакодтат 
бритайнаг оккупацион хаймæ, – загъта капитан. – Уый у Германийы 
дихконды домæнты хæлд.  Æрмæст мын ма райдай, дзæгъæл фестут, 
зæгъгæ, дзурын. Фæдзæгъæл уæвæн ис дæс киллометры бæрц, фæлæ 
дыууæсæдæйы – ницы хуызы. Сымах иууылдæр стут хуымæтæг 

дарæсы. Уыцы хъуыддаг амоны шпионажмæ. Уæ амонд у, æмæ æнæ 
хæцæнгарз стут. Цы агуырдтат Центры кæлæддзæгты?  

– Дæхæдæг федтай, мах цы ссардтам, уый, – дзуапп радта Григори. 
– Цыдæр документтæ. Сымах уыдон ницæмæн хъæуынц, мах та ба-
хъæудзысты. 

– Мæ зæрдæмæ цæуы, æргом дзуапп кæй дæттыс, уый. Æмæ дын 
ныр куыд кæнон? Фæлæуу, æз штабмæ бадзурон, инструкци райсон. 

Григорийы гæххæттытимæ капитан агъуыстæй ахызти, йæхи та 
йын хъахъхъæнæджы бар бакодта. Сахаты ‘рдæджы фæстæ ‘рбаздæхт. 

– Сæрибар дæ, дæлбулкъон. Райстон бардзырд дæу ауадзынæн. 
Нæ командыгæнынад арвитдзæн советон окуппацион хицауадмæ 
официалон хъасты гæххæтт. 

– Æмæ ме ‘мбæлттæ та? 
– Уыдонимæ нырма акусдзыстæм.  
Уæдмæ «Ганза» лæууыд базæйы фæзуаты. Контролон пункты рад-

гæс систа шлагбаум. Григори йæ хæдтулгæйыл рахызт, Берлинмæ 
цы сосӕ фæндаг цыдис, уымæ, æмæ цин кодта, афтæ æнцонтæй кæй 
раирвæзт, ууыл, фæлæ афтæ куыдæй рауад, уый не ‘мбæрста,

Капитан Квашнин æмæ йæ адæмы суæгъд кодтой æртæ боны 
фæстæ. Британийы командыгæнынад маршал Соколовскимæ арвыс-
та Официалон хъаст, æмæ ууыл хъаугъайаг хабар ахицæн. Фæлæ нæ 
ахицæн Токайы-фыртæн. 

Инæлар-булкъон Серов фыр мæстæй тъæппытæ хауд.
– Цы дæ мадыл… араст дæ уырдæм? – хъæр кодта Григорийыл. – 

Цытæ расайдтаиккой дæ митæ, уый не ‘мбæрстай? 
– Æмбæрстон, æмбал инæлар-булкъон. Фæлæ хуыздæрæн ба-

фæлвæрдтон нæ амонд бавзарын. Бруншвейгы гæххæттытæ нын тынг 
ахъаз фæуыдаиккой. 

– Æмæ уæ уым куы ныммардтаиккой, уæд та? Уæд цы загътаин 
маршал Соколовскийæн? 

– Омæ нæ куынæ ныммардтой. Æз барæй радтон бардзырд, цæ-
мæй йемæ хæцæнгарз мачи ахæсса. Фæлæ уæддæр нæ хъуыддаг нæ 
фæрæстмæ.

– Уыцы «хъуыддаг нæ фæрæстмæ» æндæр хуызы схонæн дæр ис! 
– Ныхас дæр ыл нæй.  Мæхæдæг дæр ыл ахъуыды кодтон. Цыдæр 

диссаджы æнахуыр рæвдз фæзындысты англисæгтæ. Цыма, кæлæд-
дзæгты кæй баййафдзысты, уый зонгæ кодтой. 

– Ды уымæй цы зæгъынмæ хъавыс, Токаев? Ома Карлхорсты уæй-
гæнæг ис, æмæ уый фехъусын кодта англисæн уæ фæзынд? 

– Æмæ дæм уый, уæвæн цæмæн нæй, ахæм хъуыддаг кæсы? 
– О. Уымæн гæнæн нæй, уымæн æмæ махмæ нæй уæйгæнджытæ! 

Цы схъен дæ? Сбад. Æз та мæнæ цæуыл ахъуыды кодтон. Цыдæр дӕ 
тагъд суæгъд кодтой. Иннæты æртæ боны фæдардтой, дæу та – æвип-
пайды рауагътой. Цымæ цæмæн, Токаев? 

– Нæ зонын. 
– Ды загътай, зæгъгæ, капитан кæмæдæр фæдзырдта, æмæ йын 

уырдыгæй загътой, цæмæй дæ ауадза. Кæмæ дзырдта? Цавæр амынд-
тытæ райста?

– Нæ зонын, – ногæй та дзуапп радта Григори. 
– Кæд ын, мыййаг, загътой, уый нæхион у, æмæ йæ нæй уромæн? 
– Ома куыд нæхион? 
– Афтæ. Мыййаг, сæ сусæг номхыгъдты нæ дæ?
– Æмбал инæлар-булкъон, кæд мæ англисаг шпионыл нымайыс, 

уæд мæ æрцахсын кæн. 
– Шпионыл дæ куы нымаин, уæд дæ ацы тæккæ ран мæхæдæг агæ-

рах кæнин ацы кабинеты. Ма тыхс, нæ дыл дызæрдыг кæнын. Фæлæ 
дæхæдæг ахъуыды кæн, ахæм хъуыдытæн мын ис бындур. Иннæты 
æртæ боны фæдардтой, дæу та æвиппайды рауагътой. Цæмæн? Фæнда 
дæ, нæ фæнда, уæддæр ууыл ахъуыды кæндзынæ. Цæй, Токаев, хорз 
уал, ферох кодтам, ацу, дæ куыст кæн. Фæлæ ма, зæгъгæ, иу ахæм 
хабар, уæд дæ арвыстон Мæскуымæ. Мæн ам ахæмтæ (Серов та æвзæр 
загъта) ницæмæн хъæуынц.  Сæрибар дæ. 

Уыцы тæккæ изæр Григори сбадтис æмæ мыхуыргæнæн 
машинкæйæ ныффыста: «СВАГ-ы Хæстон-Уæлдæфон Тыхты 
хайады Управленийы хицау, авиацийы инæлар-майор æмбал 
Александровмæ. 

Рапорт.
Курын, цæмæй Советон Цæдисы Уæлдæфон-Æфсæддон Тыхты 

Кадрты Управленийы раз æвæрд æрцæуа фарст мæн иудадзыг куыс-
тмæ Советон Цæдисмæ аивыны тыххæй. Мæ курдиатæн ис ахæм 
æфсæнттæ:

1. Германийы дæн дыууæ азы æмæ цыппар мæйы, æмæ афтæмæй 
дæргъвæтин рæстæгмæ фæхицæн дæн мæ сæйраг наукон-иртасæн 
архайд æмæ ахуыргæнæджы куыстæй. 

2. Дыууæ азы дæргъы службæйæ сæрибар рæстæг куыстон мæ 
докторы диссертацийыл, æмæ йæ хъæуы кæронмæ ахæццæ кæнын. 
Уый тыххæй æз хъуамæ уон Советон Цæдисы, уымæн æмæ мын ам 
хъæугæ уавæртæ нæй эксперименттæн. 

3. Ам цы куыст кæнын, уый мæ æрмæстдæр дисквалификаци 
кæны: ацы куыст æххæст кæнын йæ бон у, исты ахуыр кæмæ ис, 
уыцы афицертæй кæцыфæндыйæн дæр. Афтæмæй, мæ ацыдæй, цы 
хъуыддаг кæнын, уый нæ фæкъуылымпы уыдзæн. Уыцы иу рæстæг  
Советон Цæдисы мæ дæсныйад æмæ квалификацийæ фылдæр пайда 
æрхæсдзынæн нæ бæстæйæн.  

Дарддæр мæ фæнды мæ раздæры бынаты кусын, ома Жуковскийы 
номыл Хæстон-Уæлдæфон академийы. Фæндид мæ Советон Цæдисмæ 
ацæуын ацы азы октябры мæйы. 

Хæстон-Уæлдæфон Тыхты, Германийы Советон Хæстон Админи-
страцийы Управленийы СВАГ-ы Администрацийы хайады хистæр 
афицер, дæлбулкъон Токаев Г.А. 

1947 аз, 10 октябрь».
Инæлар-майор Александров рапорт радта Серовмæ. Уый йæ 

аскъуыдтæ кодта æмæ йæ чыргъæдмæ ныппæрста. 
– Цы, уый зоныс, Токаев? Æмбарын, фæхæрам мæм дæ. Фæлæ дзæ-

гъæлы. Алкæуыл дæр гуырысхо кæнын мæ хæс у. Ды æдылы ми бакод-
тай æви нæ? Бакодтай. Фæлæ дын æз дæттын фадат дæ рæдыд сраст 
кæнынæн. Дæхи цæттæ кæн, а дыууæ боны атæхдзынæ Парижмæ.

– Цы мын дзы баззад? – нæ бамбæрста Григори.
– Кусынмæ. Бæлвырд цы куыст кæнын хъæудзæн, уый дын уым 

зæгъдзысты.
– О, фæлæ æз нæ дзурын францагау. 
– Чи дыл сæмбæла, уыдон дзурынц. Фаг у, нæмыцагау кæй дзурыс, 

уый. 
– Уæддæр цы кусдзынæн?
– Фембæлдзынæ Зенгеримæ. Æмæ йемæ ныхас кæндзынæ ра-

кетæтыл. Демæ ма уыдзæн æртæ адæймаджы. Иу дзы шофыр, иннæ 
дыууæйæ зæгъдзынæ, ахуыргæндтæ сты. Уыдон ницы дзурдзысты. 
Ды та Зенгеримæ хорз сарæхсдзынæ баныхас кæнынмæ.

– Мæскуымæ рацæуыныл æй хъæуы сразы кæнын? – бафарста 
Григори.

– Уый уаид æппæты хуыздæр вариант.

– Æмæ куынæ сразы уа, уæд та?
– Дарддæр уый дæ хъуыддаг нал уыдзæн.
– Æмбал инæлар-булкъон, æрæджы федтай, мæнæй цæй диверсант 

ис, уый. Æз диверсант нæ дæн, æз ахуыргонд дæн. Æндæр искæй арвит 
Парижмæ. 

Серов йæхи ныхъхъуынтъыз кодта.
– Нæ бамбæрстон. Цы, не сразы дæ?
– Не сразы дæн.
– Токаев, уый курдиат нæу, уый бардзырд у. Æмæ, бардзырд нæ 

сæххæст кæнын та цы у, уый зоныс?
– Зонын. Бадзур хъахъхъæнджытæм, æрцахс мæ. Фæлæ уыцы бар-

дзырд æз нæ сæххæст кæндзынæн.
– Мæнæн дзырдтой, зæгъгæ, сымах, ирæттæ, хивæнд адæм стут. 

Фæлæ, уыйбæрц хивæнд дæ, уый нæ зыдтон. Æмбарыс, уый дæ 
карьерæйæн йæ кæрон кæй у, уый?

– Æмбарын.
– Æмæ уæддæр нæ?
– Нæ.
– Æз дын æй дæ зæрдыл æрлæууын кæндзынæн. Æр-р-зылдтæ! 

Ныр та ахъуытты у мæ кабинетæй!
Григори рацыд. Æмбæрста, райдыдтой йын зын рæстæджытæ. 

Фæлæ афтæ зын уыдзысты, уый æнхъæл нæ уыд.
Уыдзён ма.

Уырыссаг ёвзагёй БЕЗАТЫ Фаризёйы тёлмац

н æ л и т е р а т у р æ й æ н с æ р у æ л д а й, æ н æ з и в æ г æ м æ а р æ х с т д ж ы н к у с æ г. 
Ф ы с г æ д æ р у ы й н ы ф с æ й к æ н ы н, æ н д æ р а д з ы р д м о н д а г н æ д æ н.

С æ й р а д ж ы т а м æ у ы й д з у р ы н к æ н ы, æ м æ д æ у а ц м ы с ы р а ф а у и н а г 
м и н и у д ж ы т æ д æ р б и р æ и с. Н ы р д ы н с æ ц æ с т м æ к у ы н и ч и б а д а р а, 
у æ д д ы л с о м к у ы с т ы х у о й, с æ б ы н ы д æ к у ы с к æ н о й, у ы м æ й т æ р с ы н. 
Л æ г æ н й æ а и п п з æ г ъ ы н а л к æ м æ д æ р з ы н к æ с ы, ф æ л æ у æ д æ к у ы д 
– м æ н г н ы х æ с т æ й ц ы х ъ у а м æ р а ц æ у а м æ н г а р д æ м æ г æ д ы д з и н а д æ й 
д а р д д æ р ? М æ н т а у ы й ф æ н д ы, – х о р з а и в а д к у ы ц æ у и д д æ з æ р д æ æ м æ 
д æ з о н д ы к у ы р д а д з æ й.

Ф ы ц ц а г а и п п м æ м у ы й к æ с ы, æ м æ н æ а д æ м ы и в г ъ у ы д ц а р д æ м æ 
у д ы х ъ æ д к æ й с и с т ы д æ у а ц м ы с ы с æ й р а г.

Ц æ м æ н у у ы й а и п п ? У ы м æ н æ м æ р а г о н ц а р д æ р м æ с т х ъ у с æ г г а г 
æ м æ ч и н г у ы т æ й з о н ы с. Ц ы н æ з о н а й, у ы й т а з ы н ф ы с с æ н у. У ы й л æ г 
з æ р д а и в æ й ф ы с с ы æ м æ д з ы р æ с т д з и н а д т ы н г к а д а в а р в æ й й ы.

Д æ т а у р æ г ъ ы и с ч ы з г ы с к ъ æ ф т. У ы й р æ с т д з и н а д у. Ф æ л æ н æ у 
р æ с т д з и н а д, т у г и с ы н ы с æ р ы л и у м ы г г а г и н н æ м æ н й æ с ы л г о й м æ г т ы 

П уб л и ц ис т и к æ

Æ з æ м æ д ы г æ з æ м æ з о н г æ с т æ м. Ф æ л æ м æ ф ы с т ы с æ р л и т е р а т у р о н 

дæр кæй цæгъды, дойныйæ æмæ сæ æххормагæй кæй мары. Уый нæ 
уыдис нæ фыдæлты ‘гъдауы, уыдон та æгъдауыл мæлæг уыдысты. 
Æркæс Секъайы таурæгътæм, æркæс Чермены таурæгътæм «Мæсгуы-
тæ дзурынц». Сылгоймагмæ иу ран дæр туджджын йæ къух нæ исы. 
Мæнæ дын уый та Къостайы ныхæстæ «Особайæ»: Туджджынтæн-иу 
«уæлдай ахъаз уыдысты сылгоймæгтæ. Уыдон тугисынæй хызт уыды-
сты æмæ-иу куыстой сæхи бæсты дæр æмæ сæ лæгты бæсты дæр, 
æхсæвыгæтты-иу хъахъхъæдтой сæ исбон, зылдысты-иу сæ хуымтæ 
æмæ сæ куырæйттыл. Сылгоймаг уыдис ирвæзæн хос куыд хион-
тæн, афтæ æцæгæлæттæн дæр. Уый цур лæгмарæг дæр нæ тарст йæ 
удæн… Зæгъгæ, кæрæдзи цæгъдæг знæгты ‘хсæн бацыд саударæг ус, 
уæд-иу банцад тугкалд, фæйнæрдæм-иу алæууыдысты туджджынтæ, 
кæрддзæмты-иу ныппæрстой сæ тугæйдзаг æхсаргæрдтæ æмæ-иу 
фæцыдысты сæ хæдзæрттæм».

Нæу æгъдауыл баст, фыд йæ фырты сæр кæй ракодта, уый дæр. 
Афтæмæй дæ таурæгъы уый сæйраг эпизод у. Фыд йæхи ратдзæн 
мæлæтмæ, æрхæсдзæн йæ хъæбулы дæр йæ мыггаджы сæрыл, фæлæ 
йын йæхи къухæй йæ сæр ракæна, уый нæ фидауы рагон мыггагон 
адæймаджы психологийыл, мыггагон æгъдау та йæ домгæ нæ кæны. 
Цæмæн бакæнын кодтай ды ахæм æнæгъдаудзинад дæ уацмысы геро-
йæн? Уымæн æмæ дæ йæ фæдыл асайдта царды æцæгдзинад нæ, фæлæ 
романтикон мысæггаг ситуацийы æвирхъаудзинад.

Уый у дæ уацмысы сæйраг аипп – бирæ дзы ис романтикон мæнг-
дзинад, цъус – царды æцæгдзинад, реалистон æцæг аивдзинад.

Романтикон поэтикæ, сæйраджыдæр, æнахуыр диссæгтæ æмæ 
æвирхъаудзинæдтыл амад у: дзырдæй райдай æмæ суанг характер 
æмæ ситауцийы онг. Ахæм поэтикæ та фыссæджы царды рæстдзина-
дæй, психикæ æмæ эмоцийы рæстдзинадæй иппæрд кæны. Ныртæккæ 
нæ литературæйы дзæвгар ис романтизмы фæлхъазæнтæ, фæлæ се 
‘ппæтыл дæр ис уыцы иумæйаг аиппы гакк – цъус сæ ис цард æмæ 
адæймаджы удыхъæды рæстдзинад. Уый хауы, зæгъæм, Малиты 
Васо æмæ Джыккайты Шамилы поэтикон уацмыстæм, уый хауы 
Гаглойты Владимиры драмон æмæ прозæйон уацмыстæм дæр. Æмæ 
мæм хорз нæ кæсы, ацы фысджытæ сæ курдиат æвæстаг хъуыддагыл 
кæй хардз кæнынц, уый. Хорз нæ уыдзæн, ды дæр та уыцы надвæдыл 
куы фæгæрз уай, уæд. Æрмæст реализм дæтты фыссæгæн йæ курдиат 

æппæтвæрсонæй æмæ кæронмæ райхæлыны фадат, йæ адæмы æхсæны 
цард æмæ удыхъæды миниуджытæ арф æмæ лæмбынæг раиртасыны 
фадат. Афтæ амоны дунейы аивады фæлтæрддзинад, æмæ йæ мах дæр 
нæ аивдзыстæм. Кæд нæ ирон литературæйæн æцæг лæггад фæнды 
нырыккон аивады бæрзæндыл, уæд уымæн ис æрмæстдæр иу фæндаг 
– реализмы фæндаг.

Куы загътон, романтикон поэтикæ домы æппæтæй дæр æнахуыр 
диссаг æмæ æвирхъаудзинад (исключительность, необычность), æмæ 
йæм ды дæр цæттæйæ лæууыс; æппæт тыхтæй дæр архайыс, цæмæй 
дæ уацмысы æппæт дæр уа æнахуыр диссаг, суанг хицæн дзырдтæй 
характеры онг.

Мæнæ Естъайы фыд Арсан. Цы ма уыдзæн диссагдæр: чысыл 
лæппу йæ «уисæй барджыны цъыкк ныккодта», æмæ йæ уый джидæ 
фæрæтæй ныххæфт ласта. Стæй уый фæстæ йæхи амардта: «Йæ фæтæн 
хъама фистоны онг сагъд уыд йæ сæвджын риуы». Кæс-ма, Алыкси, 
ды йыл, чи зоны, нæ хъуыды кодтай, фæлæ дæ романтикон поэтикæ йæ 
фæдыл ласта æмæ дын ныффыссын кодта: «фæтæн хъама» æмæ «сæв-
джын риу». Уый нæй, уæд цы уæлдай уыд, лæг йæхи нарæг хъамайæ 
дæр амардтаид, стæй йын фæтæн риу кæй уыд, уый дæр ницы давы 
йæ фыдракæнды.

Ноджы æвирхъаудæр та – Естъайы хабар: йæ лæппуйы сæр ракодта 
фынæйæ æмæ йæ радта Гобозты мыггагæн. Уый дæр дæ æвирхъаудзи-
надæн бахъуыд, æндæра мыггагон æгъдау æмæ хъуыдыйы фæткмæ 
гæсгæ Гобозтæ æрдомдтаиккой Естъайæ æрмæст иу хъуыддаг – лæппу 
кæм æмбæхсы, уый бацамонын, стæй йæ маргæ сæхæдæг акодтаик-
кой, сæ мæрдтæн æй ныффæлдыстаиккой, афтæмæй. «Кад» сын уый 
уыдаид, сæ маст уымæй ссыдаид.

Æнахуыр диссæгтæм хауы, Зæлинæ Гобозты мыггаджы хистæры 
кæй мары, уый дæр. Йæ мæлæт – æвирхъау, йæ ми – æнæрхъуыды, 
романтикон. Ахæм æвирхъау сты мæлæты нывтæ се ‘ппæт дæр. Мæнæ 
Цорман мары Хъаймæты: хъамайы иу цæфæй «йе знаджы цонг æд 
хъама зæххыл авæрдта», иннæ цæфæй «сæр иуварс атахт, атылди 
комы ‘рдæм æмæ къæдзæхтыл ныппырх». Ахæм æвирхъау у Цорманæн 
йæхи мæлæт дæр: «Йе ‘ргæвст фырты къодахы лыггагау йе ‘ккой 
хæссы æдых Естъа», «Фемдзаст йæ фырты бæрзæймæ: цармæй æд-
дæмæ рабырæг дзидзатæ, стджытæ æмæ дзыккутæ ныппакатæ сты». 

Ахæм «диссаг» дæр ма æрымысыдтæ. Цорман фынæй уыд, йæ сæр ын 
афтæмæй ракодта Естъа, фæлæ Цорман уæддæр «йæ æдых цæнгтæй 
йæ тугæйдзаг сæр йæхимæ нылхъывта».

Алыкси, æвæццæгæн, ныр дæхæдæг дæр уыныс, æппæт уыцы 
æвирхъаудзинæдтæ (ужасы) романтикон фырдиссаджы охыл кæй 
сныв кодтай. Нæ хъæуынц, Алыкси, уыцы æнæуд, мæнгаив бибитæ. 
Нæй сæ нæдæр социалон, нæдæр психологион рæстдзинад. Æмæ 
мæн та дæу æппæты фыццаг æнæрастдзинад фыссынæй бахизын 
фæнды.

«Æнахуыр диссæгтыл» амад   у   дæ   уацмысæн   йæ   дзырдуат дæр. 
Ды иронау хорз зоныс, фæлæ дæм уый фаг нæ фæкаст: иугæр уацмыс 
«æнахуыр диссæгтыл» фыст у, уæд йе ‘взаг дæр хъуамæ «æнахуыр 
диссаг» уа. Æмæ райдыдтай «Ирон-уырыссаг дзырдуатæй» æнахуыр 
дзырдтæ хæссын дæ уацмысмæ.

Мæнæ дын цалдæр цæвиттоны: хæркъуы, хъаймагъ, дыдзæхсæн, 
тæмæссаг, арæсæн, æвиллон, уæнсиат (ацы дзырд фысгæ дæр раст нæ 
ракодтай, дзырдуаты уæсиат у), сыхуыл, хъиутæ æмæ а.д.

Мæнмæ афтæ кæсы, Алыкси, æмæ дæхи дзырдуаты активы цы ис, 
фыццаг уымæй пайда кæнын хъæуы. Æнахуыр дзырдтæй дæ уацмысы 
мидис талынг цы кæныс, æндæр ницы ахъаз сты. Мæстыгæры бæсты 
хæркъуы зæгъдзынæ, уымæй ницы рамбулæн ис, чиныгкæсæгæн зын 
цы кæнай, æндæр.

Ис дæ уацмысы дæхи мысгæ дзырдтæ дæр, стæй къуымон 
лексикæ дæр. Зæгъæм «сау дзыдзыда», «æнагъæддæг», «тытыл-
тæ», «хæрвæмбæрзт», «бырдæнæмдых», «гаганвиц», «мæлдзой», 
«харæвæлыст», «таджæнвиц», «уатхал» æмæ æндæртæ.

Дзырдтæ фæлдисын – уый фидауы фыссæгæн, фæлæ дзырдбасты 
хæйттæ хъуамæ бæлвырд æмæ зонгæ уой чиныгкæсæгæн. Уæд ног 
дзырды мидис зæрдæ райсы йæхимæ. Уый нæй, уæд ын æцæгæлонæй 
баззайы.

Ис ирон дзырд «уадæмдых», ома уадау тыхджын. Ды ацы 
композиты фыццаг хай «уад» баивтай йæ синоним «бырдæн»-æй, 
æмæ дзырд фехæлд, бамбарæн ын нал ис. Фыссыс «харæвæлыст», 
«хæрвæмбæрзт», æмæ сæ лæг æмбары сæ аналогтæм гæсгæ («ди-
динвæлыст», «фæлмæмбæрзт») фæлæ мæм афтæ кæсы, цыма ам дæр 
композитты хæйтты баивд нæу нывыл, уæлдайдæр «хæрвæмбæрзт». 



132

Тыхарæзт дзырд у «мæлдзой», ома мæлæг, удисæг. Уымæн, æмæ 
суффикс «ой» куыд баныхæсдзæн «мæлдз»-ыл? Æниу «мæлдз» циу? 
Ис «дзонгой», «сайæгой», «сæтой», «былой». Ам дзырды бындур 
кæддæриддæр бæрæг у.

Ды фыссыс: «дзæгъæлдзуйы таджынвиц гакъон-макъон фæндаг», 
«уанцъылыйы гаганвиц дыууæ сау-сауид цæсты гагуыйы». Контекс-
тæй бæрæг у, ацы дыууæ æнахуыр композиты фыццаг хæйттæ «таг» 
æмæ «гага» кæй сты, «æнвиц» та æнгæс кæй нысан кæны, фæлæ цы 
у «æнвиц»? Æвæццæгæн, «æмвидыцы» цæнкуыл, æвидыц къуымон 
сих. Рæгъмæ хæссын æй хъæуы? Æвæццæгæн, нæ.

Ды фыссыс: «фæззыгон уатхæлау ‘руайы». Контекстæй бæрæг 
у, дзырд цæуы «æууад халыл». Æмæ уæд фыссын дæр афтæ хъæуы 
«фæззыгон æууад халау». «Æууад» дæр «руады» синоним у, æр-
мæст «æууад» дзурынц кæрдæгæй æмæ хъуынæй, адæймагæй – 
баруад, батад. Дзырд йæ мидисмæ гæсгæ раст фыст нæу, уæд ныт-
талынг, ныхъхъуынтъыз вæййы, мæнæ дæ «уатхæл»-ау. Раст æй 
ныффысс, уæд йæ мидрухс фæливæнтæ райдайы чиныгкæсæджы 
зæрдæхцонæн.

Алыкси, дзырдтæм дæр реализмы цæстæй куы кæсай, уæд бирæ 
хуыздæр уыдзæн, уæд тырндзынæ дзырды романтикон æбæрæгдзи-
надмæ нæ, фæлæ уый мидисы ирддзинадмæ. Уæд дæ фысты стиль 
уыдзæн рухсдзыд æмæ ирд фæззыгон райдзаст бонау.

Мæ ныхас ныддаргъ, æмæ йæ ныууадзæм, фæлæ ма дын ноджы-
дæр зæгъон: дæ курдиатæн цæмæй рæсугъд фидæн уа, уый тыххæй 
дæхи ахуыр кæн нырыккон реалистон литературæйы традицитыл, 
дæ зæрдæ æмæ дæ зонд сараз ныры царды фæзындтæ æмæ ныры 
ирон адæймаджы миддуне рафæлгъауынмæ; кæд дæ ивгъуыд царды 
бæрджытæ равдисын бафæнда, уæд та дзы агурын хъæуы романтикон 
фырдиссæгтæ æмæ варварон æвирхъаудзинæдтæ нæ, фæлæ стыр лæг-
дзинады, удвидары æмæ лæгуарзоны нысæнттæ, ныры дуджы дæр лæ-
джы зæрдæ рæсугъддæр, йæ зонд бæрзонддæр кæмæй кæна, ахæмтæ.

Уый дын мæ амынд, дæс æмæ ссæдз азы литературон ахуырæй цы 
зонд рахастон, уый. Чи зоны, дæуæн дæр сбæзза. Æмæ ууыл фæуæм 
нæ ныхас. Хорз рацæр!

Газет «Советон Ирыстон», 1972 аз, 12 февраль 

ФÆСТАГ НЫХАС АЛЕШИМÆ
Алеш, ныр куыд дзурæм?.. Дзуринæгтæ – бирæ, фæлæ де ‘рвгъуыз 

цæстыты æгуыппæг цымыдис куынæ уынон, дæ бæзджын æмæ уæззау 
хъæлæсы зæливæнтæ куынæ хъусон, уæд цы уыдзæн нæ ныхас?.. Æнад, 
æхсыст донау! Æрхуым, æндæвд цъуйы цупалау... Æниу мын хуыздæр 
амал цы ис?..

Ды дзырдмæ никуыуал æрцæудзынæ, æз та раздæрау мæ миднымæр 
ныхас кæндзынæн демæ... Æгомыг монолог!.. Фæлæ, æвæццæгæн, 
афтæ у алы хъуыдыхъом адæймаджы ныв дæр а дунейыл. Фæллад 
хосдзау фæдæ æмæ бар-æнæбары дæр дæ уис фæлтæры кæронмæ 
хъуамæ хæссай. Дзурай дæ хæлæрттимæ дæр æмæ, зæрдæцъæх кæ-
мæй дæ, уыдонимæ дæр: дæлимонæй – Хуыцаумæ, царды бардуагæй 
– удхæссæгмæ, фæсдзæуинæй – бæрзонд паддзахмæ. Цы давы, кæй 
йæ зоныс, паддзахæн фылдæр бæрзонд йæ къæлæтджын вæййы, йæ 
хъуыды карчы цъиуæй бæрзонддæр стæхын нæ фæразы?.. Уæддæр 
хъуамæ дзурай, дæ рæстдзинад æм хæссай. Æндæр дын ницы фæрæз 
ис: дæ тых, дæ фидыц æмæ дæ лæджыхъæд дæр иунæг дæ хъуыды у. 
Уымæ та, Пушкин æй раджы куы банымадта: «Зæрин загъта – æппæт 
дæр мæн, алцы дæр балхæндзынæн!» Болат загъта – æппæт дæр мæн, 
алцы дæр тыхæй байсдзынæн! Дæумæ марды ронæй уæлдай зæрины 
хъæстæ нæй, нæдæр æй агургæ кæныс. Тыхыл та цы дзурæм, Къостайы 
амынд нын у: «Æхсаргард ысласын мæ бон нæу мæнæн». Дæ бон та 
куыд нæу, фæлæ йæ искæмæ нæ, æрмæст дæхи иунæг удмæ сласдзы-
нæ… Уымæй дарддæр дæ бар никæуыл æмæ ницæуыл цæуы... Æмæ 
хæц, тыхæвзарæн кæн дæ уды фарнимæ... Æндæр дын ницы бар ис а 
зæххыл?

Алеш, æхцон мын у демæ ныхасы бацæуын, кæд мæм ницы 
сдзурдзынæ, уæддæр. Дзурын мæ миднымæр, фæлæ мæ зæрдæ уæззау 
æмæ уымæлдзаст у, кæй мæм ницы сдзурдзынæ, уый фæдыл... Фæлæ 
уæддæр дзургæ у мæнæн...

Иуæй мын фæндиаг у демæ дзурын, иннæмæй, нæ ныхасæн хорз 
æфсон ис. Рацыд дæ чиныг (Гуыцмæзты Алеш. «Азарут иронау, лæппу-
тæ». Дзæуджыхъæу, 1993, рауагъдад «Ир», 422 фарс). Дæ уды скъуыд-
дзæгтæ æмбырдæй балæууыдысты ирон дзыллæйы раз, стæй аив 
фæлыстæй – бузныг дæн рауагъдады кусджытæй, сæ цæстуарзонæй! 
Дæ сабитæй къæмдзæстыг ницæмæй фæуыдзынæ: се уæнгты конд – 

æппæт дæр нывыл. Чи сыл фембæла, уый сыл йæхи нæ атигъ кæндзæн. 
Кæд æнусмæ не схæлар уа семæ, уæддæр сæ йæ зæрдыл дардзæн æмæ 
мысдзæн, бæлццон хорз æмбæлæджы куыд фæмысы, афтæ.

Мæнæн мæ рагон зонгæтæ сты æмæ мын кæддæриддæр адджын 
уыдзысты уарзон кæстæры сабитау. Кæддæр дæм цыдæр фаутæ хастон. 
Хъуыды ма йæ кæндзынæ, дæ фыццаг радзырдты æвзаджы тыххæй 
дæм æргом фыстæг ныффыстон газеты – цыдæр цухдзинæдтæ фед-
тон се ‘взаджы, сæ дзырдуаты. Ууыл бирæ мæйрухсытæ скасти, уæд 
дæ зонгæ дæр нæма кодтон. Уый фæстæ дæ курдиат, дæ хъуыды йæ 
гаччы сбадти, дæ аив ныхасы бирæ цыдæртæ раивта. Радзырдæй роман 
фыссынмæ рахызтæ. Кастæн Матронæйы хъысмæтыл амад нырыккон 
таурæгъ, æмæ мæ зæрдæ рухс кодта дæ тадзгæ-баргæ архайдæй ирон 
дзырдимæ, дæ композицион арæхстæй, адæймаджы психологимæ 
иртасæджы цæст дарынæй, дæ лæгуарзондзинадæй. Бирæ фæдзырд-
там уæд дæ романыл. Раджы уыд, æмæ ма мæ зæрдыл æрмæст иунæг 
фиппаинаг лæууы: мæнмæ æгæр карз æмæ, Матронæйы уды æр-
дзыхъæдæй чи нæ рацыд, ахæм фæкаст йæ царды трагедион кæрон. 
Ды ницы сдзырдтай, фæлæ йæ уыдтон: зын дын уыд мæ фиппаинаг 
райсын, фæлæ цыма дæхи зæрдæ дæр ахсайдта ацы хабармæ, цыма 
дæм психологион æгъдауæй æххæст уырнинаг нæ каст трагедион 
финал, æмæ катай кодтай дæхинымæр.

Ныр уыдæттыл дзурын ницыуал ахъаз у уацмысæн æмæ нæ 
хъысмæтæн дæр. Матронæ йæ царды зилдухæнтимæ лæудзæн чи-
ныгкæсæджы зæрдыл, æмæ тæрхонгæнæг дæр уый уыдзæн. Мах нæ 
куысты аивтыл æмæ дзы, æддагон цæст кæй нæ уыны, уыцы сусæг-
дзинæдтыл дзурдзыстæм, уый дæр ницы ахъаз фæуыдзæн никæмæн, 
æмæ ма сыл цы дзурæм?..

Мæнæн ма мæ зæрдыл лæууы не стæм ныхæстæй иу. Бирæ фæ-
ныхас кодтам нарты Сырдоны тыххæй, æмæ æрæджиау ды загътай: 
«Чысылæй фæстæмæ мын цыдæр уарзон фæци Сырдон, æмæ æз дæр 
райдыдтон фыссын роман Сырдоны хъысмæтыл. Цы æмæ куыд уы-
дзæн, уый нæма зонын. Нырма дын бæстон ницы зæгъдзынæн, фæлæ 
фыст куы фæуа, уæд æй фыццаг дæумæ ратдзынæн кæсынмæ...

Нал дын бантыст, дæ зæрдæйы рæбын уал азы кæй хастай, уыцы 
уацмыс ныффыссын. Хурхорты амæттаг баци дæ цардбæллон уд, дæ 
аив хъуыдыйы хæтæнтыл хæрæмигъ ныффæлдæхт, æмæ дæ бирæ 

фæндиæгтæ изæры хурау фæтары сты... Фæлæ уæддæр хъуыды кæнын: 
цы зæгъинаг уыдтæ, Сырдоны бирæ кæй уарзтай, уый фæдыл махæн?! 
Цы хъуыды уынгæг кодта дæ лæгуарзон зæрдæ?.. Цы хуызы лæууыд дæ 
зæрдыл Сырдоны хъысмæт æмæ йæ куыд бастай дæхи царды нывимæ, 
абоны нывгæнæджы хъысмæтыл?..

Дзуапп нæй, ницыуал нын зæгъдзынæ дæхæдæг дæр, фæлæ мæ 
зæрдæ дзуры дæ радзырдтæй иуы мидисимæ. Философион миниатюрæ 
«Пахуымпар»-æй зæгъын.

Уым ды фыныгъдауæй быцæу кæныс пахуымпаримæ. Уый дзуры 
дæумæ, адæмы æмæ адæймаджы сæрхъуызоймæ: «Мах фæнды, цæмæй 
адæмæй мыггаг мауал ныууадзæм, сыскъуынæм сæ». Уымæн æмæ 
«дунейы змæлджытæй се ‘ппæты галиудæр æмæ æнæуагдæр адæм 
сты... Кæрæдзи æхсынут... Æнцой нæ дæттут зæххы чысыл габазæн. 
Адæм хъуамæ байсæфой... Адæмы зонд æрмæстдæр у фыдракæнд 
саразыныл... Æмæ афтæмæй тагъд нæ зæххы габаз срæмудздзыстут... 
Адæмæн сæ кæрæдзимæ хæрамдзинад сæ уæнджы ис... Æмæ сæ сæхи 
адыл куы ныууадзæм, уæддæр тагъд сæхигъæдæй цагъды кæндзы-
сты...».

Ды баууæндыдтæ пахуымпары хъуыдыйыл, фæлæ ма дæ уырны: 
дæ дзырды руаджы, дæ фæдисы ныхасæй бауромдзынæ адæмы фыд-
былызтæ аразынæй, æмæ курыс пахуымпарæй адæмы сæфт аргъæвын, 
сæ зонд сын хæрзвæндиагмæ раивынæн курыс рæстæг. Пахуымпар 
сразы, фæлæ дын фидарæй дзуры: куы райхъал уай, уæд дын адæм 
æнæнхъæлæджы стыр маст скæндзысты, æмæ уæд базондзынæ, адæм 
æцæгæй цы сты, уый...

Райхъал дæ, æмæ цы?.. Дæ хуыздæр радзырды гæххæтт дæ фарс-
мæ нал уыд. «Чидæр дзы топпы нæмгутæ сифтыгъта. Иу сыф та дзы 
бæласы цонгыл ауыгъд уыд лыстæг хуынчъытæй. Æвæццæгæн æй 
мысанæн сæвæрдæуыд...»

Иу дзырдæй, пахуымпары зонд раст разынд. Лæджы ныфсæн æнæ 
айсæфгæ нал ис. Адæймаджы зæрдæ ма цæуыл фæлæууа, уый нал ис, 
айсæфтис...

Ныр у, Алеш, æмæ ды дæ хъуыдыйы стыр рис демæ ахастай æмæ 
дзы фервæзтæ. Фæлæ цы кæнæм мах, а дунейыл ма цæргæ чи баззад, 
уыдон?.. Ау, æцæг сты пахуымпары хъуыдытæ адæмы тыххæй?..

Æмæ кæд æцæг афтæ у, – «адæмæн сæ кæрæдзимæ хæрамдзи-

над сæ уæнджы ис», – уæд хæрз дзæгъæлы куы сты адæмы фыд-
æбæттæ дæр... Кæд хæрам хæссын æмæ фыдмитæ кæнынмæ арæзт 
у адæймаджы æрдзыхъæд, уæд æцæг сафинаг куы сты, уæд сын се 
‘рдзыхъæдæй нывгонд куы у фесæфын, уæд бынтон гæды ныхас куы у 
ныры публицистикæйы сæйраг хъуыды дæр: «Дунейы ирвæзынгæнæг 
у аивдзинад» («Красота спасет мир»). Пахуымпары хуыздæр, аивдæр 
радзырды гæххæттæй нæмгутæ чи ифтындзы, милмæ йæ чи исы, уый 
аивдзинад æппындæр не ‘ндавы, ницыдæр ын ахъаз фæуыдзæн йæ 
удыхъæд раивынæн... Æмæ ма уæд куыд?.. Алеш, мæ уарзон кæстæр, 
кæд, мыййаг, пахуымпар рæдийы?

Кæд, мыййаг, раст нæу, адæймаджы æрдзыхъæд хæрам æмæ фыд-
мийыл амад у, зæгъгæ, афтæ нымайын?.. Ацы фарст мин-мин азты 
дæргъы лæууы адæймаджы пахуымпар хъуыдыйы раз, æмæ дунейы 
зондджындæртæ цыма афтæ нæ нымадтой, цыма хуыздæр æнхъæл 
уыдысты адæймаг æмæ йæ удыхъæдæн, афтæ мæм кæсы. Уый нæй, 
уæд ницы у адæймаг йæхæдæг дæр, йæ хъуыды дæр æмæ йæ аивад 
дæр. Ницыйæ та исты нæ рæзы...

Байхъусæм-ма нæхи Къостамæ, пахуымпарты раззагдæртæн сæ 
иумæ. Уый дæр рагæй æмæ зæрдиагæй хъуыды кодта ацы фарстыл.

Уый нымадта: Чырысти адæмы сæрыл йæ сæр куы ‘рхаста, адæмæн 
кæрæдзи уарзын æмæ æфсымæртæй цæрын куы ныффæдзæхста, уæдæй 
нырмæ рацыд дыууæ мин азы, фæлæ уæддæр адæмы æхсæндзарды нæй 
рæстдзинад, нæй адæмы ‘хсæн уарзондзинад æмæ æфсымæрдзинад... 
Цæй аххос уа? Æвæццæгæн, рæстæджы аххос!...

Рæстæджы аххос уымæн, æмæ адæймаджы удыхъæд незаман-
тæй фæстæмæ зыгъуыммæ кæны, тæстытæ æмæ гуылмызтæ кæны, 
æхсæндзарды рæстдзинад кæй нæй, уый. Адæймаджы зæрдæйы бирæ 
æнусты дæргъы уыцы æнæрастдзинад сихсийын кодта уарзондзинад 
æмæ æфсымæрдзинады æнкъарæнтæ, бафтыдта йæ хиуарзондзинад 
æмæ хæрамыл. Ныр цæмæй уыцы фæндагæй фæиппæрд уой адæйма-
джы зонд æмæ зæрдæ, уымæн дæр хъæуы мингай азтæ. Гъе уымæн 
зæгъы Къоста йе ‘мдзæвгæйы кæрон, ома, Чырыстийы мæлæты фæс-
тæ цы дыууæ мин азы рацыд, уыдон фаг не сты, уыдон «в сравнении 
с вечностью всего лишь только миг». Иу уысммæ та адæймаджы 
удыхъæд, æнусон æнæрастдзинадæй æфхæрд æмæ ссæст удыхъæд, 
нæ раивдзæн, хæрам æмæ хиуарзоны талынг къæсæй нæ рахиздзæн 



137

лæгуарзондзинад æмæ æфсымæрдзинады уæрæх æмæ хурæвдылд 
быдыртæм.

Иугæр афтæ у, уæд аивадæн дæр уыдис, ис æмæ уыдзæнис йæхи 
бæрзонд нысан: æхсæндзарды æнæрастдзинады ныхмæ тох, уый фе-
сæфынмæ адæймаджы зæрдæйы уарзондзинад æмæ æфсымæрдзинады 
таутæ сфидар кæнынмæ тырнын. Уый стыр æмæ удуæздан нысан у, 
æмæ нæ аивад уый аккаг хъуамæ уа. Ууыл хъуамæ ахицæн уа не ‘нусон 
катай аивады нысаниуæджы тыххæй.

Мæ нымадæй, афтæ чи дзырдта, «аивдзинад у дунейы ирвæзынгæ-
нæг!», уый дæр ацы хъудыйыл лæуд уыди. Аивдзинад адæймагæн йе 
‘рдзыхъæды ис. Фæлæ йæ сихсийын кодта, æнус-æнусты æхсæндзарды 
цы хæрам æмæ хиуарзондзинад æлдариуæг кæны, уый. Фæстæмæ 
та адæймаджы æрдзыхъæды куы ныббиноныг уа аивад, цард фæл-
дисынады зонд æмæ æнкъарæн, уæд рæсугъддзинад, аивад ногæй суы-
дзысты цардаразæг тых æмæ бахиздзысты адæймаг æмæ адæймагады 
ныры æхсæндзарды бир-бирæ фыдбылызтæй.

Мæнмæ, Алеш, ацы зонд хуыздæр кæсы æнтъыснæг пахуымпары 
уонгуагъд æмæ ныфссаст хъуыдыйæ, «адæмæн сæ кæрæдзимæ хæ-
рам сæ уæнджы ис», зæгъгæ. Æз ацы ныфсæй цæуын мæ къæхтыл а 
дунейыл, ацы ныфсæй хæссын мæ уис фæлладæй дæр æмæ лæууын 
мæ куысты сæр. Уый нæй, уæд ницы нысан ис нæ куыстæн дæр, нæ 
цардæн дæр, æмæ арвы бын дурдзавдæй лæууын хуыздæр уаид цæрын 
æмæ кусынæй.

Къоста дзырдта: дзырд мæрдтæм дæр хъуысы. Кæд дæм, мыййаг, 
фехъуыса мæ ныхас, мæ уарзон кæстæр, уæд-иу схицæн у де ‘рхуым 
катайæ æмæ дæ зæрдæ барæвдау ныгуылды бæстæйы уæлион дыдзы 
рухсæй.

Газет «Рёстдзинад», 1994 аз, 3 февраль 

Г А Б Р О В Æ Г Т Ы Х А Л А Х Æ Р!
« Г а б р о в ё г т ы х а л а х ё р! » – а ф т ё  зё г ъ ё н и с а д ё й м а г ё н, 

х ъ ё л д з ё г р а в г ы л ё й б а ф т а у и н а г к у ы у а й, у ё д. Б о л г а й р а г 
г о р ё т Г а б р о в о й ы ц ё р д ж ы т ё  з ы н д г о н д с т ы сё  ц ы р г ъ з о н д-
д з и н а д ё м ё  ц а р д мё  хё д х у ы з ц ё с т ё н г а с ё й. У ы м ё н ё в д и с ё н 
– а ц ы х а б ё р т т ё  дё р.

И У Ф А Г У …

Г а б р о в а д ж ы ф æ р с ы н ц: 
– Д æ ф а з з æ т т ы х у ы з и с т д æ м н æ й ?
– И с. М æ н æ!
– Æ м æ д з ы с æ и у й е д д æ м æ к у ы н æ й …
– И н н æ д æ р у ы й х а л д и х у …

« К Æ Р Д З Ы Н Д Æ Т Т О Н » Б И Н О Н Т Æ

– Н æ с ы х а г П е н ч е в æ н д о х т ы р т æ х æ р ы н н и ц ы у а л у а д з ы н ц. 
– У æ д æ й æ н æ б о н у æ х с æ в æ р м æ ф æ х о н ы н.

К Ъ У Ы Н Д Æ Г У Æ Т Т Æ

И у г а б р о в а д ж ы у с х æ д з а р ы у æ т т æ ч ъ ы р æ й а р æ х ц а г ъ т а. Л æ г р а -
т ы х с т, с т æ й ч ъ ы р ы л д æ р æ г æ р б и р æ æ х ц а х а р д з г о н д ц ы д, æ м æ у с æ н 
з а г ъ т а:

– М а у а л с æ р д к ъ у л т æ, н æ у æ т т æ с к ъ у ы н д æ г с т ы!

Д И Х Г О Н Д Х Æ Р Æ Г

Д ы у у æ с ы х а д ж ы и у м æ х æ р æ г б а л х æ д т о й. С æ и у ф æ р с ы:
– Х æ р æ г æ н й æ к æ ц ы х а й у ы д з æ н д æ у ?
– У ы й т а ц ы д и с с а г у, и у м æ й а г н ы н н æ у ?
– О, ф æ л æ у æ д д æ р а л к æ м æ н й æ х а й б æ р æ г г о н д х ъ у а м æ у а. 
– Д æ х и й æ к æ ц ы х а й х ъ æ у ы ?
– Р а з з а г, æ д с æ р!
– Х о р з! – с р а з ы д ы к к а г æ м æ х æ р æ д ж ы р а г ъ æ й б ы н д з ы т æ а с ы р д т а. 

– К æ с ы с, æ з м æ х и х а й м æ б а з ы л д т æ н. Н ы р т а д æ р а д у – ц ы х а й д æ м 
х а у ы, у ы й д з æ б æ х б а ф с а д, æ м æ а м æ й ф æ с т æ м æ д æ р – а ф т æ!

Х ъ æ л д з æ  х а б æ р  т т æ

КЪАДДÆР МЫСАЙНАГ
Дыууæ габроваджы аргъуаны фæбыцæу сты, къаддæр мысайнаг 

нæ чи сæвæрдзæн, зæгъгæ. Сауджыны лæггадгæнæг сæ рæзты куы 
фæцæйцыд, уæд æм сæ иу капекк авæрдта æмæ йæхицæй ныббуц, 
фæуæлахиз дæн, зæгъгæ. Иннæ хæснаггæнæг бадзырдта: «Мысайнаг 
нæ дыууæйы номæй у».

БАЙРÆДЖЫ КОДТА
Иу лæджы хъуыд йæ кæрты арф дзыхъхъ скъахын. Зивæг кодта, 

æмæ цигайнагмæ фæдзырдта: 
– Константинополы дæсныйæ мæм фыстæг æрбацыд, ацы ран сыз-

гъæринтæ æмбæхст ис, зæгъгæ. Скъах сæ, æмæ се ‘рдæг – дæу.
– Ма дзы байрай уыцы дæсныйæ! Габровагмæ дæр ахæм фыстæг 

ныффыста. Æнæхъæн цъай йын скъахтон, фæлæ ницы ссардтон!

ХУЫНЧЪЫТÆ ХУД
Габроваг зæхкусæг Софиямæ æрбафтыд æмæ дуканимæ худ 

æлхæнынмæ бацыд.
Уæйгæнæг ын аргъ куы загъта, уæд афтæ фæкодта:
– Æмæ йæ хуынчъытæ кæм сты?
– Цавæр хуынчъытæ?
– Худ ахæм зынаргъæй чи балхæна, уыцы хæрæджы хъустæн хуын-

чъытæ. 

БÆНДÆНЫ АРГЪ
Габроваг йæхи ‘рцауыгъта. Йе ‘ххуырст фæфæдис æмæ бæттæн 

адзæнгæл кодта. 
Мæйы кæрон ын хицау йæ мыздæй бæндæны аргъ баурæдта.

РЕКЛАМÆ
– Ацы хъуымац, зæгъыс, тæккæ ногдæр у?
– Уæдæ! Знон æй райстон фабрикæй!
– Æмæ йæ хуыз не сивдзæн?
– Цытæ дзурыс! Дыууæ мæйы мæм витринæйы фæлæууыд, æмæ 

йыл бæрæг дæр нæ фæци! 

НОГ АРГЪ
Нывгæнæг габроваг къупецагæн йæ ныв хъары. Уый йын æхца куы 

‘рнымадта, уæд нывгæнæг пихылæйттæ акалдта:
– Æндæр нæ? Æмæ йын йæ кæттаг æртæ хатты зынаргъдæрæй 

дæхицæй куы балхæдтон!
– Æмæ цы? Уæд сыгъдæг уыд! – æнæмæт дзуапп авæрдта габроваг. 

АХÆМ «РÆДАУ» МА ДЗЫ УА!
Габровагæн йæ ус хъаст кæны:
– Мæ зæронд пъалтойæн йæ цæппузыртæ иууылдæр азгъæлдысты. 

Худинаг у афтæмæй адæмы ‘хсæнмæ цæуын.
– Райсом дын балхæндзынæн.
– Пъалто?
– Цæппузыртæ.

ÆНÆХЪÆН АЙК
Габровæгтæм уазæг æрбафтыд. Æфсин ын иу айк афыхта. Сы-

вæллон айкмæ йæ цæстытæ ныццавта. 
– Цы йæм ныдздзагъул дæ? Нæ уазæг къамбец нæу, айк æнæхъæнæй 

нæ бахæрдзæн, дæу дæр дзы хай уыдзæн! 

ДЕНДЖЫЗ УАЛ ÆРСАБЫР УÆД…
Габроваг йæ фыртимæ денджызмæ æрцыд. Бæлæгъы былæй æгæр 

дард аленк кодтой, æмæ уалынмæ денджыз сызнæт. 
– О Хуыцау, фервæзын нæ кæн, æмæ дын сæвæрдзынæн арвы 

тыгъдадыл æмбæлæг мыдадзын цырагъ! – скуывта фыд. 
– Баба, кæм федтай ахæм дæргъæй-дæргъмæ цырагъ? – афарста 

йæ йæ фырт.
– Банцай, æдылы! – рамæсты фыд. – Денджыз уал æрсабыр уæд, 

дæрддæр бæрæг уыдзæн… 

ЙÆХИ ДÆР БАУЫРНЫДТА
Габроваг куыстæй фæлладæй æрбацæуы æмæ уыны – сывæллæттæ 

йæ рудзгуыты бын хъазынц. Улæфын мæ нæ бауадздзысты, зæгъгæ, 
ахъуыды кодта æмæ сæм дзуры:

– Ам цы сæмбырд стут? Уæртæ тигъмæ цавæрдæр æнахуыр лæг 
æнæхъæн машинæ дыргътæ æрбаласта æмæ сæ лæвар уары. 

Сывæллæттæ сæ хъазт фæуагътой æмæ дыргъагур ныййарц сты. 
Габроваг иуцасдæр алæууыд æмæ сæ фæдыл азгъордта, уæд та 

дыргътæ лæвар æцæгдæр уарынц, зæгъгæ.

ЗОНДАМОНÆГ
Габроваг Софияйы йе студент фырты абæрæг кодта. Уый йын 

æппæлы:
– Абон ме ‘хцатыл фæстæмæ фæхæцыдтæн – трамвайы сбадыны 

бæсты йæ фæстæ згъордтон.
– Мæлæты зондджын! Таксийы фæстæ куы згъордтаис, уæд фыл-

дæр æхца не сфæстауæрц уыдаид?!

ЦЫБЫР ХÆЛАФ
– Дыууæ билæты мын авæр хистæр карæн, иу – сывæллонæн, – 

дзуры габроваг кассæйы кусæгмæ. 
– Цавæр сывæллонæн? Дæ фырт раджы куы рахъомыл, хæлаф куы 

дары! – нæ йæм фæлæууыд билеттæ уæйгæнæг. 
– Омæ хорз. Æри мын мæ фыртæн хистæр кары билет. Не ‘фсинæн 

та – сывæллоны билет. Уый цыбыр хæлаф дары…

«ÆНХЪÆЛМÆ УÆМ КÆСЫН…»
Габроваг дохтыр фæзиан. Йæ ус – уый дæр сыгъдæг габроваг – 

цыртыл фыстæн æхца нал схардз кодта. Бандæгъта йыл, кабинеты 
дуарыл цы фæйнæг уыд, уый: «Дохтыр Гаванков. Æнхъæлмæ уæм 
кæсын райсомы 9 сахатæй сихормæ».

КÆСАГ ÆМÆ ЦÆХХ
Дард кæцæйдæр Габровомæ æрбафтыд уæйгæнæг кæсæгты дыууæ 

уæрдонимæ. Дуканигæстæ йын сæ уæймæ айстой, æрмæст – хæсæй. 
Цасдæр рæстæджы фæстæ кæсаг æрбаласæг æрзылд дуканитыл 

æмæ йе ‘хца æрæмбырд кодта. Бацыд ма кæройнаг дуканийы хицаумæ. 
Уый йæ къæбут аныхта æмæ йæ фæрсы:

– Бæлвырдæй цавæр æхца агурыс?

– Уый та цы ныхас у? Кæсаджы æхца! Сæдæ килæйы дын нæ 
ныууагътон?

– А, кæсагæй зæгъыс? Схардз кодтон æхца – цæхх балхæдтон.
– Цавæр цæхх?
– Кæсаг сцæхджын кодтон. Æгæр ратæвд, æмæ, зæгъын, куы фе-

сæфа…
– Æмæ цы фæци кæсаг?
– Ауæй.
– Ауæй, зæгъыс? Æри уæдæ æхца!
– Мæнæ замана! Афтæ дын нæ зæгъын, цæхх сæ балхæдтон?
– Цы фæци цæхх?
– Кæсаг сцæхджын кодтон.
– Кæм ис кæсаг?
– Ауæй.
– Кæм сты æхца?
– Цæхх сæ балхæдтон.
– Кæм ис цæхх?
– Кæсаг сцæхджын кодтон…
Бæлццон йæ къух ауыгъта æмæ ацыд, ахæм æдылы дуканигæсимæ 

мын ницы ныхасаг ис, зæгъгæ.

МÆЙЫ ЦАУТЫЛ АФÆЛГÆСТ
► 25 февралы РЦИ-Аланийы Фысджыты цæдис æмæ Хетæгкаты 

Къостайы номыл Ирон литературон музей Горæтгæрон районы 
Михайловскы хъæуы Культурæйы хæдзары бацæттæ кодтой ли-
тературон-музыкалон изæр поэт, ахуыргонд, ЦИПУ-йы ирон фи-
лологийы факультеты раздæры декан, литературон сфæлдыстады 
кафедрæйы бындурæвæрæг æмæ сæргълæууæг, рухстауæг, драматург, 
фыссæг, публицист, æхсæнадон архайæг, Хетæгкаты Къостайы номыл 
паддзахадон премийы лауреат, профессор Джыккайты Шамилы 
райгуырды 85 азы юбилеймæ. Мадзалмæ æрбацыдысты фысджытæ, 
ахуыргæнджытæ, скъоладзаутæ, Джыккайты мыггаджы минæвæрттæ.  
Михайловскы хъæуы Культурæйы хæдзар сырæзт 2018 азы æмæ уæдæй 
хæссы Джыккайты Шамилы ном. 

► 25 февралы йæ цардæй ахицæн Уæрæсе æмæ Цæгат Ирыстоны 
адæмон артисткæ Хуыгаты Валерия. Евгений Вахтанговы номыл 
Уырыссаг академион драмон театры Валерия кусын райдыдта 1951 
азы. Йæ сценæйы сарæзта 200 фæлгонцæй фылдæр. Се ‘хсæн –
Хетæгкаты Къостайы Фатимæ, Шекспиры Катаринæ, Федерико 
Гарсиа Лоркайы Бернарда... 

► 27 февралы Цæгат Ирыстоны Хетæгкаты Къостайы номыл 
паддзахадон университеты уыд Джусойты Нафи æмæ Джыккайты 
Шамилы номарæн конференци. Номдзыд фысджыты цард æмæ 
сфæлдыстады тыххæй радзырдтой Социалон æмæ гуманитарон 
иртæстыты институты ахуыргæндтæ, ЦИПУ-йы ахуыргæнджытæ, 
сæ ахуырдзаутæ æмæ æмкусджытæ. Уыцы иу рæстæг Нафи æмæ 
Шамилы номарæн конференци цыд Хуссар Ирыстоны паддзахадон 
университеты дæр.

► 28 февралы Дзæуджыхъæуы центрон чиныгдоны ацыд ли-
тературон-музыкалон изæр поэт, драматург, публицист, лите-
ратурæиртасæг, тæлмацгæнæг Джусойты Нафийы райгуырды 100 
азы æмæ йæ кæстæр æфсымæр, поэт Хаджеты Таймуразы райгуырды 
80 азы бонмæ. Уазджыты ‘хсæн уыдысты РЦИ-Аланийы Фысджыты 
цæдисы уæнгтæ, хиуæттæ, хæлæрттæ æмæ интеллигенцийы ми-
нæвæрттæ.

